
Во кумановската касарна 
„Боро Менков“ свечено беше 
одбележана 22-годишнината 
од формирањето на Бригадата 

на Југоисточна Европа на која 
присуствуваа високи претставници 
од земјите учеснички: Северна 
Македонија, Бугарија, Грција, Албанија, 
Романија и Турција. Министерката 
Радмила Шекеринска, во обраќањето 
пред присутните кажа дека сè уште 
актуелната епидемија, поплавите 
и пожарите нè потсетуваат колку е 
важно да се продлабочи регионалното 
заедништво на претседавањето со 
процесот на министерска соработка 
во одбраната во Југоисточна Европа, 

од Република Албанија на Република 
Бугарија, во касарната „Боро Менков“, 
каде што е седиштето на Бригадата. 
„Процесот на министерска соработка е 
одличен форум за регионален дијалог 
и безбедносна соработка, но и модел 
за градење на добри односи меѓу 
соседите. Состојбите со епидемијата, 
поплавите и пожарите, нè потсетија 
колку е важно да се продлабочи и 
регионалното заедништво преку 
инвестирање во кризен менаџмент и 
создавање на механизми за справување 
со овие нови предизвици со кои сè 
повеќе ќе се соочуваме во иднина“, рече 
министерката. Таа им се заблагодари на 
сојузниците и пријателите од регионот 

кои во август годинава ни помогнаа во 
справувањето со шумските пожари. 
По членството во НАТО, приоритет е 
интеграцијата во ЕУ, рече министерката, 
заблагодарувајќи се на напорите што 
ги вложи Албанија за соработката во 
министерскиот процес и ја истакна 
својата увереност дека и Бугарија како 
следен претседавач ќе продолжи во 
иста насока.На свеченоста се обратија 
и заменикот на министерот за одбрана 
на Албанија, Далендише Бици, во име 
на претседавачот во заминување од 
Албанија, заменикот на началникот 
на ГШ на ВС на Република Бугарија, 
генерал-потполковник Димитар Илиев, 
во име на новоназначениот претседавач 

на процесот SEDM од Бугарија и 
командантот на SEEBRIG, бригаден 
генерал Арестеидис Илиопулос.
Во рамки на свеченоста, на началникот 
на Генералштабот, генерал-потполковник 
Васко Ѓурчиновски и на министерката за 
одбрана Радмила Шекеринска, им беа 
врачени плакета од Комитетот на SEDM 
и плакета по повод одбележувањето на 
22-годишнината од формирањето на 
СЕЕБРИГ.
Кумановската касарна е  домаќин на 
претставници на шест држави и шест 
армии кои соработувале и ќе соработуваат 
во доменот на одбраната. Штабот на 
СЕЕБРИГ од август 2020 година е 
лоциран во касарната „Боро Менков“ во 

Куманово и тука ќе остане до средината 
на 2026 година. Со свои единици во 
СЕЕБРИГ учествуваат 6 земји: Република 
Северна Македонија, Албанија, Бугарија, 
Грција, Романија и Турција. Неодамна 
беше реконструирана зградата која 
сега нуди услови за квалитетен престој. 
Ова искуство е непроценливо, бидејќи 
касарната е центар на голема регионална 
иницијатива во која ќе има околу 40-тина 
претставници кои  ќе работат и ќе живеат 
со своите семејства наредните пет години.
Соработката на Бригадата и на локалната 
власт е на исклучително високо ниво, a 
кумановци ги чувствуваат припадниците 
на Бригадата како свои сограѓани.

Овој 8 Септември се 
навршија 30 години 
од историскиот 
Референдум кој 

се одржа во 1991 година, 
на кој македонските граѓани 
се определија државата да 
продолжи како независна и 
суверена држава по патот 
на демократскиот развој и 
просперитет. Во текот на 
тридецениското постоење 
земјата се соочи со многи 
предизвици,  воен конфликт,  
оспорувања, вета и многу 
политички искушенија кои беа 
совладани. Нашата мала, но 
суверена и независна држава, 
продолжи да се движи во 
вистинската насока. 
Денот на независноста е еден 
од најсветите и најсветлите 
датуми од историјата на 
нашата држава. Оваа година, 
по повод јубилејот „30 години 
независност“, уште еднаш се 
потсетивме на историските 
настани кои ја обележаа 
нашата држава како независна 
и суверена држава. Беа 
истакнати  сите досегашни 
достигнувања и остварени 
стремежи и уште еднаш беше 
истакнато дека нашата држава 
е рамноправен субјект и 
држава достојна за почит на 
меѓународната сцена. 
На јубилејот „30 години 
независност“ се потсетивме 
како пред 30 години, во 
конфликтно и немирно 
окружување, започнавме 
самостојно да ги формираме 
институциите на државата, 
меѓу кои  и сопствена армија, 
која до ден-денес го има 
највисокиот рејтинг како 
институција со најголема 
доверба кај народот. Се 
потсетивме дека на 17 
ноември 1991 беше донесен 
првиот македонски Устав, како 
највисок акт на државата со кој 
и формално се одвоивме од 
поранешната држава.
Пред 20 години беше 
потпишан Охридскиот 
рамковен договор, со кој се 
разрешија многу дилеми и 
отворени прашања во однос 

на мултиетничкиот карактер 
на државата, со што се зајакна 
внатрешната кохезија и се 
овозможи постабилен развој 
на државата. 
Долгогодишното отворено 
прашање со нашиот јужен 
сосед го затворивме 
со донесувањето на 
Преспанскиот договор, кој 
ни овозможи дефинитивен 
влез во сите меѓународни 
организации со дефинирани 
идентитетски маркери и за 
државата и за македонскиот 
народ, а како најзначајна 
придобивка, секако е 
зачленувањето на Република 
Северна Македонија во 
НАТО како рамноправна 30. 
членка на НАТО – најголемиот 
воено-политички сојуз на 
денешницата. 
Претседателот на државата 
Стево Пендаровски, во 
своето видеобраќање по 
повод јубилејот „30 години 
независност“, ја истакна и 
потребата од понатамошно 
интегрирање на државата 
во различни меѓународни 
организации „Нашето подобро 
утре зависи и од интеграциите 
во важните меѓународни 
организации. Како мала 
држава, во денешниот 
глобален и немирен свет, 
не можеме да опстоиме 
без сојузници и пријатели. 
Интеграциските процеси беа, и 
сѐ уште се, и мотив и средство 
за постигнување на внатрешна 
кохезија и за достигнување 
на највисоките европски 
вредности, а на граѓаните 
на Република Северна 
Македонија, честитајќи им го 
Денот на независноста, им 
порача: „Ние немаме резервна 
држава. Северна Македонија 
е нашиот единствен заеднички 
дом и ќе биде пристојно место 
за живеење само ако секој од 
нас го вложи во него својот 
труд, својата одговорност 
и својата совест. Нека ни е 
честита 30-годишнината од 
независноста! Да ни е вечна и 
вековита државата“.

д-р Жанет Ристоска

30 години независност

„Орце Николов“ 116 
1000 Скопје

Телефони: 02 3128 276
www.mod.gov.mk; 

Ставовите содржани во написите на надворешните 
соработници не ја презентираат официјалната политика 

или ставовите на Министерството за одбрана.

Инфо

Министерката Радмила 
Шекеринска учествуваше 

на конференција на министрите 
за одбрана од Западен Балкан и 
Австрија, која се одржа во Кремс, 
Австрија, и беше посветена на 
соработката во регионот и неговите 
перспективи во ЕУ. Конференцијата 
во Кремс се одржува во таканаречен 
„Грац-формат“ со учество на Северна 
Македонија, Србија, Албанија, Црна 
Гора, Босна и Херцеговина и Австрија 
во име на ЕУ, воспоставен во 2018 
г. во Грац, со цел зголемување 
на врските помеѓу регионот и ЕУ. 

На конференцијата министрите  
потпишаа заедничка Декларација 
за соработка и дијалог која опфаќа 

повеќе активности за одбранбена 
соработка во јакнењето на отпорноста 
на регионот, едукацијата, тренинзи и 
заеднички придонес во ЕУ операции 
за кризен менаџмент. Во рамки 
на конференцијата министерката 
Шекеринска  имаше средба со 
министерката за одбрана на Австрија, 
Клаудија Танер, на која  стана 
збор за соработката во одбраната 
и за поддршката што Австрија ѝ 
ја даде на Северна Македонија 
при неодамнешните пожари и во 
пандемијата.

Конференција на министрите за одбрана 
од Западен Балкан и Австрија

Министерката Шекеринска на средба 
со адмиралот Бурк во Неапол 

„Ние членството во НАТО не го 
сфаќаме само како привилегија 

туку и како одговорност и можност 
да даваме придонес во мирот и 
безбедноста во светот и во регионот. И 
затоа сме горди на нашето учество во 
мисијата КФОР во Косово, бидејќи така 
најдиректно регионот ги почувствува 
придобивките од членството на нашата 
земја во НАТО, а НАТО доби сојузник 
чија конструктивна политика одамна е 
препознаена во регионот и пошироко“, 
рече министерката Радмила 
Шекеринска на  средбата во Неапол 
со командантот на Сојузничката 
команда на здружените сили на 

НАТО, адмирал Роберт Бурк. Во 
разговорот стана збор и за ситуацијата 
во светот, со осврт на Авганистан, 
и за состојбите во регионот каде 

нашата земја како членка на НАТО 
директно придонесува за мирот и 
стабилноста, за што доби позитивни 
оцени од Алијансата. Министерката 
Шекеринска во базата на НАТО 
беше дочекана со специјален кордон 
со кој беше поздравено нејзиното 
присуство во седиштето на една од 
најважните команди на Алијансата. 
Делегацијата од Министерството за 
одбрана и од Армијата, предводена 
од министерката Шекеринска, имаше 
средби и во директоратите за вежби 
и операции, каде што беше даден 
брифинг за активностите и плановите 
на Сојузничката команда.

Министерката за одбрана Радмила 
Шекеринска учествуваше на 

конференцијата за „НАТО 2030“ и 
30-годишнината од независноста, која 
се одржа во Охрид. Во своето обраќање 
на  Конференцијата, министерката 
Шекеринска истакна дека членството 
во НАТО е круна на нашата 30-годишна 
независност и се наврати на скептичноста 
што преовладуваше во некои кругови 
кога пред 30 години тогашна Македонија 
ја декларираше својата независност. 
„Ни беа дадени мали шанси за успех, 
главната процена беше дека бројните 
конфликти низ Југославија нема да не 
одминат, и тоа можеби ќе биде крај на 
државата. И затоа сметам дека е поголемо 
достигнувањето со сите моменти на 
радост и тага, бидејќи во изминатите 
30 години речиси од нула формиравме 
институции, изградивме држава и денес 

сме посилни”, посочи министерката. 
Министерката Шекеринска рече и дека 
членството во НАТО е зацврстување 
на тој суверенитет и зголемување на 
нашата амбициозност во поглед на тоа 
каква држава сакаме да создадеме. 
Во однос на Авганистан, министерката 
подвлече дека како држава одлучивме 
да бидеме на страната на демократските 
вредности, да поддржуваме норми што 

сметаме дека се цивилизациски, коишто 
ги допираат особено жените и децата 
во Авганистан. „Подготвени сме да 
покажеме и солидарност и да прифатиме 
одреден број на евакуирани граѓани на 
Авганистан, не заради нашето членство 
во НАТО, туку и заради тоа што долго 
време сме биле присутни во Авганистан, 
сме имале ангажман, и не сакаме сето 
тоа да го заборавиме во моментот кога ќе 
настане вистинска криза. Сметаме дека 
оваа ситуација бара хуманост, а не да се 
сврти главата од страдањата на луѓето 
кои се најдоа и ќе се наоѓаат на удар на 
талибанската власт”, истакна министерката 
Шекеринска. Дводневната конференција 
која се одржа во Охрид, со бројни 
учесници од политичкиот и јавниот живот, 
експерти и странски гости, беше вовед во 
одбележувањето на 30-годишнината од 
независноста на нашата земја. 

Министерката Шекеринска на конференција на агендата 
за „НАТО 2030“ и 30-годишнината од независноста 

Посетата на министерката 
за одбрана Радмила 
Шекеринска беше прва 
официјална посета 

на претставник на Владата на 
Република Северна Македонија, на 
нашиот стратешки партнер, САД, 
по промената на администрацијата, 
односно по изборот на новиот 
американки претседател Бајден. 
Министерката Шекеринска порача 
дека од американските претставници 
во Пентагон и во Стејт департментот 
ќе побара новата американска 
администрација предводена од 
претседателот Бајден да го задржи 
фокусот и интересот кон Балканот, 
како и дека ќе биде побарана и силна 
поддршка од САД за интензивирање 
на нашиот европски пат. „Само 
целосна Европа, само обединета 
Европа, само Балкан интегриран 

во Европа може да гарантира 
безбедност и сигурност на целиот 
регион, а тоа е целта и на НАТО и 
на Европската Унија и на сите нас 
коишто сме дел од евроатлантското 
семејство“, порача министерката во 
видеообраќање до нашата јавност. 
Во Стејт департментот министерката 

Шекеринска се сретна со новиот 
американски пратеник за Западен 
Балкан, Габриел Ескобар. На 
средбата беше заклучено дека 
местото на Западен Балкан е во 
ЕУ и дека новата американска 
администрација сака што поскоро 
да ја види Република Северна 

Министерката за одбрана Радмила 
Шекеринска во работна посета на САД 

На прва линија

Министерката за одбрана Радмила Шекеринска од 16 септември 
престојуваше во неколкудневна посета на нашиот сојузник и 

стратегиски партнер, Соединетите Американски Држави. Ова е 
трета работна посета на министерката Шекеринска на Вашингтон 

и на Пентагон, што претставува силна потврда дека односите и 
билатералната одбранбена соработка со САД го достигнаа својот 
историски максимум во овој период, и сигнал дека реформите и 
напредокот во одбраната се одразија позитивно на сојузничкиот 
капацитет на Северна Македонија како 30-та членка на НАТО. 

Македонија во преговарачкиот 
процес со Унијата. Министерката 
Шекеринска во Стејт департментот 
имаше средба и со првиот човек на 
Бирото за политички и одбранбени 
прашања Тимоти Алан Бејтс, на која 
беше реафирмирана американската 
позиција за стабилен и просперитетен 
регион и решавање на прашањата кои 
ги попречуваат мирот и стабилноста.  
Во Пентагон, министерката 
Шекеринска разговараше со Хајди 
Грант, директорка на Агенцијата за 
безбедносно-одбранбена соработка. 
На средбата стана збор за тековните 
проекти за модернизација на Армијата.
Во Вашингтон, на 18 септември 
беше организирана средба помеѓу 
министерката за одбрана Радмила 
Шекеринска и американскиот секретар 
за одбрана, Лојд Остин III, при што 
министерката го запозна министерот 
за одбрана на САД со тековните 
процеси во одбранбената сфера и 
ги истакна позициите на Северна 
Македонија во геополитичките 
процеси во регионот. Секретарот 
за одбрана Остин се заблагодари 
за долгогодишното партнерство и 
соработка во одбраната и нагласи 
дека тоа ќе продолжи да се развива со 
уште посилен интензитет.
Во холот на НАТО во Пентагон, на 
18 септември, се одржа церемонија 
на откривање на македонското 
знаме, кое по членството во НАТО 
им се придружи на 29-те знамиња 
на останатите земји членки на 
Алијансата. Знамето симболично 
го открија министерката Радмила 
Шекеринска и помошничката-секретар 
за одбрана на САД, Лора Купер. Купер 
ѝ се заблагодари на министерката 
Шекеринска за нејзиното лично 
залагање за членството во НАТО и за 
огромниот придонес во развивањето 
на македонско-американските односи.
На церемонијата присуствуваше 
и американската амбасадорка во 
Северна Македонија, Кејт Мари 
Брнс, која во пригодниот говор рече 
дека нашето членство во НАТО е од 
решавачка важност за стабилноста 
и напредокот на регионот, при 
што ѝ честиташе на министерката 
Шекеринска на нејзиното лидерство 
и визионерство во остварувањето на 
стратешките цели на државата.
Министерката Шекеринска истакна 
дека успехот со членството во НАТО е 
резултат на силна политичка храброст, 
30-годишна напорна работа,, но и на 
постојана поддршка од пријателите 
како САД. „Ви благодарам што 
верувавте во нас”, рече министерката. 
На церемонијата присуствуваше и 
Морин Кормак, помошничка-државен 
секретар за азиски и евроазиски 
прашања, директорката на Агенцијата 
за одбранбена и безбедносна 

соработка Хајди Грант и други 
претставници од Пентагон, како и 
претставници од Амбасадата на 
Северна Македонија во Вашингтон и 
од Американската амбасада во Скопје.
Во рамките на посетата на САД, 
министерката ја посети и Сојузната 
Држава Вермот и нејзината 
Национална гарда. Во Вермонт, 
министерката Шекеринска се сретна 
со заменик-гувернерката Моли Греј, а 
ја посети и базата на Воздухопловната 
национална гарда, каде со своите 
домаќини разговараа за идните 
активности во соработката на Армијата 
со Националната гарда на Вермонт.
Министерката го посети и полигонот 
за планирање и операции во оваа 
сојузна држава и  присуствуваше и на 
брифинг во Оперативниот центар за 
итни случаи.
Домаќин на посетата беше 
командантот на Националната 
гарда на Вермонт, генерал-мајор 
Грегори Најт, кој ја придружуваше 
македонската делегација и 
во Вашингтон. „По успешната 
реализација на поголем број заеднички 
вежби со нетрпение очекуваме 

да им посакаме добредојде на 
припадниците на Националната гарда 
на Вермонт на претстојната вежба 
„Брз одговор 22“, која се фокусира 
на воздухопловно-десантните 
единици“, рече министерката за 
одбрана, Радмила Шекеринска, при 
посетата на воздухопловната база на 
Националната гарда на Вермонт.
Министерката Шекеринска имаше 
средба со заменик-гувернерката на 
Вермонт, Моли Греј, а го посети и 
полигонот за планирање и операции.
Министерката Радмила Шекеринска 
ја заврши повеќедневната посета на 
САД со прес-конференција во Вермонт 
на која направи осврт на средбите 
и разговорите во Пентагон и Стејт 
департментот на соработката помеѓу 
двете земји, како и на можностите 
за развој на оваа повеќедецениска 
соработка во одбраната, но и 
на економијата, земјоделството, 
туризмот и трговијата. Посетата на 
Вермонт заврши со демонстрација 
на полетувања на ловците „Ф-35“ 
на Военото воздухопловство на 
Националната гарда на Вермонт.

Кристина Илиевска



8

Инфо Армија

Заменикот на командантот на 
силите на САД за Европа и 

Африка, генерал-мајор Џозеф 
Џерард,  престојуваше во работна 
посета на Генералштабот на Армијата 
на Република Северна Македонија 
и Министерството за одбрана. 
За време на престојот, генералот 
Џерард оствари средба со заменикот 
на началникот на Генералштабот, 
генерал-мајор Азим Нуредин, на 
која се разговараше за досегашната 
соработка и за претстојните заеднички 
вежбовни активности со командата на 
САД за Европа и за нашиот придонес 
во мировните операции. Од страна на 
генералите Нуредин и Џерард беше 

истакната одличната соработка, пред сè 
во вежбовните активности организирани 
од оваа команда на САД. Претходно, во 
МО, генералот Џерард оствари средба 
со државниот секретар Драган Николиќ. 
Генералот Џерард го посети гарнизонот 

во Штип, каде  во придружба на 
командантот на 1.пбр, полковник Сашко 
Лафчиски, присуствуваше на тактичко-
показна вежба од припадниците на 
Армијата кои се подготвуваат за задачи 
во склоп на мисијата КФОР. Пред 
високиот гостин беа презентирани и 
начинот на подготовка, обуката која ја 
изведуваат нашите припадници пред 
упатување во мисија, како и задачите 
кои ги извршуваат за време на мисијата. 
Како континуитет на одличната воена 
соработка, следната година Република 
Северна Македонија ќе биде домаќин 
на меѓународната вежба „Брз одговор 
22“ во организација на Командата на 
САД за Европа.

Работна посета на ГШ на Армијата

Началникот на ГШ, генерал-потполковник Васко Ѓурчиновски, 
на заседанието на ВК на НАТО

Началникот на ГШ, генерал-
потполковник Васко Ѓурчиновски, 

учествуваше на редовното заседание 
на Воениот комитет (ВК) на НАТО, 
кое се одржа во Атина, Република 
Грција, во формат на началници на 
ГШ. На ова заседание, началниците 
на генералштабови на армиите на 
30-те земји членки дискутираа за 
стратегиски прашања поврзани со 
операциите, мисиите и активностите 
на НАТО, за имплементацијата на 
воено-одбранбените концепти и 
иницијативата „НАТО 2030“, како и за 
идните предизвици на Алијансата. На 
сесиите со кои раководи претседавачот 
на ВК, адмирал Роб Бауер,  присуствуваа 

и врховните команданти на сојузничките 
сили во Европа и на сојузничките сили 
за трансформација, генералите Тод 
Вотерс и Андре Ланата. НГШ, генерал 
Васко Ѓурчиновски, за време на 
престојот во Атина оствари средба со 
амбасадорката на Република Северна 
Македонија во Грција, Н.Е. Лидија 

Бошковска. Армијата на Република 
Северна Македонија, со спроведување 
на активностите во сите области кои се 
во надлежност на Армијата, интензивно 
работи на достигнување на дадените 
цели за целосна интеграција со НАТО во 
предвидениот рок. Воедно, со постојано 
учество на големите меѓународни вежби 
и мировните операции на НАТО, нашата 
армија значајно придонесува во сите 
НАТО активности, за што е препознаена 
како респектабилен сојузник. Воениот 
комитет на ниво на началници на 
генералштабови одржува два редовни 
состаноци во текот на годината, а 
еднаш годишно се среќаваат во една од 
сојузничките земји-членки.

Во касарната „Јане Сандански“ 
во Штип, со воена свеченост 

припадниците од 2.пб од составот 
на 1.пбр. го одбележаа Денот на 
единицата, 17 Септември, денот кога 
е формирана 14-тата Младинска 
македонска народноослободителна 
ударна бригада „Димитар Влахов“ 
(14.ММНОУ), во 1944 година во с. 
Митрашинци Беровско. По повод 
одбележување на Денот на единицата, 
делегации од претпоставената 
команда и единицата положија 
свежо цвеќе пред спомен-обележјето 
„Македонија“ на влезот од касарната 
и на спомен-обележјето во с. 
Митрашинци. На свеченоста свое 
обраќање имаше командантот 
на касарната „Јане Сандански“, 
потполковник Стојанче Костов 
кој, меѓу другото, истакна: „Ние, 
припадниците од 2.пб сме горди 
што ги продолжуваме традициите 

на оваа славна бригада. Горди сме 
и им оддаваме почит на сите борци 
и херои кои низ годините наназад ги 
вградија своите копнежи, знаења и 
животи за слободата на Македонија“. 
Денес, 2.пб е воена сила достојна 
за почит. Како деклариран лесен 
пешадиски баталјон претставува НАТО 
цел на способност од прв приоритет 
за Армијата, во согласност со НАТО 
целите на способности од 2021 година 
и претставува јадро за формирање 

на ЛПБГ, со што докажуваме дека 
сме сериозен сојузник на кој треба да 
му се верува. Пред присутните свое 
обраќање имаше и командантот на 
1.пбр полковник Сашко Лафчиски, 
во кое ги нагласи сите активности и 
придонесот на единицата, особено во 
справувањето со пожарите.
На свеченоста присуствуваа 
началникот на штаб во КО, бригаден 
генерал Мирче Ѓоргоски, команданти 
на единици, началници на секции 
од претпоставената команда, 
претставници од Армијата на САД од 
мисијата КФОР, како и претставници 
од општествениот и бизнис-секторот. 
Во рамки на прославата имаше 
дефиле на единиците и беа доделени 
стимулативни мерки, награди и 
пофалници. Беше прогласен и 
најдобар вод во единицата за 
изминатата година, а таа чест по втор 
пат ја доби поручник Неда Волчева.

Свечено одбележан Денот на 2. пешадиски баталјон

И.Н./Ч.С.

По повод 118-годишнината 
од Илинденското востание, 

во Демирхисарскиот регион се 
одржа традиционалниот марш „По 
врвиците на илинденците“. И покрај 
специфичните услови со пандемијата 
КОВИД-19, раководството на ООЕ 
на ОРОРСМ Демир Хисар, со кое 
раководи резервниот поручник Васко 
Младеновски, во соработка со ОО 
на СЗБ од НОАВМ, одлучи да не се 
прекинува повеќегодишната традиција 
и да се организира оваа еднодневна 
активност во знак на почит кон 
илинденците.	 На маршот, што се 
реализира на релацијата: манастир „Св. 

Јован Претеча“ –манастир „Св.Илија“– 
манастир „Св.Петар“ – меморијален 
комплекс „Дамјан Груев“ во должина од 
17 км, учествуваа 15 резервни офицери-
активисти на ООЕ, претставници 
на Боречката организација, како и 

преставници на локалната самоуправа. 
Учесниците на маршот положија 
свежо цвеќе пред споменикот, а 
градоначалникот на Општина Демир 
Хисар, Марјанчо Стојановски, на ООЕ 
на ОРОРСМ ѝ врачи признание за 
нејзиниот придонес во негувањето 
на слободарските традиции. „Овој 
настан претставува убав пример за 
долгогодишната успешна соработка 
на ООЕ на ОРОРСМ со локалната 
самоуправа и со Боречката организација 
во негувањето на слободарските 
традиции од подалечното историско 
минато“, ни нагласи во краткиот разговор 
претседателот Васко Младеновски.

По врвиците на илинденците

ОРОРСМ, полноправна членка на CIOR
Во 69-годишното активно 

функционирање на Организацијата 
на резервни офицери на Република 
Северна Македонија (ОРОРСМ), 7 август 
2021 година претставува светол датум 
кој трајно ќе се памети од сегашните 
и идни генерации резервни офицери 
и подофицери. На овој ден пристигна 
најпосакуваната и долгоочекувана 
вест дека на Летниот конгрес на CIOR 
(Меѓусојузничката конфедерација 
на резервни офицери), ОРОРСМ 
е примена за полноправна членка 
на Евроатлантската асоцијација на 
резервните офицери, што претставува 
највисок можен статус за националните 
асоцијации на резервните офицери од 
државите членки на НАТО. По овој повод, 
во Домот на АРСМ се одржа свечена 
седница на Собранието на ОРОРСМ 
на која присуствуваа: министерката 
за одбрана, Радмила Шекеринска, 
државниот секретар во МО, Драган 
Николиќ и раководителот на Секторот 
за цивилно-воена соработка, д-р Тони 
Петерески. Претседателот на ОРОРСМ, 
д-р Гоце Георгиев, ѝ се заблагодари на 
министерката за целосната поддршка 
на МО, истакнувајќи „Со членството во 
НАТО, Република Северна Македонија 
стана дел од колективната безбедност 
на најмоќниот воено-политички сојуз кој 

го памети човештвото. Со приемот на 
Организацијата во CIOR го поставивме и 
последното камче во мозаикот наречен 
НАТО и тоа треба да нè прави горди. 
Членството во CIOR значи придонес за 
резервниот состав во АРСМ, а директното 
членство во Алијансата значи безбедност 
без која нема иднина. Секој чекор на 
тој пат е влог за иднината на нашата 
држава и за нашите поколенија“, нагласи, 
меѓу другото, во поздравното обраќање 
д-р Гоце Георгиев. Честитајќи го овој 
голем меѓународен успех, министерката 
Шекеринска нагласи: „Честитам и сакам 
да се заблагодарам на големиот придонес 
којшто раководството на Организацијата 
го правеше дури и во услови на корона, 
да не го изгуби времето, да не одложи за 
следниот пат, да не каже дека сега не е 
вистинскиот момент туку, да направи сè, 
да дадат максимум, да ги искористат сите 

контакти и аргументи во наша полза, за 
денеска сите ние да бидеме задоволни 
и да си упатуваме меѓусебни честитки. 
Станавме дел од безбедносната елита 
и носиме одлуки коишто се однесуваат 
на светот, а не само на нас и на нашиот 
регион“. Во завршниот дел од обраќањето, 
министерката истакна: „Не е случајно 
дека за првпат во законите успеавме да 
ја вградиме Организацијата на резевните 
офицери и да ја вградиме обврската на 
Министерството да се грижи финансиски 
и суштински да ја поддржува, бидејќи 
службата кон татковината не завршува 
со пензионирањето. Ниту вие тоа така го 
очекувате, ниту ние во политичкиот свет 
тоа така треба да го размислуваме. Се 
менуваат собранија, се менуваат влади, 
се менуваат министри, се менуваат 
и офицери, но нашето чувство на 
должност, долг и чест кон татковината 
останува. Со полноправното членство 
во Меѓусојузничката конфедерација на 
резервните офицери, која ги претставува 
интересите на околу 1.000.000 членови на 
34 нации, од кои 27 се членки на НАТО, 
ОРОРСМ ќе биде исправена пред голем 
број значајни  обврски на меѓународен 
план. Во контекст на ова, во идниот период 
ќе се интензивираат и ќе се зголемат 
обврските кон сите планирани активности 
на CIOR “.

На 17 септември се одржа онлајн 
седница на Извршниот одбор 

на ОРОРСМ на која беше усвоена 
информација за реализираните 
активности во периодот јули –
септември, како и План за 
приоритетните активности до крајот 
на годината. Според планот, до 
крајот на календарската година ќе се 
реализирааат следните содржини: 
гаѓање со АП 7,62 мм, на стрелиштето 

„Краста“ – Кумановско, на која ќе 
учествуваат 80 резервни офицери 
и подофицери од источниот дел на 
државата, а во регионот на „Пелинце“ ќе 
се организира регионален кондиционен 
марш на кој ќе учествуваат 80 членови 
на ОРОРСМ, исто така од источниот 
дел на Републиката. Покрај овие 
практични содржини, во 10 ООЕ во 
поголемите градови ќе се организираат 
трибини на тема „Предизвикот и 

опасностите од имигрантската криза 
како можен фактор за нестабилноста 
на Република Северна Македонија“. 
На седницата е усвоена и Одлука за 
формирање на Одбор за одбележување 
на 70-годишнината од постоењето 
на ОРОРСМ. Во контекст на ова, до 
крајот на годината ќе се интензивираат 
целокупните активности за достојно 
одбележување на овој значаен јубилеј 
за Организацијата.

Одбележување на 70-годишнината на ОРОРСМ

ОРОРСМ активности

Живко Трајановски

Како што е познато, 
колективната одбрана 
подразбира употреба на ВС 
во остварување на правото 

на индивидуална, односно на 
колективна одбрана на државата, 
доколку е нападната. Од друга 
страна, операциите на кризниот 
менаџмент се поврзани со ангажманот 
и изведувањето на операции од 
кризниот менаџмент во кои ВС се 
ставаат во поддршка на цивилните 
власти во услови на кризна, односно 
вонредна состојба. Употребата на 
ВС во рамки на кооперативната 
безбедност подразбира ангажман во 
меѓународните операции предводени 
од Алијансата и придонесот кон 
светскиот мир но, исто така, и 
поддршка на земјата домаќин во 
справувањето со предизвиците и 
последиците од природните непогоди 
и катастрофи. И во рамките на 
Алијансата, одлуката за употреба на 
ВС е национална одговорност и затоа 
сите активности и ангажмани на истите 
во и надвор од земјата треба да бидат 
кохерентно планирани и усогласени.
Практиката на НАТО земјите е секоја 

Искуствата на НАТО и препораки за 
употреба на вооружените сили на НАТО  
во поддршка на цивилните власти 

Потребата од изградба на механизми за градење на отпорност 
и одговор во случај на природни непогоди, кризна и вонредна 
состојба е важна содржина од активностите на земјите членки 

на Алијансата, но и во контекст на интегрално и солидарно 
ангажирање на Алијансата. Тоа е во функција на градење на 
отпорност за успешно спроведување на трите клучни задачи 

на Алијансата – колективна одбрана, кризен менаџмент и 
кооперативната безбедност

НАТО активности

земја членка во справувањето со таквите 
состојби да развие свој сеопфатен план 
за ангажирање на државните институции 
и агенции во справување со кризна и 
вонредна состојба (Whole of Government 
Approach – WGA), односно Сеопфатен 
план за ангажирање на целокупното 
општество (Whole of Society Approach 
- WSA) во справувањето со таквите 
состојби (Brussel Summit Declaration, 
2018). Притоа, се препорачува ВС 
да не бидат „прв респондер“ туку 
првенствено да придонесуват во 
отстранувањето на последиците во 
согласност со функционалностите на 
сите инволвирани институции и нивните 
способности и капацитети во дадената 
ситуација. Во конкретниот случај 
вооружените сили треба да се разберат 
како проактивен сегмент од концептот на 
WGA и системот за одбрана, а не само 
како субјект. Исто така, во согласност 
со седумте основни побарувања – 
Seven Baseline Requirements (SBR), 
Алијансата има подготвено процедури 
и институционални механизми за 
дејствување во кризни и вонредни 
состојби во рамки на Euro – Atlantic 
Disaster Respond Coordination Center – 
EADRCC. 
Намената и функцијата на EADRCC 
(NATO’s principal civil emergency 
response mechanism in the Euro-Atlantic 
area) е да биде централен или главен 
механизам на НАТО за одговор во случај 
на кризна, односно вонредна состојба 
во Евроатлантската област. Центарот 
функционира како системско решение 
за координација на барањата и понудите 
за помош, односно за справување 
со последиците од природните 
непогоди, „man made catastrophes“, 
пандемии, климатски промени и слични 
загрозувања од невоена природа 
(EADRCC, 2020).
Вториот сегмент кој ги поврзува 
кризната и вонредната сотојба 
и евентуално воена состојба во 
Алијансата е предизвикот за градење 
на отпорност преку SBR и поддршка 
на земјата домаќин - Host Nation 
Support (HNS). Иако ова првенствено 
е надлежност на цивилна подготовка 
на одбраната, треба да се разбере 
како комплементарен дел од 
цивилно-воените односи кои се од 
особено значење за справување во 
потенцијална кризна или вонредна 
состојба. Во иднина, истите, треба да 
разработат и во нивни рамки да се 
усогласат сите конкретни активности, 
мерки, постапки и надлежности со 
кои прецизно би се определил обемот 
на ангажман, местото на придонес и 
улогата на Армијата во справување 
со соодветната кризна, вонредна или 
воена состојба (Кузмановски, 2021).
Она што треба да биде континуиран 
предизвик е тоа што основата за 
градење на отпорност на државата 

не треба да застане само со 
имплементација на SBR, туку, мора 
да се прошири во сите области на 
општественото живеење, особено 
во комуникациската и дигиталната 
област, односно во сајбер-домеинот 
и хибридните закани. Градењето на 
отпорност треба да опфати изградба 
на способности и капацитети за 
справување со сајбер нападите, 
истовремено овозможувајќи заштитена 
комуникација, како и отпорност од 
хибридни закани и дезинформации 
(Кузмановски, 2021). Неопходно е да 
се обезбеди безбедност/отпорност на 
мрежите и информациските системи и 
на критичните сервиси како поддршка 
во заштитата на севкупноста на 
критичната инфраструктура. Но, тоа 

е усложнето поради отсуството на 
нормативно-правна регулатива со која 
плански и системски би се уредило 
определувањето, организацијата 
и заштитата на критичната 
инфраструктура. 
Поддршката на цивилните институции 
во различни кризни и вонредни 
ситуации и услови е од непроценливо 
значење за едно општество затоа 
што на граѓаните им влева чувство на 
сигурност и доверба во функционирање 
на општеството. Поради тоа е потребно 
изработка на сеопфатни планови за 
функционирање на државата во услови 
на кризна и вонредна состојба. На тој 
начин би се обезбедиле механизми и 
процедури за ефикасно справување 
со последиците од природни 
непогоди, „man made catastrophes“, 
епидемии,  климатски промени и други 
загрозувања од невоена природа. Со 
сеопфатно планирање се обезбедуваат 
неопходните капацитети за превенција 
и за соодветен национален одговор за 
поддршка на цивилните институции 
во вонредни и кризни состојби. За 
обезбедување на сеопфатност во 

развојот на одбранбени капацитети на 
државата е потребна „координирана 
интерресорска соработка со 
релевантните владини и невладини 
институции и здружување на силите 
и експертизата за одговор на 
современите предизвици“ (Стратегија 
за одбрана, 2020, стр.11 ).
WGA&WSA предвидуваат прецизно и 
јасно дефинирање на улогата која би 
ја имала секоја државна институција, 
агенција и дел од невладините 
организации и други субјекти во 
услови на кризна и вонредна состојба. 
Тоа подразбира обврска не само 
за развивање, туку и за одржување 
на капацитети и способности за 
справувањето со последиците 
предизвикани од природните непогоди 

или „man made catastrophes“, пандемии, 
климатски промени и слично. Односно, 
органите на државната управа 
превентивно, но и секоја институција и 
агенција, како и останати меѓународни 
организации, нејзини тела, невладини 
организации и други субјекти, треба да 
имаат разработено свој детален план 
за работа и функционирање во услови 
на кризна и вонредна состојба. Притоа, 
сите планови на државните институции 
и на невладиниот сектор треба да бидат 
обединети во еден сеопфатен план 
за дејствување во услови на кризна 
и вонредна состојба. Во принцип, 
„чувар“ на таквиот план треба да 
биде институцијата која е надлежна 
за кризниот менаџмент или во краен 
случај, владата. Ова, во основа, не е 
нешто ново за нас, затоа што ваквиот 
концептуален пристап на дејствување 
и организација во случај на кризна и 
вонредна состојба беше функционален 
и составен дел на системот за одбрана 
на Република Македонија до средината 
на деведесеттите години од минатиот 
век.

д-р Игор Ѓорески

На Самитот на НАТО во 
Брисел лидерите го потврдија 
единството, солидарноста 
и кохезијата, отворајќи ново 

поглавје, во време кога безбедносното 
опкружување станува сè посложено 
и понепредвидливо. Во завршниот 
документ, коминикето од Самитот, 
како безбедносни закани и предизвици 
по Евроатлантската област се 
идентификувани: руската агресивна 
политика и нејзините агресивни 
акции, сите облици на тероризам, 
поткопувањето на демократијата и 
меѓународниот поредок заснован 
на заеднички правила и вредности, 
подемот на Кина, сајбер, хибридните 
и други асиметрични закани, како 
и кампањи за дезинформации, 
климатските промени и активностите 
во вселената. 

Карактеристично, климатските 
промени за прв пат се споменуваат 
како глобална безбедносна закана, 
исто како и Кина, која прв пат се 
споменува како проблем, но, не како 
закана, туку како системски предизвик, 
додека Русија и понатаму останува 
најголема закана по евроатлантската 
безбедност.

На НАТО Самитот во Лондон одржан 
во 2019 година, од генералниот 
секретар беше побарано да спроведе 
процес на рефлексија за понатамошно 
зајакнување на политичката димензија 
на НАТО. За таа цел, генералниот 
секретар формираше независна група 
на експерти кои ја изработија „НАТО 
2030 – трансатлантска агенда за 

Самитот на 
НАТО во Брисел 
Ново поглавје во трансатлантското сојузништво

На 14 јуни 2021 година во седиштето на НАТО се одржа 31. 
Самит на Северноатлантската алијанса. Ова беше прв самит на 
НАТО на кој Република Северна Македонија учествуваше како 

полноправна членка на Алијансата. Исто така, ова беше прв 
самит на кој присуствуваше новиот американски претседател, Џо 
Бајден, кој јасно порача дека сака да ги обнови и да ги зацврсти 
трансатлантското партнерство и соработка, кои беа сериозно 

разнишани за време на неговиот претходник

НАТО активности

иднината“. Агендата на „НАТО 2030“ 
дава јасни насоки за понатамошно 
приспособување, со цел решавање 
на актуелните и идните безбедносни 
закани и предизвици.  За таа цел 
лидерите на НАТО потврдија дека 
НАТО е единствен, суштински и 
неопходен трансатлантски форум 
за консултации и заедничко 
дејствување за сите прашања 
поврзани со индивидуалната и 
колективна безбедност; дека ќе 
работат на зајакнување на НАТО како 
организациска рамка за колективна 
одбрана на евроатлантскиот простор 
од сите закани, од сите насоки, и ја 
потврдија заложбата за инвестирање 
во одбраната, во согласност со 
заложбите од Велс во 2014 година, 
со цел зајакнување и модернизирање 
на структурата на силите на 
НАТО; ќе ја зајакнат отпорноста, 
која во согласност со член 3 од 
Северноатлантскиот договор 
останува национална одговорност; 
ќе ја поттикнат технолошката 
соработка меѓу сојузниците и во 
таа насока се согласија да се 
воспостави Фонд за иновации на 
НАТО; ќе ја зголемат способноста на 
НАТО за придонес во зачувувањето 
и обликувањето на меѓународниот 
поредок преку зајакнување на 
политичкиот дијалог и практична 
соработка со партнерите; ќе ја 
зајакнат способноста на партнерите 
на НАТО, преку обезбедување 
обука и поддршка за градење на 
капацитети, бидејќи нестабилноста 
во соседството на НАТО директно 
влијае на безбедноста на сојузниците; 
ќе се стремат НАТО да стане водечка 
организација кога станува збор за 
разбирање и приспособување на 
влијанието на климатските промени 
врз безбедноста. Лидерите го повикаа 
генералниот секретар да го води 
процесот на развој/изработка на 
следниот стратегиски концепт, кој 
ќе биде одобрен од лидерите. на 
следниот самит на НАТО.

Односите НАТО – Русија 
Односите со Русија, кои се на 
најниско ниво досега, се од огромно 
значење за Северноатлантската 
алијанса, која верува во двонасочен 
пристап кон Русија, односно, мора 
да биде силна во одбраната, 
истовремено останувајќи отворена 
за дијалог со Русија. Во завршното 
коминике е нагласено е дека сè 
додека Русија не покаже дека го 
почитува меѓународното право и 
ги исполнува своите меѓународни 
обврски и одговорности, не може 
да има враќање на деловната 
активност, како и обично. Како што 

е наведено во коминикето, повеќе 
од 25 години НАТО работи на 
унапредување на односите со Русија, 
дека НАТО не бара конфронтација 
и не претставува закана по Русија, 
туку обратно, руската агресивна 
политика и нејзините агресивни акции 
претставуваат најголема закана 
по евроатлантската безбедност. 
Растечкото трупање на руска војска 
долж границата со Украина и земјите 
членки на НАТО, развојот на новите 
воени способности и провокативни 
активности, потоа одржувањето на 
големи вежби без претходна најава и 
зголемувањето на военото присуство 
на Крим, се сериозни закани по 
евроатлантската безбедност. Исто 
така, беше изразена загриженост 
поради распоредувањето на модерни 
проектили со двојна (нуклеарна и 
конвенционална) способност, во 
Калининград (руска енклава меѓу 
Полска и Литванија, двете земји 
членки на НАТО), воената интеграција 
со Белорусија и кршењето на 
воздушниот простор на НАТО.

Односите НАТО – Кина
На самитот, лидерите на 
НАТО предупредија дека Кина 
претставува системски предизвик 
за меѓународниот поредок. Кина 
забрзано го проширува својот 
нуклеарен арсенал со повеќе 
боеви глави и поголем број 
софистицирани системи за испорака. 
Лидерите изразија загриженост за 
нетранспарентноста, особено кога 
станува збор за воениот аспект, како 
и употребата на дезинформации. 
Исто така, воената соработка со 
Русија, вклучително и учеството во 
руски вежби во Евроатлантската 
област, претставува основа за 
сериозна загриженост. Многу 
земји членки на Алијансата 
изразија загриженост поради сè 
поагресивното однесување на Кина 
и Русија во вселената. Лидерите ја 
повикаа Кина да ги поддржи своите 
меѓународни заложби и да делува 
одговорно во меѓународниот систем, 
вклучително и во вселената, во 
сајбер и поморските домени, во 
согласност со нејзината улога како 
голема моќ. НАТО ќе продолжи да 
одржува конструктивен дијалог со 
Кина за областите од заеднички 
интерес, како што се климатските 
промени. Сојузниците ја повикаа 
Кина да се вклучи поконструктивно 
во дијалогот, градењето доверба и 
мерките за транспарентност во врска 
со нејзините нуклеарни можности, 
потенцирајќи дека од меѓусебната 
транспарентност и разбирање корист 
ќе имаат и НАТО и Кина. 

Зацврстување на 
колективната одбрана – 
проширување на примената 
на клаузулата за колективен 
одговор
Лидерите на НАТО на Самитот 
донесоа одлука за проширување 
на примената на клаузулата за 
колективен одговор. Имено, во 
случај на хибридна војна или напад 
врз сателити или друга опрема во 
вселената, може да го активираат 
членот 5, односно дека напад врз 
кој било од 30-те сојузници се 
смета за напад врз сите нив. Што се 
однесува до хибридните закани, во 
завршното коминике е потенцирано 
дека сојузниците продолжуваат 
да се соочуваат со закани и 
предизвици, како од државни така и од 
недржавните чинители, кои користат 
хибридни активности насочени кон 
политичките институции, јавното 
мислење и безбедноста на нашите 

граѓани. Иако примарна одговорност 
за одговор на хибридните закани 
има нападнатата нација, по одлука 
на Северноатлантскиот совет, НАТО 
ќе му помогне на сојузникот со 
распоредување на Тим за поддршка 
од хибридни закани (Counter Hybrid 
Support Team).  Лидерите на НАТО се 
согласија вселената да претставува 
петти домен на операции на воениот 
пакт, односно секој напад врз сателити 
или друга опрема во вселената ќе 
го активира членот 5. Околу земјата 
кружат речиси 2.000 сателити, а со 
повеќе од половина управуваат членки 
на НАТО. Четириесет проценти од 
комуникациите на НАТО се одвиваат 
преку сателити, а голем дел од нив 
служат за навигација, комуникација и 
размена на разузнавачки податоци.  
Беше поздравено  отворањето 
на Академијата за комуникации и 
информации на НАТО во Португалија. 
Лидерите се согласија да ја забрзаат 

работата за продлабочување и 
проширување на употребата на 
вселената како оперативен домен, 
преку Вселенскиот центар на 
НАТО во Германија и претстојното 
формирање на Вселенскиот центар за 
извонредност во Франција.

Распределба на 
финансискиот товар
Со оглед на факот дека целокупната 
безбедност и одбрана зависи од 
тоа колку пари се издвојуваат за 
одбраната и како се трошат истите, во 
завршното коминике беше потврдена 
непоколебливата посветеност за 
понатамошно подобрување на 
рамнотежата на поделба на трошоците 
и одговорностите од членството во 
Алијансата. Констатирано е дека од 

Самитот во Велс, одржан во 2014 
година, направен е значителен 
напредок, односно сите сојузници 
ја зголемија сумата што ја трошат 
за одбрана во реални рамки и овој 
тренд ќе продолжи до 2024 година. 
Конкретно, до крајот на оваа година се 
очекува десет сојузници да издвојат 
минимум 2% од БДП за одбранбени 
трошоци, додека 24 членки веќе 
издвојуваат повеќе од 20% од 
одбранбените буџети за опремување и 
модернизација. 

Намалување на последиците 
од климатските промени 
На Самитот беше заклучено дека 
климатските промени се еден од 
дефинирачките предизвици на нашето 
време, кои ја ставаат на тест нашата 
отпорност и граѓанска подготвеност, 
влијаат на нашето планирање и 
на отпорноста на нашите воени 
инсталации и критична инфраструктура 
и може да создадат потешки услови 
за нашите операции. Во таа насока, 
НАТО значително ќе ги намали 

емисиите на карбон диоксид од воените 
активности и инсталации, без да се 
наруши безбедноста на персоналот 
и оперативната ефикасност. Исто 
така, ќе биде проценета можноста 
за достигнување на нулта емисии на 
карбон диоксид до 2050 година, а ќе 
биде инициран редовен климатски и 
безбедносен дијалог на високо ниво за 
размена на мислења и координирање 
на понатамошните активности. На 
Самитот беше одобрен Акциски план 
за спроведување на агендата на НАТО 
за климатски промени и безбедност, 
со чија имплементација ќе се 
зголеми свесноста за последиците од 
климатските промени, намалувањето на 
истите, приспособувањето и напорите 
за информирање, притоа обезбедувајќи 
веродостојно одвраќање и одбрана. 

Унапредување на 
политичкиот дијалог и на 
практичната соработка со 
партнерите
Соработката НАТО – ЕУ
Земајќи го предвид фактот дека 
повеќе од 90% од луѓето во ЕУ се 
државјани на земји членки на НАТО, а 
земјите членки на двете организации 
се соочуваат со истото безбедносно 
опкружување и истите безбедносни 
предизвици, стратешкото 
партнерство на НАТО и ЕУ е од 
суштинско значење за безбедноста 
и просперитетот на Евроатлантската 
област. Соработката дава видливи 
резултати во справувањето со 
хибридните и сајбер-закани, 
стратешката комуникација, 
оперативна соработка, вклучувајќи 
ги и поморските прашања, воената 
мобилност, одбранбената индустрија 
и истражувањето, борбата против 
тероризмот и други области. 
Политичкиот дијалог меѓу НАТО и 
ЕУ останува од суштинско значење 
за унапредување на оваа соработка. 

Двете организации ќе продолжат 
да ја развиваат и продлабочуваат 
соработката за целосно 
спроведување на заедничкиот пакет 
од 74 мерки, кои придонесуваат за 
кохерентност и комплементарност на 
заедничките напори.

Соработката на НАТО со 
партнерите
На самитот беше одлучено да 
се подобри политичкиот дијалог 
и практичната соработка со 
долгогодишните азиско-пацифички 
партнери (Австралија, Јапонија, 
Нов Зеланд и Република Кореја), 
партнерите од Централна Азија, земјите 
од Блискиот Исток и Северна Африка и 
партнерите од Медитеранскиот дијалог 
и Истанбулската иницијативата за 

соработка. Исто така, Алијансата ќе ја 
продолжи соработката со Африканската 
унија, со Лигата на арапските држави и 
со Советот за соработка во Голфскиот 
Залив.
Политика на отворени врати
Во завршното коминике беше 
потврдена посветеноста кон 
политиката на отворена врата на 
НАТО, во согласност со членот 10 од 
Вашингтонскиот договор. Приемот 
на Република Северна Македонија 
минатата година претставува уште 
една конкретна демонстрација на 
оваа заложба. Лидерите ја повторија 
одлуката донесена на Самитот во 
Букурешт 2008 година, дека Грузија 
и Украина ќе станат членки на 
Алијансата преку Акциониот план 
за членство (МАП процесот), кога 
ќе бидат исполнети условите, и ја 
повикаа Босна и Херцеговина како 
земја аспирант за членство во НАТО, 
да даде свој придонес во операциите 
на НАТО и ја истакнаа определбата да 
се задржи силниот политички дијалог. 

Игор Дамјановски

Центрите за извонредност 
покриваат широк спектар 
на области како што се: 
воздухопловство, цивилно-

воени операции, сајбер-одбрана, 
воена медицина, енергетска 
безбедност, поморско војување, 
противвоздушна и ракетна одбрана, 
одбрана од тероризмот, обука за 
операции и многу други. Интересно 
е тоа што центрите се национално 
или мултинационално финансирани, 
односно Алијансата не ги финансира 
директно, ниту, пак, се дел од 
командната структура на НАТО, но 
се дел од пошироката рамка што 
придонесува за функционирањето 
на сојузот. Целосна одговорност 
над Центрите на извонредност има 
командантот на Сојузничката команда 
за трансформација (Supreme Allied 
Commander Transformation - SACT), 
која е одговорна за воспоставување, 
акредитација, подготовки и 
периодични оценувања на центрите, 
а сето тоа во координација со 
врховниот командант на сојузничките 
сили на Европа. На ниво на НАТО 
во моментов има 27 акредитирани 

центри на извонредност. Една 
организација за да стане акредитиран 
Центар на извонредност во НАТО, 
потребно е да покаже експертиза во 
најмалку три од четирите столбови 

за трансформација: образование и 
обука, анализа и научени лекции, 
развој и експериментирање на 
концепти, како и развој на доктрината 
и стандардите.

Центри на извонредност во НАТО
Центар за анализа и симулација за подготовка на воздушни операции

НАТО активности



Функционирање на Центарот
Центарот за анализа и симулација 
за подготовка на воздушни операции 
(Centre of Analysis and Simulation for the 
Preparation of Air Operations - CASPOA) 
е формиран во 2008 година и се наоѓа 
во Лион, Франција. Тој е единствениот 
Центар за извонредност на НАТО 
во Франција и единствениот кој 
обезбедува експертиза во областа на 
воздушното командување и контрола. 
Како главна област на делување 
е командувањето и контролата 
во здружени и мултинационални 
операции во воздушната средина. 
Надлежноста покрива: одржување 
курсеви за воздушна команда и 
контрола, развој на системи Air C2 (Air 
Command and Control), анализа на 
научените лекции од неодамнешните 
воздушни операции, поддршка и 
развој на доктрина на здружена 
воздушна моќ, визии за иднината во 
мултидоменските операции, водење 
сметка за новите технологии, како и 
интеграција на вештачка интелигенција. 
Со цел исполнување на своите цели, 
Центарот користи два типа на вежби: 
компјутерски асистирани вежби и 
вежби на командно место. Центарот 
врши анализи на научените лекции од 
реалните операции и вежбите и истите 
ги применува во обуката. 
Центарот за анализа и симулација е 
организација која е мултинационално 
пополнета со персонал, но е 

финансирана од Франција. Персоналот 
вклучува високообучени резидентни 
офицери од француското воено 
воздухопловство, армијата и 
морнарицата, но и од Италија и од 
Соединетите Држави, обезбедувајќи 
разновидна и заедничка перспектива 
на воздушните операции од повеќе 
погледи. Постапува во согласност со 
побарувањата на Командата на НАТО за 
воздухопловни операции (HQ AIRCOM), 
а тесно соработува со тела за обука и 
тренинг, НАТО индустријата, владини и 
невладини агенции. 
Генерално, центрите на извонредност се 
специјализираат во една функционална 
област и нивните припадници 
дејствуваат како експерти во својата 
област. Тие ги дистрибуираат знаењата 
во детали од својата област преку 
обуки, конференции, семинари, вежби, 
развивање на концепти и доктрини, 
како и преку анализа на научените 
лекции. Во текот на октомври 2021 
година се реализираше конференција 
организирана од Центарот за анализа 
и симулација во хибридна форма (со 
присуство и телеконференциски) и со 
признати експерти од различни области 
од вооружените сили, академијата и 
индустријата.

Активности поврзани со 
НАТО 
Мисијата на Центарот за анализа 
и симулација на воздушните 

операции e подготовка и зајакнување 
на операциите во командната 
структура на НАТО и структурата 
на силите на НАТО, заедно со 
партнерите, како и да поддржи 
развој на способности, концепти и 
доктрина за воздушни операции. 
Генерално, преку реализација на 
својата мисија и програмата за 
работа, тој ги поддржува напорите за 
стандардизација и интероперабилност 
на Алијансата преку обезбедување 
едукација и обука на персоналот 
што планира и спроведува воздушни 
операции на оперативно и на тактичко 
ниво. Исто така, на нациите им 
обезбедува образование и обука 
според нивните специфични барања, 
со цел да ги исполнат целите на 
НАТО. 
Центарот се стреми да ѝ обезбеди на 
Алијансата примарна тактичка обука и 
експертиза во доменот на воздушните 
операции, како и да го покрие целиот 
спектар преку курсеви наведени во 
каталогот со можности за образование 
и обука. Тесно соработувајќи со 
стратешките команди на НАТО (Allied 
Command Operations и Allied Command 
Transformation), Центарот обезбедува 
едукација и обука на лидерите 
кои планираат, издаваат задачи, 
реализираат команда и контрола на 
воздушните операции. Со тоа тие 
придонесуваат за експериментирање 
во овој домен, за развивање на 
концептот и доктрината, обликувајќи 
ја иднината во доменот на воздушните 
операции. Центарот продолжува да 
придонесува за развој на идните 
системи на Air C2, преку тестирање и 
евалуација и со обезбедување насоки 
за заедничко таргетирање од страна 
на Сојузничката команда за операции.

Драган Павловски

Центрите на извонредност (Centres of Excellence) помагаат во 
развојот на доктрината, вршат идентификација на научените 

лекции, ги подобруваат интероперабилноста и способностите, а 
воедно вршат тестирање и верификација на концептите преку 

експериментирање. Преку овие центри се врши избегнување на 
дуплирање на средствата, ресурсите и можностите во Алијансата



Човекот има огромно влијание 
врз загревањето на воздухот, 
водата и земјиштето. Во секој 
населен регион низ целиот 

свет се случуваат брзи промени кои 
се неповратни со своето влијание 
врз животот на човекот. Оваа 
анализа отстапува од позитивните 
сценарија. Со сигурност се тврди дека 
климатските промени предизвикани 
од човекот ги забрзуваат настаните 
што ни се случуваат секојдневно, 
од пожари, поплави до топлотни 
бранови. Кој е виновникот за 
климатските промени што ја 
загреваат планетата, дури и повеќе 
од јаглерод диоксид. Извештајот на 
истражувачката група на Обединетите 
нации предупредува дека светот, 
дури и во сценарија кога емисиите 
на стакленички гасови значително 
се намалуваат, најверојатно ќе го 
надмине затоплувањето од 1,5 
степени Целзиусови во споредба со 
температурите од прединдустрискиот 
период, референтен период од 1850 
година до 1900 година, кој е најраниот 
период на глобални набљудувања.  

Овие ефекти од климатските промени 
продолжуваат да се брануваат 
низ целата планета, засилувајќи 

ги катастрофите како масивните 
пожари во Калифорнија и многу 
држави низ Европа, смртоносните 

Одговорност за климатските промени

Глобал

поплави во Кина и во Европа и 
рекордната измерена топлина во 
Сибир. Климатските промени се тука, 
и доколку не се преземат драстични 
мерки, во иднина постојано ќе се 
влошуваат. Во овој извештај на 
истражувачката група на Обединетите 
нации кој е познат како Шестиот 
извештај за процена на климатските 
промени, се испитува причината 
што го поттикнува планетарното 
затоплување во атмосферата, 
океаните и копното. Исто така, 
се разгледуваат и економските 
и еколошките ранливости од 
климатските промени, како и опциите 
за намалување на затоплувањето. 
Целта на овие анализи и извештаи е 
да се соберат најдобрите достапни 
научни сознанија и да се создаде 
солидна основа за дејствување, без 
разлика дали тоа ќе бидат мерки 
за инвестиција во чиста енергија, 
преместување на луѓето од областите 
со висок ризик по нивните животи 
или мерки за помош на најранливите 
места за поуспешно справување со 
неизбежните влијанија. 
Очигледно е дека науката за 
климатските промени брзо напредува, 
но мерките за спречување на 
климатските промени се во 
застој. Анализите укажуваат на 
специфични прашања, како на 
пример намалената временска 
можност на планетата да го издржи 
идното глобално затоплување, 
влијанијата на климатските промени 
врз океаните и замрзнатите региони 
и притисокот врз светските резерви 
на храна и вода поради зголемените 
температури. Сепак, овие извештаи 
помогнаа да се покрене глобално 
движење, особено помеѓу младите 
луѓе, барајќи од светските лидери да 
направат повеќе за да ги исполнат 
своите обврски од Парискиот 
договор, пред да истече времето 
и да биде доцна за сè. Парискиот 
договор е меѓународен договор за 
климатски промени донесен во 2015 
година, кој опфаќа намалување, 
приспособување и финансирање на 
климатските промени.  Меѓутоа, и 
шест години по Парискиот договор, 
производството на гасови што 
произведуваат топлина повторно се 
зголемува. Дури и со намалувањето 
на емисиите на штетни гасови 
поради затворањето на државите 
и пандемијата со КОВИД-19, оваа 
година концентрациите на јаглерод 
диоксид во атмосферата достигнаа 
рекордно ниво, ниво што планетата 
го нема видено најмалку 2 милиони 
години. Овој пораст на емисиите 
на штетни гасови на научниците 
им даде неограничени можности 

да ги проучуваат климатските 
промени во реално време. Преку 
усовршени компјутерски симулации, 
напредната технологија за мерење, 
лабораториските експерименти и 
историските записи, научниците 
добија многу подобра перцепција и 
увид во улогата на човештвото за 
зголемувањето на температурата на 
планетата. 
Со сигурност може да се констатира 
дека климатските промени 

константно влијат на екстремните 
временски услови. Јасно е дека 
огромното количество на гасови од 
стаклената градина и согорувањето 
на фосилни горива, енормно ја 
загреваат планетата. Сè поцврсти 
се доказите дека забележаните 
екстремни климатски промени како 
што се топлотните бранови, обилните 
врнежи, сушите и тропските циклони, 
се препишуваат на човечкото 
влијание. Преку современи научни 
методи може да се утврди колку 
употребата на фосилни горива влијае 
за појава на екстремни настани 
како што се топлотните бранови и 
зголемувањето на нивото на морето 
коешто произлегува од глобалното 
затоплување. 
Климатските промени се глобални, но 
ефектите се локални. Со подобрени 
мерења и моделирање, научниците 
успеаја да анализираат одредени 
делови од планетата и да добијат 
поверодостојни сознанија за тоа 
како ќе се одвиваат климатските 
промени. Додека светот константно 
во просек се затоплува, одредени 
локации се погодени од драстични 
промени. На пример, некои области 
со затоплувањето се предвидува да 
се исушат, додека други ќе бидат 
под удар на влажен бран. Во некои 
случаи, и двата настани можат да се 
случат на истото место, односно да 
има периоди на суша проследени со 
поплави. Овие екстремни климатски 
удари на зголемени екстремно влажни 
и суви настани во текот на 21 век ќе 
се зголемуваат.
Меѓутоа, јаглерод диоксидот, и 
покрај тоа што игра најважна улога 

Вознемиреноста и очајот 
кои ни ги носат климатските 
промени не претставуваат 
нови феномени. Колкаво 
е влијанието на човекот 

врз промената на климата 
и дали во иднина ќе биде 

полошо? Според анализите 
на истражувачката група 
на Обединетите нации, 

одговорите на овие прашања 
се многу поостри од кога 

било претходно. Во нивните 
извештаи се нагласува дека 

времето за преземање 
мерки истекува и дека се 

потребни многу поагресивни 
мерки за да се ограничат 

катастрофалните последици 
од климатските промени. 

19



во глобалното затоплување, не е 
единствениот причинител. И другите 
гасови со ефект на стаклена градина, 
како на пример метанот, во блиска 
иднина – период од околу 20 години, 
може да зароби повеќе топлина од 
јаглерод диоксид. Научниците тврдат 
дека загадувањето со метан е на 
многу високо ниво поради човечките 
активности како земјоделството 
и производството на нафта и гас, 
како и дека се зголемуваат и други 
стакленички гасови како азот диоксид. 
Намалувањето на емисијата на овие 
гасови ќе има огромни придобивки 
за подобрување на климатските 
промени.
Јасно е дека нема повеќе време 
за многу размислување. Во оваа 
ситуација иднината на климатските 
промени ќе ја креираат постапките 
на луѓето во иднина и како 
планетата ќе одговори на тие 
постапки. Проекциите предвидуваат 
дека доколку концентрацијата на 
јаглерод диоксид во атмосферата 
се удвои, планетата би се загреала 
од 2,5 до 4 степени Целзиусови. 
Според најпозитивните проекции за 
намалување на емисиите на гасови, 
се очекуваат дека затоплувањето ќе 
продолжи барем до средината на 21 
век. Засега, без масовни активности 
за ограничување на емисиите на 
гасови кои би започнале веднаш, 
изгледа невозможно глобалното 
затоплувањето да остане во рамките 
на договорот од Париз.
Сепак, во извештај на 
истражувачката група на ОН, за 
научниците сè уште има нејасни 
работи. Познато е дека луѓето ја 
загреваат планетата преку своите 
активности како што се согорување 
на фосилни горива и расчистување 
на земјиштето за земјоделски 
потреби и урбаниот развој. Нејасно е 
прашањето од каде потекнува и кои 
се причините за големата количина 
на метан. Генерално е познато 
дека метанот доаѓа од мешање на 
природни извори, како мочуришта 
и топење на мразот на половите 
и од човечки извори, како што е 
нафтата, гасот, земјоделството и 
депониите. Меѓутоа, сè уште нема 
одговор кој од човечките извори 
е најголемиот виновник. Еден од 
најголемите извори на несигурност 
во климатските модели се облаците, 
односно дали облаците ќе помогнат 
да се загрее планетата или да се 
излади. Овие појави на влага во 
атмосферата се комплицирани, 
тешко се предвидуваат и можат да 
имаат многу различни влијанија, 
во зависност од специфичните 
услови на дадена точка на небото. 
Облаците ја менуваат распределбата 

на врнежите на планетата, но можат 
да влијаат и на температурите. 
Облаците со мала височина имаат 
тенденција да ја вратат сончевата 
светлина во вселената и да имаат 
ефект на ладење, додека облаците 
на голема надморска височина ја 
заробуваат топлината, апсорбирајќи 
ја и повторно и емитувајќи 
инфрацрвено зрачење. 
Една од најзагрижувачките 

последици е моментот кога луѓето 
предизвикуваат неповратни, 
катастрофални влијанија што ги 
забрзуваат глобалните промени. На 
пример, одмрзнувањето на вечниот 
мраз може да ослободи огромни 
количини на јаглерод диоксид и 
метан, што дополнително го забрзува 
затоплувањето без никакво човечко 
влијание. Затоплувањето, исто така 
може да достигне до една критична 

точка, каде што циркулацијата над 
океаните ќе запре, што ќе доведе 
до глобални промени во врнежите 
и нивото на морето. Промените 
во климата, исто така, може да 
предизвикаат критичните екосистеми, 
како што тропските дождовни шуми, 
да влезат во циклус на распаѓање. 
Ако се случи барем една од овие 
можни промени, тогаш штетните 
ефекти од затоплувањето ќе 

продолжат, дури и ако секоја држава 
драстично ги ограничи емисиите на 
стакленички гасови.
Најголемото неодговорено прашање 
за иднината останува исто: Што 
ќе направи човештвото за да ги 
намали климатските промени? 
Кои ќе бидат идните насоки за 
унапредување и користење на 
енергијата, модернизирање на 
транспортот и експлоатација на 

земјиштето, како основни фактори 
што влијаат на климатските промени. 
Од заклучоците во извештајот на 
истражувачката група на ОН, може 
да се констатира дека човештвото 
веќе направило значителна штета 
на климата, а уште пострашни 
последици претстојат доколку не се 
преземат итни акции на глобално, 
светско ниво. Емисиите на јаглерод 
диоксид честопати се третираат 
како проблем што треба да се реши 
индивидуално, со промена на нашите 
навики за лична потрошувачка, со 
користење на „зелени производи“, 
чија цел е да ја поттикнат желбата на 
луѓето да бидат еколошки посветени. 
Меѓутоа, иронијата која ги тера 
луѓето да живеат на начин преку кој 
ќе се намали нивното влијание врз 
животната средина, е пристап кој ги 
затскрива вистинските виновници, 
компаниите кои произведуваат или 
користат големи количини фосилни 
горива и држави кои не преземаат 
никакви мерки за спречување на 
емисиите на штетни гасови. Затоа 
е потребна акција од страна на 
државите, не само индивидуална 
жртва. Потребно е државите да 
донесат национални стандарди 
за чиста електрична енергија на 
национално ниво, со побарување до 
компаниите електричната енергија да 
ја добиваат од обновливи извори како 
сончева енергија, а не од фосилни 
горива. Само владите имаат пари 
и овластувања за подобрување на 
јавниот превоз и друга критична 
инфраструктура кои се потребни за 
максимално намалување на емисиите 
штетни гасови на долг рок.
Во јуни оваа година, над 
северозападниот дел на Пацификот 
се спушти топлинска купола, со што 
температурите се зголемија за 10 
степени над нормалата. Беше толку 
жешко, така што растенијата изгореа 
во почвата, се распукаа патиштата, 
а каблите за трамвај се стопија на 
температури што достигнаа над 46 
степени Целзиусови. Потоа, во јули, 
екстремните поплави ја зафатија 
северозападна Европа, оставајќи 
зад себе најмалку 190 загинати, 
а повеќе од 1000 се сметаат за 
исчезнати. Истото се случи и во 
кинеската провинција Хенан, каде 
беше поплавено метрото, се урнаа 
многу патиштата, а најмалку 100 
лица загинаа. Сите овие настани 
што го погодија целиот свет се 
предвесници на климатските промени. 
Врнежите коишто предизвикаа 
разорни поплави во Германија и 
во северозападна Европа, се јасен 
показател за главниот виновник: 
климатските промени. Ова се настани 
коишто навистина покажувааат 

дека е потребно итно дејствување, 
а се случија само еден ден откако 
Европската Унија објави сеопфатен 
пакет со предлози за решавање 
на итните климатски случаи. Овие 
предлози најверојатно нема да им се 
допаднат на посиромашните земји од 
ЕУ или на оние кои во голема мера 
се потпираат на фосилни горива. 
Меѓутоа, овој катастрофален настан 
што се случи веднаш по објавувањето 

на тие предлози, многу добро 
илустрира зошто се потребни такви 
амбициозни политики.
Покрај климатските промени, 
експертите посочија и недостатоци 
во комуникацијата во Европскиот 
систем за превенција од поплави. 
Германските метеоролошки и 
хидролошки служби три дена пред 
да се случи настанот издале бројни 
предупредувања. Сепак, проблемот 

не е само до известувањето, туку 
и до сериозноста на соопштување 
за влијанието на поплавите врз 
населението, односно дел од 
причината за големите загуби на 
човечки животи е тоа што луѓето 
не ја разбрале сериозноста на 
предупредувањата. 
И, додека екстремните временски 
настани како овие стануваат сè 
почести, предизвик ќе биде начинот 

на ефективно пренесување на 
информацијата за опасноста што ќе 
следи. Но, иако системите за рано 
предупредување можат да помогнат 
во намалувањето на загубата на 
човечки животи и материјално-
технички средства, крајниот одговор 
е човекот да престане да емитува 
јаглерод диоксид и други стакленички 
гасови кои ја загреваат планетата. 

д-р Ненад Танески

Годинава се навршуваат 
60 години од трагичното 
загинување на Даг 
Хамарскјолд, а по повод 24 

Октомври – Денот на ОН, текстот 
е кратко потсетување за неговите 
напори во насока на поголема 
ефикасност на мировните операции 
под знамето на ОН.
Неговиот имиџ на внимателен 
бирократ му помогнал да биде 
прифатлив за назначување на 
таа позиција за обете велесили – 
САД и (во тоа време) Советскиот 
сојуз (СССР). Пресудни биле 
неговите независност на мислата 
и делувањето и апсолутната 
лојалност кон ООН како институција. 
Соочен со фактот дека амбициите 
на основачите на Организацијата 
за колективна безбедност биле 
втемелени на принципот на 
биполаритет, Даг се обидел да 
прикаже пореална, но и поефективна 
улога на ООН во одржувањето на 
светскиот мир. Бил убеден дека 
ООН имаат капацитет да обезбедат 
механизам за „превентивна 
дипломатија“ -  проактивна и 

превентивна интервенција во кризи, 
и пред тие да се развијат во големи 
конфликти.

Превентивно 
распоредување
Концептот на превентивна 
дипломатија (и распоредување) бил 
креиран речиси педесет години пред 
неговата примена во мисијата на ОН, 
UNPREDEP во Република Македонија 
(1995-1999г.) од Hammarskjöld како 
генерален секретар на ОН. Тој 
концепт се заснова врз принципи 
кои за првпат се формулирани во 
Извештајот на ОН „Агенда за мир“ во 
1992 година.
Мировните активности под 
покровителство на ООН се 
однесуваат на Поглавјата VI (Мирно 

решавање на споровите) и VII 
(Акција во однос на заканите за 
мирот, кршењето на мирот и актите 
на агресија) од Повелбата на ООН. 
Иако овој поим не се споменува 
во Повелбата, Hammarskjold 
посочил дека тој се однесува на 
миротворството како операции на 
„Поглавје шест и пол“.
„Политиката и дипломатијата не 
се игра на волјата и вештината 
во која резултатите не зависат 
од карактерот на оние кои 
не ја играат. Резултатите 
не се одредуваат со површна 
способност, туку со постојаност 
на актерите во нивните напори 
и со валидност на нивните 
идеали. Наспроти она што се 
чини дека е општоприфатливо 

Генералното собрание на Организацијата на ОН, на седница во 
1953 г. го изгласало Даг Хамарскјолд  за генерален секретар на 
ОН, втор по ред од формирањето на Организацијата. Роден во 
Шведска во 1905 г., економист по струка, оценет како подобар 

професионален дипломат отколку политичар и без лични амбиции 
и очекувања за позицијата за која бил предложен

Мировни мисии

Генерални секретари на ООН 
Даг Хамарскјолд (Dag Hammarskjöld)

верување, нема интелектуална 
активност што побезмилосно ја 
тестира цврстината на човекот 
од политиката. Многу успеси во 
јавноста се можни за жонглер, но 
трајни резултати постигнува само 
упорниот градител. Оние кои се 
предодредени да бидат учители 
или лидери може да профитираат 
од својата интелигенција, но 
својата позиција можат да ја 
оправдаат само со интегритет“. 
(На прославата по повод 
10-годишнината од основањето на 
ОН во 1955г.)

Воспоставување на UNEF I
Во 1956 г. биле распоредени 
мировните сили на ОН, United Nations 
Emergency Force (UNEF I), за време на 
кризата во Суецкиот Канал на Блискиот 
Исток, за прв пат со вооружен 
персонал, со мандат обезбедување 
и надгледување на прекин на 
непријателствата, вклучително и 
повлекување на вооружените сили 
на инволвираните страни, како и 
воспоставување тампон-зона помеѓу 
нив. UNEF ги поставил основите за 
развој на норми за мировните мисии 
на ООН, вклучително и оние кои се 
однесуваат на употреба на сила. 
Преземајќи ја одговорноста за UNEF I, 
Dag лично го надгледувал решавањето 
на конфликтот и во мировните сили 
гледал клучна улога за изнаоѓање 
решенија, но избегнувал употреба на 
сила.
Идејата за UNEF, Hammarskjöld 
ја разработил со Lester Pearson 
(канадски државен секретар за 
надворешни работи), веднаш 
по избувнувањето на кризата, 
препознавајќи ја потребата во 
овој конфликт, за нешто повеќе од 
невооружена набљудувачка мисија, 
опишувајќи ги UNEF како вистински 
меѓународни мировни и полициски 
сили, доволно способни за одржување 
на мирот за време на креирање на 
политичка спогодба меѓу завојуваните 
страни. 
„Мислам дека никој не би ја 
прифатил позицијата генерален 
секретар, знаејќи што значи тоа, 
освен со чувство на одговорност. 
Никој, сепак, не би можел да биде 
на таа позиција без чувство на 
благодарност за една должност 
толку благородна колку што е 
тешка". (По прифаќањето на 
вториот мандат на генерален 
секретар на ОН во 195 7г.)

ONUC во Конго
На едно од неговите патувања, од 18 
декември 1959 г. до 31 јануари 1960 
г., Даг посетил 21 земја и територии 
во Африка - патување кое тој го 

опишал како „строго професионално 
патување за проучување и прибирање 
информации“, после кое тој тврдел 
дека се здобил со „еден вид пресек 
на секој вид политички одговорно 
мислење во Африка“. Тоа му 
помогнало подобро да се запознае и 
со состојбите во Конго. Како одговор 
на барањето од Конго, Советот 
за безбедност го овластил Dag 
Hammarskjöld да обезбеди воена и 
техничка помош на земјата. Првите 
мировни сили од составот на мисијата 
ONUC биле распоредени во рок од 48 
часа.

Со започнување на вооружениот 
конфликт во Конго во 1960 г., 
Hammarskjöld за прв пат во историјата 
на ООН се повикал на член 99 од 
Повелбата на ОН, кој предвидува 
дека: „Генералниот секретар може 

да го претстави пред Советот за 
безбедност секое прашање што 
според негово мислење може да 
претставува закана за одржување на 
меѓународниот мир и безбедност за 
решавање на кризата“.
Иако „сините шлемови“ биле напаѓани 
од вооружени групи, дејствувајќи 
дефанзивно, тие ги почитувале 
ограничувањата наметнати од страна 
на генералниот секретар на ОН. 
И покрај тоа, Hammarskjöld одбил 
примена на воена офанзива и го 
вложил сопствениот авторитет за 
преговарање за прекин на огнот. На 17 

септември 1961 г., на пат кон Северна 
Родезија на таков состанок, тој бил 
убиен, кога авионот во кој се наоѓал 
бил срушен во близина на границата 
меѓу Катанга и Северна Родезија. 

М.С.

Иван Тасевски својата богата 
воздухопловна кариера ја 
започнал со обука на авиони 
во Руската Федерација 

како пилот-кадет на југословенското 
воено воздухопловство, кога во текот 
на месец август 1944 г., поголема 
група југословенски, а се разбира 
и македонски воздухопловци, 
биле испратени на школување 
во тогашната СССР (денешна 
Руска Федерација). Обуката била 
реализирана со руски инструктори, 
на авионите од типот „Јаковљев“ 
(„Јак-1“ и „Јак-3“). По завршување 
на обуката, од сите овие млади 
пилоти бил формиран еден јуришен 
воздухопловен ловечки полк, кој 
со руските авиони прелетал во 
сопствената држава. Тоа е периодот 
непосредно после завршувањето 
на Втората светска војна, така што 
таа група на пилоти не учествувала 
во воените дејства. На истата обука 
Тасевски ги направил и првите 
падобрански скокови со кои се 
вбројува меѓу првите Македонци кои 
скокале со падобран.

После враќањето од СССР, 
на почетокот на 1947 г., како 
млад поручник-пилот, Тасевски 
добил работно ангажирање во 
воздухопловната воена база во 
Љубљана – Словенија, а  сосема 
кус период потоа, кон крајот на 
истата година, пилотот-ловец Иван 

Тасевски бил прекомандуван на 
работа во воздухопловната база на 
3. воздухопловен полк во Скопје. Но, 
и овојпат не било за „долго“ бидејќи 
таа воздухопловна единица добила 
задача да се пребазира во Тирана 
– Албанија. Целта на оваа единица 
била да го заштитува воздушниот 
простор на тогашна НСР Албанија 
од надлетувањето на италијански и 
грчки воени воздухоплови. Престојот 
на единицата во Албанија траел 
нешто повеќе од шест месеци. Со 
ова искуство популарниот Тасе, како 
го именуваа сите, често пати на шега 
умееше да каже: Цели шест месеци 
јас го чував небото над Албанија.
По завршувањето на претходната 
воена задача, Иван Тасевски бил 
вратен во Скопје. Овој пат со задача 
да врши дообука и тренажа на пилоти 
испратени од воздухопловната 
команда на Албанија. Таквата задача 
се реализирала во рамките на 
потпишаната спогодба за соработката 
на воените воздухопловства на двете 
тогашни држави, НРС Албанија и СФР 
Југославија.

Иван Тасевски
На небо без граници

Легендарни македонски пилоти

Во меѓувреме, популарниот Тасе 
во текот на 1950 г. започнал и со 
обуки на пилоти во аероклубот во 
Скопје., а самиот почнал да лета 
и на воздухопловни едрилици. 
Истовремено, тоа е период кога 
тој активно бил ангажиран и во 
севкупните аероклупски активности. 
Посебно се истакнувал на полето на 
обуката на нови пилоти, учествувал на 
воздухопловните настапи, пилотирал 
со авиони за скокање на падобранци 
и влечење едрилици, бил присутен 
во организацијата на спортски 
натпревари, бил неизоставен дел 
од организираните аеромитинзи, 
а бил  поставен и за командир на 
ескадрилата на Републичкиот штаб 
за територијална одбрана на СР 
Македонија, како и во уште низа други 
активности.
Во текот на 1951 г. Тасевски 
се демобилизирал од военото 
воздухопловство и во првиот период 
се вработил во тогашната Народна 
техника на град Скопје, едновремено 
реализирајќи и аероклупски 
едриличарски обуки во Скопје. Веднаш 
потоа, Тасевски поминал извесен 
период на работно место управител 
и наставник по моторно летање и 
воздухопловно едриличарство во 
Школскиот центар на аероклубот во 
Куманово, а оттаму се преместил на 
работно место контролор на летање 
на аеродромот во Петровец крај 
Скопје. Истакнувајќи го своето знаење 
и воздухопловно искуство, тој  подолг 
период бил и шеф на скопската 
контрола на летање. 
И покрај сериозните професионални 
обврски во контролата на летањето, 
Тасевски бил силно посветен на 
пилотирањето, така што секој 
свој слободен миг го користел 
на спортските аеродроми ширум 
Македонија. 
Подоцна, во периодот после 1966 г., 
Тасевски беше еден од првите пилоти 
на тогаш формираното воздухопловно 
претпријатие за земјоделска 
хемизација, „Агрохемизација“ во 
Скопје. Ова претпријатие беше 
последниот постојан професионален 
ангажман на Тасевски, од каде што 
замина во пензија. Но, и покрај тоа, 
тој беше постојано присутен и активен 
пилот во рамките на македонското 
воздухопловство. Продолжи да биде 
инструктор за обука на многу нови 
пилоти, да раководи со обуки на 
пилоти, но и да учествува на поголем 
број аеромитинзи организирани кај 
нас. Посебно бил познат по својот 
настап како „селанец“ кој лета со 
авион. 
Секогаш го раскажуваше својот прв 
настап со шеговитата точка на голем 
аеромитинг одржан во Каратманово. 

Преку разглас било повикано дали 
некој од публиката сака сам да лета со 
авион. На повикот се одзвал Тасе, но 
како еден од публиката, преоблечен во 
селска облека, водејќи магаре со себе. 
По многуте натегања со обичниот 
„селанец“, на општо изненадување 
на публиката, му било дозволено сам 
да управува со авионот. Авионот, во 
рацете на „селанецот“, потскокнувал и 
се одделувал од пистата, па повторно 
допирал до неа, за на миг да се 
заврти лево или десно и конечно да 
полета. Направил еден круг околу 
аеродромот и успешно се вратил 
назад. Публиката била одушевена од 
умешноста на „селанецот“. Сепак, на 
крајот, на публиката ѝ било кажано 
дека тоа било шега, а дека со авионот 
управувал  познатиот пилот Иван 
Тасевски.
Во текот на својата кариера, Иван 
Тасевски бил поставен уште на 
една значајна воздухопловна воено-
цивилна позиција, тесно поврзана 
со активностите на тогашниот 
Воздухопловен сојуз на Македонија. 
Имено, сè до пред непосредниот 
распад на СФР Југославија, 
Републичкиот штаб за територијална 
одбрана на СР Македонија имаше 
своја воздухопловна ескадрила која, 
во својот состав ги опфаќаше авионите 
лоцирани на петте македонски 
спортски аеродроми и пилотите кои 

имаа завршено Школа за резервни 
офицери на авијација – пилоти. Со 
таквата ескадрила раководеше и 
командуваше токму тој, резервен 
пилот-ловец, мајорот Иван Тасевски. 
Од моментот на формирањето на 
оваа ескадрила, па сè до нејзиното 
неформално расформирање, беа 
организирани голем број воени 
вежби на бројните т.н. партизански 
аеродроми, лоцирани низ 
македонските природни релјефи како 
Пониква, Витолиште, Каратманово, 
Витачево, Извор и други.
Пилотската книшка на Тасевски имаше 
забележано над 7000 часови летање 
на голем број типови авиони. Меѓу 
нив се вбројуваат: „Јаковљев“ (Јак), 
„Поликарпов“ (По-2), „УТ – 2“, „Тајгер“, 
„Бикер“, „Тројка“, „Курир“, „Аеро – 2“, 
„Аеро 3“, „АН – 2“, „Утва 75“ и други.
Иван Тасевски остана забележан како 
еден од бардовите на македонското 
воздухопловство. Воен пилот-ловец, 
наставник и инструктор на авиони, 
чие име со почит се изговара од 
воздухопловците на овие простори, 
но и на поранешните југословенски 
простори и пошироко. Во својата 
професионална и волонтерска 
активност се закити со многубројни 
ордени, дипломи и признанија, но и со 
голема почит од неговите ученици и 
следбеници.

Ѓорги Чачкиров

Неоспорлив пример за поврзаноста помеѓу военото 
воздухопловство и аероклубовите е Иван Тасевски,  еден од 

бардовите на македонското воено-цивилно воздухопловство. 
Роден е на 21 мај 1928 г. во с. Миладиновци крај Скопје. Се чини, 

како датумот на неговото раѓање да ја определил неговата 
животна и професионална ориентација. Имено, во поранешната 

СФР Југославија, 21 мај беше ден на југословенското воено 
воздухопловство, а тој беше дел и од него 



Примарниот воздухоплов 
за поддршка на 
копнените единици бил 
неприкосновениот „Junkers 

Ju-87” наречен „штука“. Тој бил 
„нуркачки“ бомбардер, што ги 
напаѓа целите од голема висина под 
стрмен агол на напад, ослободувајќи 
тероризирачки товар на бомби. Но, 
сепак, германското воздухопловство 
трагало по дизајн на авион, 
способен да ги неутрализира 
непријателските логистички линии, 
летајќи на ниски висини со низок 
остар агол на напад. Во раните 
денови на војната, создаден е 
„Henschel Hs-129“, авионот чиј 
преден дел (нос) наликувал многу 
повеќе на рибата штука, отколку 
славниот авион „Ју-87“ кој бил 
нарекуван „штука“. Главните успеси 
на авионот „Henschel Hs-129“ биле 
на фронтот во Северна Африка и на 
источниот фронт.  	

Дизајн
„Henschel Hs-129“ бил авион 
дизајниран со два мотори и многу 
цврста воздушна конструкција. 
Потребата од воздухоплов со намена 
за блиска поддршка на германските 
копнените единици не била по 
секоја цена. Имено, потребните 
спецификации за ваков тип на 
авион на почеток на војната биле 
резервирани. Тие спецификации 
подразбрале авион создаден од 
резервни делови, односно делови 
кои не се потребни за производство 
на други примарни авиони од 
асортиманот на германското воено 
воздухпловство. Според наведеното, 
главна спецификација за „Henschel 
Hs-129“ била во потребата од 
мотори кои не се вообичаени за 
производство на германски авиони. 
За таа цел моторите на авионот 
биле од француско потекло, односно 
два мотори  „Gnome-Rhône 14M“, 

Потребата на германското 
воено воздухопловство од 

соодветен воздухоплов 
за уништување на 

непријателски логистички 
единици била од највисоко 

ниво. Во раните фази на 
Втората светска војна, 

германската армија 
постигнувала огромни 
успеси. Економските и 
стратешките резерви 
биле на високо ниво и 

овозможувале индустријата 
да експериментира со развој 

на воени воздухоплови од 
секаков карактер 

Вооружување

„Henschel Hs 129”



кои биле способни да развијат 690 
коњски сили. Моторите биле мали, 
со релативно слаба моќ, но доволни 
за улогата на севкупниот дизајн на 
авионот. Дизајнот на авионот бил 
со главна функција на уништување 
на непријателски логистички конвои 
и фортификации кои биле слабо 
бранети. Бидејќи овие напади 
биле изведувани од мали висини, 
очигледниот ризик од непријателски 
оган подразбирал и авионот да е 
од цврста и ригидна конструкција. 
Пилотската кабина била изработена 
со 75-милиметарско дебело стакло 
за заштита од непријателски оган. 
Функцијата на авионот подразбирала 
и ниски фронтални напади, па затоа 
пилотскиот кокпит бил дизајниран 
што е можно понапред во носниот 
дел на авионот. Ова овозможувало 
поголема прегледност и контрола 
при извшување на вакви напади. 
Конструкцијата на авионот била 
изградена врз облик на таканаречена 
„када“ која била целосно обложена 
со челични плочи во пределот на 
носот. Целиот пилотски кокпит бил 
од челик, овозможувајќи перфектна 
заштитна на пилотот. Видливоста била 
со фокус напред, додека на страните 
на пилотската кабина биле вградени 
мали прозорчиња кои исто така биле 
оклопни, со непробивно стакло. 
Формата на трупот била во форма 
на триаголник, со цел да овозможи 
поголемо одбивање на непријателски 
куршуми. Сето ова било дизајнирано 
со цел да се овозможи поголема 
заштита за пилотот, но исто така 
резултирало и со многу мал простор 
во кокпитот. Инструменталната табла 
била сместена на дното на носот, 
што овозможувало многу тешка 
прегледност. Малиот простор во 
кокпитот предизвикал некои контролни 
инструменти за моторот да бидат 
лоцирани надвор, на самите моторни 
гондоли на авионот. Нишанската 
направа била лоцирана надвор, 
пред предниот дел од пилотската 
кабина. Сите овие карактеристики ја 
намалувале удобноста на пилотот, 
но не и ефектот на авионот. Со 
соодветен тренинг и искуство, 
овој авион претставувал страшно 
оружје во рацете на пилотите. 
Тежината на оклопот и заштитата на 
авионот предизвикувале тешкотии 
во управувањето на авионот. 
Воздухопловот бил за 12 проценти 
потежок од соодветните потреби. Но, 
покрај овие недостатоци, германското 
воено воздухопловство било упорно во 
своите намери за овој воздухопловен 
концепт. Со неколку модификации 
се појавила и првата варијанта на 
„Henschel Hs-129“, означена како „А-1“. 
Оваа варјанта била вооружена со два 

топа „MG 151/20” со калибар од 20 
милиметри и два митралези „MG 17” со 
калибар од 7.92 милиметри. Авионот 
бил способен за носивост на четири 
бомби со тежина од 50 килограми.  

Варијанти
„Henschel Hs-129“ – „B-1” 
Проблемите кои биле забележани во „A-
1” варијантата биле отстранети. Главниот 

проблем бил недоволната прегледност 
од пилотската кабина и проблемите 
кои биле резултат од ротацијата на 
пропелерите. Левиот пропелер вртел 
во насока на стрелките од часовникот, 
додека десниот пропелер вртел контра 
насока на стрелките на часовникот. Овој 
сегмент предизвикувал проблеми во 
лет. Следел нов дизајн на пилотската 
кабина и нормализирано ротирање на 

ГЛАВНИ КАРАКТЕРИСТИКИ НА „HENSCHEL HS-129“ – „B-2”

ЕКИПАЖ 1

ДОЛЖИНА 9,75 метри

РАСПОН НА КРИЛА 14,20 метри

ВИСИНА 3,25 метри

МОТОР
Два клипни мотори „Gnome-Rhône 14M-4/-5” со 
14 цилиндри, способни да развијат 690 коњски. 
Моторите биле со воздушно ладење.

МАКСИМАЛНА БРЗИНА 407 километри на час, на висина од 3830 метри

ОПСЕГ НА ОПЕРАТИВНО 
ЛЕТАЊЕ 690 километри

МАКСИМАЛНА ВИСИНА НА 
ЛЕТАЊЕ 9000 метри

ВООРУЖУВАЊЕ

Два митралези „MG 17” со калибар од 7.92 
милиметри, моделите од 1943 и 1944 година биле 
опремени со два митралези „MG 131” со калибар 
од 13 милиметри

Два топа „MG 151/20” со калибар од 20 
милиметри или една гондола со топ „MK 101” или 
„MK 103” со калибар од 30 милиметри

Максимална носивост на 2 бомби со тежина 
од 50 килограми лоцирани под крилата и 4 
бомби со тежина од 50 килограми лоцирани под 
централната конструкција на авионот



пропелерите. Овие два сегменти го 
создале моделот “B-1”. Во месец јуни 
1942 година овој модел бил опремен со 
нов топ, кој бил лоциран во гондола под 
централната конструкција на авионот. 
Топот бил „MK 101” со калибар од 30 
милиметри. 

„Henschel Hs-129“ – „B-2” 
Разликата во овој модел од неговиот 
претходник „B-1” била во конструкцијата 
на системот за гориво. Малите 
модификации вклучувале и вградена 
кружна радиоантена (која имала 
функција на пронаоѓање на насока) 
и конструкција на пократки издувни 

цевки. Една од главните модификации 
во оваа варијанта била употребата на 
ново вооружување од топови „MK 103” 
со калибар од 30 милиметри. Овие 
топови користеле иста муниција како 
нивните претходници „MK 101”, но 
главната разлика била во брзината на 
испукување. Меѓу другото, постојаните 
извештаи за појавата на нови варијанти 
на руски тенкови „T-34” придонеле кон 
краткиот рок на употреба на новиот 
топ. Со оваа промена, оваа варијанта 
била опремена со топ „Flak 18” со 
калибар од 37 милиметри. Овој топ 
бил модификација од противавионски 
топ. Топот бил првично испробан 

и прикачен на авионот „Ju-87”. 
Употребата на овој топ во „Hs-129 B-2” 
овозможувала поголемо количество на 
муниција за разлика од употребата во 
авионот „Ju-87”, која била ограничена 
на 12 проектили по гондола. Оваа 
конфигурација на вооружување 
предизвикувала огромни тенковски 
загуби кај советската армија. 

„Henschel Hs-129“ – „B-3” 
Оваа варијанта била опремена со 
најтешкото вооружување кое било 
вградено во воздухоплов за време 
на Втората светска војна. Топот 
„Bordkanone BK 75” со калибар од 
75 милиметри бил модификација 
од теренскиот противтенковски топ 
„PaK 40”. Топот имал тежина од 1200 
килограми и претставувал оружје 
кое било способно за уништување 
на секаков вид тенк во Втората 
светска војна. Тој бил автоматски, со 
автоматско полнење и аеродинамичен 
изглед на цевка. Муницијата била 
складирана во магацин кој се наоѓал 
позади пилотскиот кокпит. Магацинот 
имал капацитет за 12 гранати. Покрај 
огромната моќ, тежината на топот 
предизвикувала отпор и тежина во 
контролите на летањето. Авионот 
забележал значителен успех во 
уништувањето на непријателските 
тенкови.

Димитар Даневски



Воени музеи

Проектот за музејот, како и 
неговата изградба, е започната 
во 1958 година, а во 1960 година 
е отворен за посетители. Самата 

градба е мошне импозантна и голема со 
карактеристична советска архитектура. 
Неговото значење го покажува фактот 
дека музејот има сопствена станица за 
подземна железница. Музејот е една од 
десетте градби изградени во проектот „10 
големи згради“ по повод одбележувањето 
на десетгодишнината од успехот на 
Кинеската револуција во 1959 година. 
Музејот за прв пат за странски посетители 
е отворен на 1 март 2008 година. 
Колекцијата на музејот брои околу 180.000 
артефакти и орудија.  
На источниот и западниот надворешен 
дел од зградата на музејот се поставени: 
нуклеарна балистичка ракета од среден 
дострел „Dongfeng- 2“, патролни чамци, 
логистички возила за поддршка кои 
учествувале на парадата во 2009 година, 
како и неколку топови од династијата 
Кинг. Халата на вооружувањето е 
најголемата хала во склоп на музејот 
и истата зазема простор од 18.500 
м2. Постојаната поставка посветена 
на вооружувањето е поделена на три 
сегменти кои се поставени на три ката. 
Првиот сегмент е сместен  во сутеренот 
на музејот во неговиот централен дел каде 
се разместени голем број на тенкови и 
други оклопни возила, различни видови 
на орудија и оружја, остатоци од срушен 
U-2 разузнавачки авион како и Hongqi-2 
проектил. Во централниот дел од првиот 
кат т.е. вториот сегмент од халата за 
вооружување сместени се авиони, 
проектили и бродови. Третиот и последен 
сегмент е сместен во источниот, западниот 
и јужен коридор од вториот кат. Во овој 

дел се изложени лесни пешадиски оружја 
и орудија, различни видови на муниција, 
пиштоли, ножеви, сабји итн. Во сите три 
сегменти се изложени околу 2500 парчиња 
на вооружување кои се користени, 
запленети или развиени од страна на 
Кинеската народноослободителна војска. 
Во оваа хала, покрај вооружувањето на 
Кинеската народноослободителна војска, 
има изложено и опрема од странски 
производители, како на пример руска 
опрема донирана и купена опрема 
во период од 1950 до 1960 година, 
Јапонска опрема запленета за време на 
Втората синојапонска војна, американско 
вооружување запленето за време на 
Кинеската граѓанска војна и од силите 
на Обединетите нации од периодот на 
Кореанската војна. 
Изложбената хала посветена на воената 
технологија е следна по големина. 
Експонатите од оваа хала се изложени на 
три ката и зафаќаат површина од 7500м2. 
Оваа хала е посветена на технологијата за 
изработка и користења на лесните и тешки  
армиски орудија, воздухопловството во 
целост и технологијата на изработка 
на воздухопловите, морнарицата, 
интерконтиненталните проектили, како и  
на нуклеарното вооружување. 

Во моментов третиот и четвртиот кат 
од музејот се реновираат, така што 
дел од поставките не се достапни 
за разгледување, но се очекува до 
почетокот на 2022 година истите 
да бидат отворени за посетители. 
Достапните постојани поставки се добро 
организирани и поткрепени со голем 
број на изложени документи, знамиња, 
фотографии, диорами и макети, но за 
жал дел од текстуалните описи  пред 
експонатите се на кинески, без соодветен 
превод.
Влезот во музејот е бесплатен и 
истиот работи од 09:00 до 17:00 секоја 
ден, со исклучок на понеделник и 
за празник. За да го посетите овој 
музеј потребно е претходно да се 
најавите на нивната web-страница. 
Единствено нешто што со сигурност 
ќе ви биде потребно при посетата 
на овој музеј е време, затоа што за 
прошетка на овој музеј би требало да 
одвоите најмалку 4-5 часа. Доколку 
грандиозноста на надворешноста од 
музејот ви биде импозантна, тогаш со 
сигурност неговата внатрешност ќе ви 
донесе поголемо воодушевување и 
задоволство.

Златко Блажески

Воениот музеј на Народна Република Кина
Воениот музеј на Народна Република Кина, или поточно Воен музеј 

на Револуцијата на кинескиот народ, е воен музеј посветен на воената 
историја и опрема која низ вековите ја користеле припадниците 

на Кинеската народноослободителна војска. Музејот е лоциран во 
областа Хаидиан во Пекинг. Огромен број на експонати, реставрирани 

стари орудија, слики, униформи, карти и друго се изложени во 
четирите ката од музејот. Музејот е составен од десет хали, од која 

најголема е онаа посветена на вооружувањето





Армијата на Република 
Северна Македонија 
активно учествуваше во 
одбележување на јубилејот 

по повод 8 Септември, Денот на 
независноста. На централната 
државна манифестација „30 години 
независност“, која се одржа пред 
Собранието на Република Северна 
Македонија, Армијата беше 
претставена со свечено дефиле 
на ешалоните од единиците на 
Армијата, како и со борбените возила 
и воздухоплови. Пред јавноста се 
претставија: Баталјонот за почести 
со знаменскиот вод со државното 
знаме и ешалон со воените знамиња 
на единиците на Армијата и знамиња 
од Народноослободителната 

борба на Македонија, ешалонот 
составен од припадници на Вториот 
и Третиот пешадиски баталјон од 
Првата пешадиска бригада, ешалон 
на Баталјонот на Воена полиција, 
Ренџерскиот баталјон и Баталјонот 
за специјални сили, а со формација 
на дел од своите воздухоплови, 
прелет изврши и воздухопловниот 
ВИНГ. Граѓаните имаа можност да 
го проследат и ешалонот со воени 
возила, вооружување и опрема, 
при што беа прикажани лесните 
оклопни возила „Кобра“, оклопните 
транспортери „Хермелин“, лесните 
оклопни возила „Хамви“, „Хамви“ 
со интегриран систем за врски, 
возило со специјална опрема за 
биолошко и хемиско извидување 

и деконтаминација, „Хамер“ со 
диверзантски чамци „Зодијак“, како и 
хаубици 105 мм, инженериски возила 
и инженериски машини и санитетски 
возила. Претходно, делегација на 
Армијата, предводена од началникот 
на Генералштабот, генерал-
потполковник Васко Ѓурчиновски, 
со воени почести положи венци 
од свежо цвеќе на Алејата на 
великаните на градските гробишта 
„Бутел“ во Скопје, а ден претходно, 
по повод Денот на независноста, во 
касарната „Илинден“ во Скопје се 
изврши почесна артилериска стрелба 
со истрелување на 10 плотуни 
од шест артилериски орудија од 
составот на Артилерискиот баталјон 
на Армијата.

30 ГОДИНИ НЕЗАВИСНОСТ
Свечено дефиле на ешалоните 

од единиците на Армијата

DARDO, италијанско борбено 
возило на пешадијата

Италијанското борбено возило на 
пешадијата, DARDO, е развиено и 
се произведува од компаниите „OTO 
MELARA“ и „IVECO“. Компанијата 

„OTO MELARA“ е задолжена за производство 
на борбената купола и за системот за 
контрола на огнот, додека „IVECO“ за 
производство на шасијата, подвозјето и 
погонот. За потребите на италијанската 
армија се произведени 200 возила DARDO, 
но и покрај големиот маркетинг, возилото не е 
продадено на други држави.
Оклопното тело и борбената купола на 
возилото DARDO  се изработени од заварени 
плочи на алуминиуските легури 5083 и 7020, 
а за зголемување на оклопната заштита, 
надворешно е поставен тврд челик. Според 
производителот, оклопот на предниот дел 
од возилото обезбедува заштита од дејство 
на панцирни проектили со калибар од 25 
mm, а од другите страни штити од дејство 
на оружје со калибар од 14.5 mm. Возилото 
поседува класична градба, односно во 
предниот десен дел е вграден погонот, а 
од левата страна е позицијата на возачот. 
Во централниот дел од конструкцијата 
е поставена борбената купола во која е 
сместен комадирот на возилото (лево) и 
нишанџијата (десно), додека во задниот дел 
од возилото е просторот за сместување на 
десантното борбено одделение со капацитет 
од 6 војници. На шасијата од секоја страна 
се поставени по 6 потпорни тркала со гумени 
обрачи (со дијаметар од 590 mm), поставени 
се и по 3 носачи на гасеници. Погонските 
тркала на гасениците се поставени напред, а 
мрзливците се поставени назад. Еластичното 
наслонување на потпорните тркала е 
независно, торзионо, со гумени одбојници,  
плус се поставени и хидраулични амортизери. 
Металните гасеници се со широчина од 430 
mm и на нив се поставени гумени папучи. 
Гасениците се равиени од компанијата 
„Diehl“,  а по лиценца се изработуваат во 
Италија. За заштита на подвозјето и бочните 
страни, се поставени „метални завеси”.                                                                                                                        
За потребите на возачот пред неговиот 
поклопец за влез/излез се вградени 3 
перископи, од кои предниот централен може 
да се замени со пасивен перископ за ноќни 
услови, додека за потребите на командирот 
кај неговиот поклопец за влез/излез се 
вградени 6 перископи. За потребите на 
нишанџијата, пред неговиот поклопец за влез/ 
излез централно е вграден стабилизираниот 
дневно-ноќен нишански систем од 
компанијата  „Kallsman“, опремен и со 
ласерски далечиномер. Нишанот има дневно 
зголемување х10 пати, а во ноќни услови 
со термалниот уред има зголемување х4 и 
х12 пати. На куполата е поставен и детектор 
за откривање од ласерска озраченост. 

Позицијата на командирот е опремена 
со монитор кој ја прикажува сликата од 
нишанскиот систем на нишанџијата и со 
посебни команди за управување со оружјата. 
Инаку, системот за контрола на огнот е 
обезбеден од GALILEO Avionica Hitfist. 
Во задниот транспортен дел е сместено 
6-членото борбено десантно одделение, 
кое за влез/излез ја користи задната голема 
рампа која автоматски се отвора/ затвора со 
помош на хидраулички механизам. Инаку, 
во рампата од левата страна е вградена 
помала врата со еден визир за набљудување 
и пушкарник за дејство од внатрешноста. На 
горниот дел од транспортниот простор има 
еден голем правоаголен отвор/ поклопец. На 
бочните страни од транспортниот простор 
се поставени по 2 дневни перископи, а под 
нив пушкарници за дејство од внатрешноста. 
Од стандарна опрема во возилото е вграден 
уред за АБХО-заштита, за комуникација 
се вградени две VHF-радиа, автоматски 
противпожарен систем со халони, клима уред 
со систем за греење и друго. Двочлената 
борбената купола HITFIST TC25 е опремена 
со стабилизираниот автоматски топ „Oerlikon 
KBA“ со двојно хранење, со калибар од 
25 mm  и теоретска брзина на стрелба од 
560 гранати во минута и коаксијалниот 
митралез МG 42/59 со калибар од 7,62 mm. 
За потребите на топот се подготвени вкупно 
216 гранати (HE, APDS, APFSDS), додека за 
коаксијалниот  митралез 700 куршуми. На 
одреден број од возилата DARDO, борбените 
куполи од бочните страни се опремени 
со вкупно 2 лансери (по 1 од страна) за 
наведуваните противоклопни ракети TOW 2B. 
Инаку во возилото се носат уште 2 резервни 
ракети TOW 2B. Борбената купола се движи 
со помош на електрохидраулички систем. Со 
движење на куполата оружјата имаат азимут 
од 360º, а по елевација топот се движи од 
-10º до +60º. Лансерите на противоклопните 
ракети TOW имаат елевација од -7.5º до +30º. 
На борбената купола напред на две различни 
позиции се поставени по 4 лансери на димни 
гранати марка WEGMANN, со калибар од 80 
mm. 
Во возилото како погон е вграден турбодизел 
моторот IVECO V-6 MTCA, со моќност од 520 
кс, кој ја користи автоматската трансмисија 
ZF LSG 1500, која поседува 4 брзини за 
движење напред и 2 брзинa за назад. Со 
трансмисијата е интегриран и хидростатички 
преносник ZF 9000 со планетарни склопови 
за управување. Од основната конструкција 
на возилото се развиени следните верзии: 
борбено возила на пешадијата, медицинско 
возило, командно возило (C3I), носач на 
минифрлач (од 120 mm) и верзија со борбена 
купола Т60/ Т70 (прототип). 

Ивица Дамески

Вооружување

1.	 Светло и светлосна 
	 сигнализација
2.	 Трансмисија ZF LSG 1500
3.	 Позиција на турбодизел 
	 мотор IVECO V-6 MTCA
4.	 Перископи за возачот
5.	 Поклопец од отворот за возачот
6.	 Автоматски топ „Oerlikon 
	 KBA“, со калибар од 25 mm
7.	 Лансери на димни гранати
8.	 Коаксијален митралез 
	 „МG 42/59“, со калибар 
	 од 7,62 mm
9.	 Двочлена борбената купола 
	 HITFIST TC25
10.	 Нишанскиот систем за 
	 нишанџијата
11.	 Лансер за наведуваната 
	 противоклопна ракета 
	 „TOW 2B“

12.	 Транспортен оддел за 
	 сместување на 6 десантни 
	 војници
13.	 Поклопец од отворот на 
	 транспортниот оддел
14.	 Боца од автоматскиот 
	 противпожарен систем
15.	 Набљудувачки визир
16.	 Пушкарник за дејство од 
	 внатрешноста
17.	 Голема десантна 
	 рампа
18.	 Мрзливец 
19.	 Гасеница
20.	 Потпорно тркало 
21.	 Кошот на борбената 
	 купола
22.	 Седиште на возачот
23.	 Управувач на возилото
24.	 Погонско тркало

ТАКТИЧКО-ТЕХНИЧКИ КАРАКТЕРИСТИКИ НА DARDO, 
БОРБЕНО ВОЗИЛО НА ПЕШАДИЈАТА

ЕКИПАЖ 3+6 војници

ДОЛЖИНА 6.71 m

ВИСОЧИНА  СО БОРБЕНА КУПОЛА 2.61 m

ВИСОЧИНА НА ВОЗИЛОТО БЕЗ 
КУПОЛАТА 1.75 m

ШИРОЧИНА 3.1 m  (без бочни браници 2.91 m)

КЛИРЕНС 400 mm

ТЕЖИНА 23 тони (верзија со ракети TOW 23.5 
тони)

ПОГОН Турбо дизел мотор IVECO V-6 MTCA, со 
моќност од 520 кс

МАКСИМАЛНА БРЗИНА НА ПАТ 70 km/h

КАПАЦИТЕТ НА ГОРИВО 620 литри

АВТОНОМИЈА НА ДВИЖЕЊЕ 500 km

ВЕРТИКАЛЕН НАКЛОН 60%

БОЧЕН НАКЛОН 30%

ВЕРТИКАЛНА ПРЕПРЕКА 0.85 m

ВОДЕНА ПРЕПРЕКА БЕЗ 
ПОДГОТОВКА 1.5 m

РОВ 2.5 m

Во текот на 1973 година започнале 
активностите со вклучување на 
домашен тим за реализација 
на дизајнерската работа, во 

периодот кога Полска е учесник во 
источноевропскиот комунистички блок. 
Дизајнот на „W-3“ бил дефинитивно 
инспириран од советскиот хеликоптер „Mil 
Mi-2“. Претходело испитување на пазарот, 
а новиот хеликоптер, како поголем, бил 
дизајниран да ги задоволи барањата 
на воената и цивилната авијација на 
Советскиот Сојуз како негов најголем 
корисник. На 16 ноември 1979 година, 
„PZL W-3 Sokół“ го извршил својот прв лет. 
По интензивна програма за тестирање, 
хеликоптерот бил сертифициран од 
авијациските власти во Полска, Русија, 
САД и Германија. Во текот на мај 1993 
година било доделено сертифицирање 
на исполнетите стандарди од страна 
на Федералната администрација за 
воздухопловство во САД, а веднаш потоа 
следувала сертификацијата од страна 
на Германија. Во текот на 1985 година 
започнало сериското производството, а 
десетина години подоцна, компанијата 
го завршила стотиот хеликоптер „PZL 
W-3 Sokół“. Може да транспортира 
околу 15 патници и членови на екипаж, 
максималната тежина на полетување му 

изнесува 6400 килограми, развива брзина 
од 260 км/час, може да лета на височина 
од околу 5000 метри и има можности за 
долет од околу 750 километри.
Во 90-тите години на минатиот век, 
компанијата требала да реализира 
производство на 100 хеликоптери за 
полската армија според првичен договор 
од 350 милиони долари. Во меѓувреме 
дошло до повеќе одложувања бидејќи 
се влошила финансиската состојба 
на полската компанија за хеликоптери 

„PZL-Świdnik“. Уште поголеми предизвици 
настанале кога договорот за авионика и 
системите за оружје на хеликоптерот со 
владиниот меморандум за разбирање 
биле доделени на израелски конзорциум, 
кој се состоел од производител на 
вооружување „Rafael Advanced Defense 
Systems“ и компанија за одбрана на 
полето на електрониката „Elbit Systems“. 
Во текот на 1998 година, полскиот совет 
на министри ја издал својата препорака за 
започнување нов тендер со кој се барало 

Вооружување

Хеликоптер „PZL W-3 Sokół“

интегрирање на системите за авионика и 
вооружување, потенцијално заменувајќи 
го првично избраниот израелски 
конзорциум. Американската фирма 
„Boeing“, како фаворит за освојување на 
договорот, била главниот конкурент на 
„Elbit“ за договорот за интеграција.  Во 
средината на 1999 година плановите 
на полската влада за хеликоптерот се 
промениле и наместо тоа, на краток рок 
требало да се обезбеди оперативна флота 
на помали хеликоптери за поддршка. За 
долгорочно барање било потребно да се 
објави нов тендер за нападен хеликоптер 
во рамките на: италијанскиот „Agusta 
A129 Mangusta“, американскиот „Bell 
AH-1W/Z Super Cobra“ и „Boeing AH-64 
Apache“, европскиот „Eurocopter Tiger“ 
и јужноафриканскиот „Denel Rooivalk“ 
хеликоптер. На крајот, Полска избрала 
релативно скромен план за засилување 
со надоградба на постојната флота „Mil 
Mi-24“ со израелска опрема.
Понатамошните промени се случиле 
на почетокот на 21 век кога била 
објавена понуда за надоградба на 
12 хеликоптери „PZL W-3 Sokół“, кои 
претходно ги управувало полското 
воено воздухопловство за обука. 
Конверзијата била направена за 
реализација на мисијата за пребарување 
и спасување. Помеѓу вклучените измени 
биле инсталирањето на приемници 
и усвојувањето на опремата за ноќно 
летање со компатибилни пилотски 
кабини. Од 2006 година се преминува 
на производство на подобрен модел, 
назначен како „W-3PL Gluszec“ со нови 
системи: Flight Control System, Full 
Authority Digital Engine Control – FADEC, 
Glass Cockpit Configuration, Single 
Tactical Display, системи за комуникација, 
навигација и самозаштита: INS/GPS, 
TACAN, VOR/ILS, DME, IFF, Night Vision 
Goggles, Infrared and Radar Warning 
Receiver, како и системот HOCAS - Hands 
on Colective and Stick. Оваа варијанта која 
била делумно развиена врз основа на 
борбеното искуство стекнато во Ирак (во 
рамките на Independent Air Attack Group), 
го привлекла вниманието на полските 
копнени сили и понатамошните дискусии 
за модернизација на дополнителни 
хеликоптери според воениот стандард 
W-3PL Gluszec. Поширокото предложено 
индустриско партнерство помеѓу „PZL-
Świdnik“ и индонезиската компанија во 
воздухопловството не било реализирано, 
бидејќи таа не прифатила одговорност за 
маркетинг и продажба на хеликоптерот.  
По промената на сопственичката 
структура на компанијата од страна на 
англо-италијанскиот производител на 
хеликоптери „AgustaWestland“, „PZL 
W-3 Sokół“ бил вклучен во линијата на 
новата матична компанија и продолжил 
понатаму да се произведува. Во суштина, 
хеликоптерот располага со стандарна 
опрема која е неопходна во различни 
варијанти и за реализација на типичен 

спектар на мисии, како на пример: превоз 
на патници и на товар, итна медицинска 
служба, гаснење пожари и пребарување 
и спасување. Кога се користи во 
поморска околина, опремен е со пловила, 
транспондер, системи за навигација, како 
и опрема за ноќно гледање.
Првиот цивилен клиент за извоз за 
варијантата „W-3A“ била Федералната 
полиција на Германија во Саксонија. Во 
текот на 1995 година, јужнокорејскиот 
оператор „Citiair“ издал наредба за 
набавка на три хеликоптери „W-3A“, 
пред сè наменети за транспорт на околу 
180 км од корејското копно, додека 
третиот требало да се користи во 
планински региони. Во текот на истата 
година, полската нафтена компанија 
„Petrobaltic“ го нарачала единствениот 

поморски хеликоптер „W-3RM 
Anaconda“, првенствено дизајниран 
за пребарување и спасување, но бил 
користен од компанијата и за транспорт 
на персонал, материјали и опрема 
до нејзините платформи за нафта на 
Балтикот. Полската војска разменила 
серија од 11 хеликоптери „W-3 Sokół“ 
со соседната Чешка во замена за 10 
авиони „Mikoyan MiG-29“. Од 2003 
година, група од четири хеликоптери 
„W-3WA“ (подоцна се зголемил нивниот 
број) биле користени за воздушен 
напад од страна на полските сили во 
Ирак, со цел поддршка на коалициските 
операции во регионот, како дел од 
придонесот на Полска во војната во 
Ирак.

Драган Павловски

Вклучувањето на Полска во хеликоптерската индустрија бил доволен 
показател дека хеликоптерите со средна големина се неопходни на 

пазарот заради нивната повеќенаменска употреба. Таков пример 
е хеликоптерот познат како „PZL W-3 Sokół“ (на англиски „Falcon“), 
воздухоплов со релативно конвенционален дизајн и конструкција, 

развиен и произведен од полската компанија за хеликоптери „PZL-
Świdnik“ (сега дел од корпорацијата „AgustaWestland Świdnik“). 

Тоа, воедно, бил првиот хеликоптер што е целосно дизајниран и 
произведен во Полска



Fortress Mk2“ е едно од 
најнапредните возила оклопни 
транспортери во моментов на 
пазарот. Поагресивен и подобро 

заштитен, оклопниот транспортер 
„Fortress Mk2“ е модерно возило со 
високи перформанси, приспособено на 
сегашните и идните оперативни обврски. 
Комбинира мобилност, огнена моќ и 
заштита во едно повеќенаменско возило. 
Транспортерот е исклучително мобилен 
со своите независни суспензии и мотор 
со голема моќност. „Fortress“ обезбедува 
бројни специјални армиски и полициски 
сили во Франција и во неколку НАТО 
земји, како и во земји од Блискиот Исток, 
Азија и Латинска Америка „Fortress 
МК2“ е развиен од оригиналната верзија 
„Fortress“, која е варијанта со голема 
мобилност на возилото „Бастион“ 4х4 
заштитено мобилно возило. Компанијата, 
која е производител на возилото, 
истакна дека истото е дизајнирано да 
обезбеди зголемена заштита, додека 
истовремено ја задржува подвижноста на 
оригиналното возило „Fortress“. „Fortress 
МК2“ („Тврдина“) е возило што е докажано 
во борба, дизајнирано во согласност со 
стандардите на НАТО. Тоа е оклопно 
борбено возило од 14,5 тони, способно 
за во екстремни услови во сите видови 
мисии. Со својата голема погонска брзина, 
мотор со моќност од 340 КС, автоматски 
погон и независна суспензија на тркалата, 
„Fortress МК2“ е совршена рамнотежа на 
соодносот тежина/моќ, важна корисна 
носивост и исклучителни способности 
за сите терени, заедно со оптимална 
удобност за екипажот и патниците во 

возилото. Неговиот оклопен монококтен 
труп нуди голем внатрешен волумен, како 
и голема заштита од балистички напади, 
мини и импровизирани експлозивни уреди 
(ИЕД), во согласност со НАТО стандардот 
STANAG 4569. Достапно во верзии 
на оклопен транспортер и логистичка 
верзија, притоа нудејќи висока заштита и 
голема мобилност. Верзијата на возилото 
ОТ, исто така, може да се претвори во 
верзии на амбулантно возило и возило за 
командно место. Оклопниот транспортер 
„Fortress“ веќе служи во единиците на 
специјалните сили. Возилото со голема 
мобилност е во служба со различни 
единици на специјалните сили ширум 
светот. Компанијата „Arquus Defense“ 
изложи варијанта на „Fortress“, вооружена 
со далечински управувана вооружена 
станица „Hornet T1“ (RCWS) на настанот 
„IDEX 2019“ одржан во Абу Даби во 
февруари 2019 година.

Варијанти 
Како што веќе претходно споменавме, 
возилото „Fortress Arquus“ може да 
се конфигурира во повеќе верзии. 
Првенствено се нуди во верзии ОТ и 
возило за логистика, со верзија оклопен 
транспортер наменет за мисии за 
транспорт на трупи и товар-карго. Исто 
така, може да се модифицира како 
амбулантно возило, работилница или 

возило за командно место за вршење 
на медицинска евакуација, поправка и 
командно-контролни мисии. Логистичката 
верзија се карактеризира со задна 
платформа со преклопни поклопци, 
оклопен оддел за сместување на двајца 
или тројца членови на екипажот и 
митралез од 12,7 мм поставен на прстен 
или систем за оружје со далечински 
управување. Возилото на специјалните 
сили е дизајнирано за спроведување 
на патроли од подолг дострел, како и 
мисии за собирање на разузнавачки 
информации со подобра подвижност 
на теренот. Компанијата  „Renault 
Trucks Defense“ – RTD, доби договор 
од француската Агенција за набавки 
во одбраната „Direction Generale de 
l’Armament“ – DGA, за производство и 
испорака на 241 лесни патролни возила, 
заедно со уште 202 тешки оклопни возила, 
разузнавачка и комуникациска опрема 
за специјалните сили на Франција во 
декември 2015 година, додека испораката 
на првата серија на лесни возила започна 
во 2018 година. 

Дизајн и карактеристики на ОТ 
„Arquus Fortress“ 
ОТ „Arquus Fortress“ се заснова на 
робусна платформа за повеќе мисии, 
дизајнирана во согласност со постојните 
воени и НАТО стандарди. Возилото се 

„Fortress Mk2“ – француската тврдина за 
специјални воени и полициски сили ширум светот

Вооружување

„Arquus Fortress“ е оклопен транспортер 4х4 (APC), дизајниран 
и развиен од францускиот производител на системи за копнена 
одбрана „Arquus Defense“ (поранешна „Renault Trucks Defense - 

RTD“) 



карактеризира со оклопна монококна 
структура, која овозможува максимална 
заштита на екипажот и персоналот во 
возилото. Во кабината на оклопниот 
транспортер може да се сместат двајца 
членови на екипажот, додека во делот 
на трупите можат да се сместат осум 
целосно опремени војници. Оклопниот 
транспортер „Arquus Fortress“ интегрира 
низа опрема и системи како што се систем 
за управување со енергија, картографија, 
систем за индикација за положба и 
градиент, радија и интерком, систем за 
управување со батерии (BMS) и конзоли 
за екипаж. Возилото може да се инсталира 
со три вида Battlenet интегрирани системи, 
Battlenet Select, Battlenet Prime и Battlenet 
Elite. Battlenet Select интегрира 12in 
touchpad tablet-оператор, видеокодирање, 
четири периметарски камери, ГПС и 
контролирана мрежна зона (CAN)/Етернет. 
Battlenet Prime содржи .4in touchpad 
tablet за возачот, систем за снимање 
и инерцијален сензор, како и целата 
опрема и карактеристики кои ги има 
опцијата Battlenet Select. Дополнителните 
карактеристики вклучуваат видеоснимање 
и сликање и откривање градиент. Battlenet 
Elite се состои од „12in touchpad tablet“ 
за нишанџијата и компас како додаток 
на целата опрема и карактеристики 
на Battlenet Prime. Дополнителните 
карактеристики вклучуваат управување со 
курсеви и 3D картографија.

Вооружување и самозаштита на 
Fortress оклопниот транспортер
 Оклопното возило може да биде 
опремено со голем број митралези/оружја 
со висок калибар, поставени на трупот. 
Се одликува со прстенест држач на 
покривот, до кој може да се пристапи преку 
отворите на покривот. На „Eurosatory 2018“, 
ARQUUS прикажа три варијанти на своите 
далечинско контролирани вооружени 
станици под новото комерцијално име, 
Hornet, Hornet Lite, и Hornet S (Standard). 
Сите три варијанти на „Хорнет“ се 
напојуваат со електричен погон со 
траверс од 360 ° и височина од -20 ° 
до +60 °. Основната верзија, наречена 
„Хорне“, е стабилизирана само во 3 оски. 
Може да биде вооружен со митралез од 
7,62 мм или 12,7 мм, како и автоматски 
фрлач на гранати од 40 мм. Системот за 
нишанење е монтиран десно од главното 
вооружување што вклучува ТВ камера, 
термички канали и пронаоѓач на ласерски 
опсег. Кутијата со муниција е сместена на 
левата страна на куполата со 300 куршуми 
од 12,7 мм, или 1.000 куршуми од 7,62 
мм или 64 гранати од 40 мм. Куполата се 
контролира од внатрешноста на возилото 
со помош на контролен панел на екранот 
и џојстик. Опремено е со „Galix“ пасивен 
систем за противмерки произведен од 
француската компанија „Лакроа“. Системот 
е во состојба да открие закана и притоа 
да лансира чадни гранати за да го скрие 
возилото. Може да работи во рачен или 
автономен режим. ОТ „Arquus Fortress“ 

интегрира голем број RCWS и прстени 
монтирани на куполата, монтирани со 
митралези од 7,62 мм, 14,5мм и 12,7мм сè 
до 30мм. Возилото интегрира систем за 
активна заштита, вклучително и ласерско/
инфрацрвено (IR) откривање, снајперска 
акустична детекција и фрлач на чадни 
гранати. Оклопниот транспортер нуди 
стандардна заштита од мини во согласност 
со STANAG 4569 и импровизирани 
експлозивни направи (ИЕД). Трупот во 
облик на „V“ е комбиниран со клиренс 
на оската од земја 0,42 m, кои заедно го 
намалуваат коефициентот на влечење во 
случај на експлозија на мина под трупот.

Мотор и мобилност на „Fortress“ 
оклопниот транспортер
Оклопното возило со капацитет од 14,5 
тони е опремено со 6-цилиндричен мотор 
со моќност од 340 КС и сооднос моќ/

тежина од 23 hp/t поврзан со автоматска 
трансмисија. Може да достигне 
максимална брзина од 120 километри на 
час и максимална автономија на опсег 
од 1200 километри. Независниот систем 
за суспензија на тркалата и отпорната 
погонска група на оклопниот транспортер 
му овозможуваат лесно да ги надмине 
тешките терени. Возилото може да 
совладува градиенти од 60% и странични 
наклони од 30%. Може да совладува 
ровови од 0,8 метри и вертикални пречки 
од 0,5 метри и да совладува водени 
препреки со длабочина од 1 метар. 
„Fortress“ оклопниот транспортер се 
одликува со оклопно тело со отворен кров 
„open-topp“ и може да се транспортира со 
транспортни авиони од типот „A400M“ и 
„C-130“ за брзо распоредување за време 
на мисии.

Идриз Идризоски

СПЕЦИФИКАЦИ НА ОКЛОПНИОТ ТРАНСПОРТЕР „FORTRESS“ СЕ СЛЕДНИВЕ:

ПРОИЗВОДИТЕЛ Arquus

БРУТО-ТЕЖИНА
ДОЛЖИНА 14.5 тони

ШИРОЧИНА 6 метри

ВИСИНА 2,2 метри

GOUND CLEARANCE 2,4 метри

ПОСАДА 0,42 м

МОТОР 2+8 лица

АВТОНОМИЈА НА ОПСЕГ 6 цилиндри 340 кс со автоматска 
трансмисија

ВОЗДУШЕН ТРАНСПОРТ 1200 km

МАКСИМАЛНА БРЗИНА НА ПАТ воени авиони С130 и А400М

СОВЛАДУВАЊЕ НА НАКЛОН 120 km/h

СОВЛАДУВАЊЕ НА СТРАНИЧЕН НАКЛОН од 60%

СОВЛАДУВАЊЕ НА РОВ 30%

СОВЛАДУВАЊЕ НА ВЕРТИКАЛНА 
ПРЕПРЕКА 0,8 м

СОВЛАДУВАЊЕ НА ВЕРТИКАЛНА 
ПРЕПРЕКА 0,5 м

СОВЛАДУВАЊЕ НА ВОДЕНА ПРЕПРЕКА 1 м

Оклопниот транспортер „Arquus Fortress“ интегрира опрема и 
системи како што се систем за управување со енергија, картографија, 

систем за индикација за положба и градиент, радија и интерком, 
систем за управување со батерии (BMS) и конзоли за екипаж

Голем број експлозивни материи 
кои денес се познати и кои 
меѓусебно се разликуваат по 
хемискиот состав, физичко-

хемиските и експлозивните особини, како 
и различните гледишта од кои можеме да 
ги разгледуваме експлозивните материи, 
нудат можности за различни поделби. 
Така, на пример, според брзината со која 
во нив се шири експлозивната реакција 
се делат на прогресивни и бризантни. 
Во однос на областа на примена можат 
да се поделат на воени и на стопански 
експлозиви. Според хемискиот состав 
постојат експлозивни материи во 
вид на чисти хемиски соединенија 
(еднокомпонентни експлозиви) и 
експлозивни смеси (хомогени и хетерогени 
смеси). Наједноставната поделба на 
експлозивните материи е според нивната 
практична примена. При таквата поделба 
експлозивните материи можат да се 
поделат на четири групи: иницијални 
експлозиви, бризантни експлозиви, барути 
и пиротехнички смеси. Иницијалните 
експлозиви се познати и под називот 
примарни, затоа што служат за 
иницирање на детонација на бризантните 
експлозиви и за припалување на барутот 
и пиротехничките смеси. Карактеристичен 

облик на експлозивно разложување на 
иницијалните експлозиви е детонацијата. 
Експлозивниот процес во облик на 
детонација се јавува при едноставни и 
енергетски слаби надворешни влијанија 
(пламен, удар и сл.). Максималната 
брзина на експлозивното разлагање 
се постигнува за многу кратко време, 
време кое е неспоредливо пократко од 
другите експлозивни материи. Така, на 
пример, кај оловниот азид практично 
не постои период на нестационарно 
разлагање туку процесот се одвива во 
целина во детонациски облик, независно 
од димензијата на експлозивното 
полнење. Поради овие особини многу 
мало полнење на иницијален експлозив 
е доволно да се предизвика експлозивна 
реакција кај барутите и бризантните 
експлозиви. Оттука е и најчеста 
примената на иницијалните експлозиви 
во производството на таканаречените 
иницијални средства како што се: 
припални каписли (топовски и ракетни) 
за припалување на погонското полнење, 
иницијални и детонаторски каписли кај 
различни видови на запалки за проектили 
и минско-експлозивни средства. 
Голем број хемиски соединенија имаат 
особини на иницијални експлозиви, но 

само мал број помеѓу нив ги исполнуваат 
побарувањата за безбедност за време 
на употреба и складирање. Во многу 
каписли, особено во оние кои служат за 
припалување, не се употребуваат чисти 
иницијални експлозиви туку нивни смеси. 
Најчесто во примена се иницијални смеси 
на база на живин фулминат. 
Бризантни експлозиви – оваа група на 
експлозиви се разликува од иницијалните 
експлозиви по големата стабилност и 
постојаност во однос на надворешните 
влијанија. Детонираат под дејство 
на силен надворешен импулс – во 
практична примена, исклучиво со помош 
на иницијални експлозиви. Основен 
облик на експлозивно разложување 
е детонацијата, но зголемувањето на 
брзината на реакција е значително помало 
отколку кај иницијалните експлозиви. 
Бризантните експлозиви наоѓаат широка 
примена во техниката на вооружување, но 
и во некои стопански гранки (рударство, 
градежништво и сл.). Балистичките и 
динамичките услови на експлоатација 
наметнуваат низа на строги побарувања 
за бризантните експлозиви кои се 
користат за воени цели за полнење на 
различни видови проектили (артилериски, 
ракетни и др.).

Видови експлозивни материи

Вооружување

Најчесто користени бризантни 
експлозиви кои наоѓаат практична 
примена се нитросоединенија 
како што се: тротил, пикринска 
киселина, тетрил, хексоген, октоген 
и нитрогванидин. Естери на азотна 
киселина или нитрати: нитроглицерин, 
нитрогликол, динитродигликол, пентрит и 
нитроцелулоза. Експлозивни смеси меѓу  
кои најпознати се: 
– Смеси на амониум нитрат и тротил како 

што се аматоли (80/20, 60/40, 50/50, 
40/60) каде броителот го означува 
процентот на амониум-нитрат, а 
именителот процентот на тротил.

– Смеси на нитро соединенија: 
пентолити, хексолити, октолити, 
тетритоли и сл.

Најчесто сите бризантни експлозиви 
се произведуваат од основни суровини 
(толуол, целулоза, глицерин итн.), со 
процес на нитрирање со помош на 
смеса од азотна и сулфурна киселина. 
Нитросоединенијата и експлозивните 
смеси најчесто се употребуваат како 
експлозивни полнења на проектили и 
останати минско-експлозивни средства. 
Барути – сè до развојот на посовремени 
вооружувања и системи, единствен 
познат експлозив бил црниот барут. 
Тој се употребувал и за исфрлување 
на проектилот од цевката на огнените 
оружја и за полнење на проектилите. 
Со пронаоѓањето на нитроцелулозата, 
пикринската киселина и прашкастиот 
желатин започнува интензивен развој 
на експлозивните материи со кои 
црниот барут е заменет со современи 
експлозиви за полнење на проектилите, 
со таканаречениот малку димен барут 
за погонско полнење на проектилот. 
Барутите се експлозивни материи кај кои 
основен облик на хемиско разложување е 
согорувањето, предизвикано од одредени 
средства за припалување. Брзината 
на согорување е релативно умерена 
(неколку mm до неколку десетици cm во 
секунда), нешто што нуди можност за 
искористување на кинетичката енергија 
на гасовитите продукти кои настануваат 
при процесот на согорување за 
придвижување на проектилот во цевката 
на оружјето или орудието. Основно 
побарување кое отсекогаш корисниците го 
побарувале од произведувачите на барут 
било со што помало барутно полнење 
да се постигне што е можно поголема 
почетна брзина на проектилот, а притоа 
да не се надмине максималниот притисок 
на барутни гасови кои може да го издржи 
цевката на соодветното орудие. 
Пиротехнички смеси претставуваат 
цврсти горивни смеси кои даваат 
различни ефекти, како на пример: 
- светлосен ефект (осветлувачки, 
сигнални, трасери и фотофлеш смеси),
- маскирен ефект (чадни смеси)м
- топлотен ефект (запаливи смеси).
Во воената техника пиротехничките 
смеси наоѓаат широка примена за 

изработка на полнења на проектили за 
специјална намена (осветлувачки, чадни 
и запалливи), фотоосветлувачки средства 
и сигнална муниција. Покрај тоа, некои 
пиротехнички состави се применуваат 
за изработка на елементи и потсклопови 
на различни видови класични и ракетни 
проектили каде имаат различна 
функционална улога. Во такви елементи 
спаѓаат:
– забавувачи кај запалките кои можат да 

имаат различна намена (за забавено 
дејство на запалката – краткотрајно 
забавување и долготрајно забавување 
или темпирање за осигурување на 
запалката, за самоликвидација на 
проектилот и сл.),

– трасери за визуелно следење на летот 
на проектилот,

– припалувачи на ракетни горива 
(електроприпалувачи),

– пиротехнички греач за термална 
батерија кај некои близински запалки.

Сите пиротехнички смеси се механички 
мешавини на две или повеќе компоненти. 
Основни компоненти на секоја 
пиротехничка смеса се оксидатор и 
гориво. Покрај основните компоненти 
на пиротехничките смеси, во нивниот 
состав има и други додатоци, најчесто од 
органско потекло, кои на пиротехничките 

смеси им ги подобруваат функционалните 
и експлоатациони перформанси, како на 
пример:
– бојоцување на пламенот,
– намалување на осетливоста на удар, 
– зголемување на стабилноста, а со тоа 

и зголемување на времетраењето на 
пиротехничките смеси.

Со оглед на карактерот на процесот на 
согорување, пиротехничките смеси можат 
да се поделат во три основни групи:
1. Пламени смеси, кои во текот на 
согорувањето горат со пламен. Во оваа 
група спаѓаат: осветлувачки, трасирачки, 
сигнални и некои запаливи смеси, како и 
композитни ракетни барути.
2.Термитни смеси, кои при согорување 
ослободуваат голема количина на 
топлина, но не горат со пламен. Во 
оваа група спаѓаат некои запаливи и 
забавувачки смеси.
3. Чадни смеси, кои при согорувањето 
ослободуваат чад, не горат со пламен, 
ниту развиваат голема количина на 
топлина. 
Како полнење на чадните проектили 
многу често се користи „бел фосфор“. 
Согорува во допир со воздухот, формира 
бел чад, фосфорпентоксид, а има и 
запаливо својство.

Славчо Кузманоски

Има нешто во врска со 
амфибиските возила што 
ја окупира човековата 
фантазија. Тие се особен 

тип на моторни возила, кои можат 
да се движат по земја и по вода. 
Погонот по земја обично е на 
тркала или гасеници, а за движење 
по вода имаат дополнителни 
пропелери. Но, никогаш немало толку 
фасцинантно возило како „DUKW“, 

а бидејќи последното ја напуштило 
фабриката во 1945 година, се чини 
малку веројатно дека повторно 
ќе има такво, повеќенаменско и 
корисно возило. Tоа било веројатно 
најуспешното и најпрактичното 
амфибиско возило направено 
некогаш. За разлика од секое друго 
подоцнежно воено амфибиско 
возило, „DUKW“ имал подеднакво 
добри перформанси и во вода и на 

копно. За време на Втората светска 
војна, „DUKW“ служеле херојски, 
носејќи товар и трупи на брегот, а 
потоа евакуирале ранет персонал. 
Само во Нормандија, „DUKW“ 
истовариле на брегот повеќе од 
милион тони товар во текот на првите 
90 дена од инвазијата, во време кога 
непријателот ги држел сите достапни 
пристаништа.
Со угледни 10 кm/h во вода, „DUKW“ 
можел да пристигне на кое било 
место на плажата, а потоа да забрза 
до својата копнена дестинација 
со брзина до 80 km/h. Дека биле 
многу успешни и практични 
амфибиски воени возила, докажува 
тоа што вооружените сили ширум 
светот ги користеле сè до 1970 
година, а последното возило било 
пензионирано во 1982 година. 
Амфибиското возило „DUKW“ било 
неверојатна машина, но тоа не било 
дизајнирано да преживее многу 
години во или околу водена средина. 
Треба да се знае дека возилото било 
амфибиски камион, а не амфибиски 
брод. Исто така, за него може да 
се каже дека скоро никогаш не се 
расипувал, но за жал рѓосувал, 
па рѓата била и главната причина 
зошто бил повлечен од употреба. 
Преостанатите амфибиски возила 
„DUKW“, по Втората светска војна 

„Патка“

Едно од најоригинално 
замислените возила во 

воената историја, „DUKW“, 
било произведено како 
решение на проблемот 
со кој американската 
војска се сретнала во 

раните воени денови на 
Пацификот, каде нивните 
бродови за снабдување 

постојано се наоѓале 
во ситуација да стојат 
покрај брегот каде се 

десантирале силите, без 
можност за доставување 

на виталните резерви

Вооружување

Уникатнo амфибиско возило 
од Втората светска војна



биле користени и надвор од армијата 
за многу задачи: набљудувачки, 
противпожарни, спасувачки или, пак, 
служеле како туристички возила.
Едно од најоригинално замислените 
возила во воената историја, „DUKW“, 
било произведено како решение 
на проблемот со кој американската 
војска се сретнала во раните воени 
денови на Пацификот, каде нивните 
бродови за снабдување постојано 
се наоѓале во ситуација да стојат 
покрај брегот каде се десантирале 
силите, без можност за доставување 
на виталните резерви. Како одговор 
на тоа, Палмер Кослет Путам и Род 
Стивенс, предвиделе амфибиско 
возило кое е способно да пренесува 
луѓе и товар од бродовите до 
плажите. Како основа за нивниот 
дизајн, Путам и Стивенс го избрале 
„GMC AFKWX“ на компанијата 
„Џенерал моторс“, специјална 
верзија на воен камион со шест 
тркала од кој биле искористени 
моторот, менувачот, трансмисијата, 
погонските вратила, оските и 
системот за сопирање. Водоотпорен 
труп од челичен лим бил заварен 
околу шасијата, зајакнат со греди за 
засилување. Трупот бил правоаголен, 
со закривен лак, закосени краеви и 
рамно дно. Лакот и строгите форми 
биле одредени од аглите на пристап 
и заминување. Иако овие додатоци ја 
зголемиле тежината на завршеното 
возило на околу шест тони, 85% 
од деловите на „DUKW“ биле 
заеднички со оригиналниот камион, 
што било важно размислување за 
минимизирање на сите логистички 
проблеми кои можеле да се појават 
со новото возило. 
Возилото го добило името „DUKW“, 
што всушност претставува код за 
воена опрема што ги претставува 
одликите на возилото: „D“ ја означува 
годината на производство, односно, 
1942 година, „U“ ги означува неговите 
амфибиски способности, „K“ се 
однесува на возните карактеристики 
со погон на предните тркала и „W“ 
го претставува неговиот двоен заден 
погон. Сепак, американските војници, 
поради сличноста со изговорот, 
едноставно од љубов возилото го 
нарекувале „Duck“, oдносно „Патка“. 
Ова возило било едноставно за 
одржување и употреба. Околу една 
третина од возилото било зафатено 
од шестцилиндричен мотор од 94 
КС. Преносот користел 10 брзини 
напред и две за назад. Зад моторот 
се наоѓал отворениот оддел за 
возачот. Последните две третини 
од трупот биле голема товарна 
површина за товар од околу 2,5 

тони на копно или вода. Товарниот 
простор можел да биде покриен со 
покривка од церада. Преградата 
за возачот, изработена од иверица, 
била заштитена со ветробран, 
дизајниран да издржи прекумерни 
вибрации. Лево од него, можел да 
се користи простор за монтирање 
на постамент за митралез 12,7 mm. 
Трупот бил лесен и незаштитен 
(најдебелиот дел изнесувал 3,2 
mm). Системот за ладење бил 
нешто невообичаено, воздухот 
се извлекувал одзади, се туркал 
низ ладилникот и се исфрлувал 
од секоја страна. Биле испробани 
скоро 50 различни комбинации на 
ладилници, вентилатори и канали 
пред да се најде оптималното 

решение. Имал и комплексен и моќен 
систем за греење, за да се избегне 
замрзнување на водата на дното или 
во пумпите за исфрлање на водата. 
Користејќи добро поставени ролетни 
на излезите на моторот, загреаниот 
издувен воздух се рециркулирал 
во страните на трупот, палубите, 
товарните прегради, па дури и под 
подот за да се загрее дното.
Ова возило било брзо на пат, со 
максимална брзина од 80 km/h, 
но сепак можело да плови со 10,2 
km/h, што е брзина на повеќето 
бродови за долги пловидби до 50 
наутички милји (93 km). Подоцна 
било докажано дека ова е доволно за 
да се премине каналот Ла Манш без 
тешкотии, исто така, демонстрирајќи 

„Патка“ беше едно од највредните парчиња опрема произведени од 
САД за време на војната“ – генерал Двајт Д. Ајзенхауер

ја својата морска способност. Имал 
дуплекс погонски систем, со долга 
трансмисијална оска со  пропелер 
сместен во тунел на задниот 
крај на трупот и се управувал со 
отстранливи кормила. Имало уште 
две специфични новини, едната 
од нив била вградување на систем 
на пумпи со висок капацитет од 
приближно 1.135 литри во минута, 
доколку трупот биде пробиен или 
поплавен од немирно море, а втората 
била уредот што овозможувал да 
се менува притисокот на гумите од 
контролната табла, што било корисно 
при справувањето со мека или тврда 
подлога. 
Иако овие возила биле наменети за 
транспорт на резерви од бродови 
до истоварените единици, биле 
користени и за други задачи. Една 
од предностите била и таа што 
ова возило можело да превезува 
резерви не само до линијата на 
истовар на брегот, туку и подлабоко 
во внатрешноста на копното. Многу 
возила биле користени како средство 
за транспорт на војници. На овие 
возила било вградувано и специјално 
вооружување, меѓу кое и лансер 
на ракети. На задната страна на 
возилото се наоѓала кука за влечење, 
а имале и чекрк за самоизвлекување. 
Некои биле користени и како возила 
за поддршка за гасење на пожар во 
разни операции, а други, пак, биле 
користени како поморски амбуланти 
со кои се превезувале ранети војници 
до болничките бродови во близина. 
Во сите случаи, возилата „DUKW“ 
покажале извонредна сигурност и 
приспособливост во сите ситуации. 
Возилото „Патка“ било доставено 
до американската армија, 
американскиот марински корпус 
и сојузничките сили на почетокот 
на 1943 година. Тоа било значајна 
придобивка за воените операции 
за време на Втората светска 
војна. Со уништување на повеќето 
пристаништа, американските бродови 
не можеле доволно да се доближат 
до брегот за да ги растоварат 
неопходните резерви, а на копно, 
пак, многу мостови биле уништени. 
Амфибиските возила „DUKW“ 
станале клучно решение. Со можност 
да дејствуваат и на копно и во вода, 
тие станале вредно средство за 
транспорт на американските трупи 
и на резервите во тешко достапните 
области.
Првпат биле користени при инвазијата 
на Сицилија. „Патките“ дошле на 
помош, бидејќи десантните бродови 
не биле во можност да стигнат 
до брегот поради лошите услови. 

Сто амфибиски возила „Патки“ 
пристигнале на сицилијанскиот брег, 
пренесувајќи 300 тони муниција 
и 28 товари опрема на брегот. По 
пристигнувањето на брегот, тие 
веднаш ја однеле муницијата и ги 
снабдиле војниците што чекале 
30 километри во внатрешноста на 
островот. Дури имало и гласини 
дека повеќе од 100 италијански 
војници, изненадени од необичните 
возила и нивните можности, им се 
предале на американските трупи 
по пристигнувањето на флотата на 
„патки“.

До средината на 1943 година, 
повеќето „DUKW“ биле испраќани 
во Северна Африка, односно 1.099 
од 1.535 произведени до јуни 1943 
година. До крајот на таа година 
биле произведени 4.508 возила. 
Пацификот и Европа не ги добиле сè 
до 1944 година, кога производството 
било забрзано на 11.316 возила. 
Со произведените 5.376 „патки“ во 
1945 година, вкупната произведена 
количина достигнала околу 21.200 
„патки“ во период од три години. 
Најпознатата воена употреба на 
„Патката“ била нејзиното учество 

Најпознатата воена употреба на „Патката“ била нејзиното учество во 
историската сојузничка инвазија на Денот „Д“ на 6 јуни 1944 година 

во Нормандија, Франција, каде што 2000 „DUKW“ биле искористени 
за транспорт на луѓе и материјали од бродовите до брегот. Тие биле 
од витално значење во обидот да се воспостави мостобран и да се 

започне процесот на потиснување на германските сили назад

во историската сојузничка инвазија 
на Денот „Д“ на 6 јуни 1944 година 
во Нормандија, Франција, каде што 
2000 „DUKW“ биле искористени 
за транспорт на луѓе и материјали 
од бродовите до брегот. Тие биле 
од витално значење во обидот да 
се воспостави мостобран и да се 

започне процесот на потиснување на 
германските сили назад. Успешните 
приказни за „патките“ продолжиле 
на копното каде клучните мостови 
биле исфрлени од употреба. Помеѓу 
7 март и 31 март 1945 година, 
седум сојузнички армии со вклучени 
370 „патки“, ја преминале реката 

Рајна за да навлезат во срцето на 
Третиот рајх, играјќи голема улога 
во успехот на операцијата. На 
Пацификот, првата обврска била 
со засилувањето на Маринскиот 
корпус на Гвадалканал. „DUKW“  
биле масовно користени во текот 
на сите островски напади извршени 
до крајот на војната и целата 
кампања на Филипините. Обично тие 
пренесувале товар, а само нивниот 
недостаток на заштита ја спречувала 
нивната употреба во првите бранови.
Американската армија реактивирала 
и распоредила неколку стотици 
„DUKW“ на почетокот на Корејската 
војна за да се пренесат резервите на 
брегот. Поранешните американски 
„DUKW“ биле предадени на 
француската војска по Втората 
светска војна и биле користени од 
нејзината морнарица. Франција 
распоредила „DUKW“ во француска 
Индокина за време на Првата војна 
во Индокина. 
Повоеното влијание на „DUKW“ 
исто така не може да се потцени. 
Советите, врз основа на добиените 
„DUKW“ како сојузничка помош од 
САД, направиле своја верзија, „БАВ 
485“, произведувана во голем број 
сè до 1962 година. Вишокот возила 
бил продаден на колекционери 
или на приватни сопственици за 
транспорт. Некои служат и денес 
за превезување на туристи кои се 
воодушевени. Во Австралија „DUKW“ 
се користеле за патувањата и 
снабдување на Антарктикот. Секогаш 
кога ќе се појавела природна 
катастрофа или итна ситуација, тие 
се користеле за спасување и на 
копно и на вода. Многу се користеле 
и за спасување и транспорт за време 
на поплавите, а биле ангажирани 
и за да помогнат после ураганот 
„Катрина“, пренесувајќи ги жртвите 
кои биле заглавени на нивните 
покриви до безбедни места.
„DUKW“ станале едни од 
најпознатите возила од Втората 
светска војна и им се припишува 
најголема заслуга за интегралната 
улога во победата во војните во 
Европа и на Пацификот. Создавањето 
на „патките“ ѝ обезбедило на 
армијата софистицирано транспортно 
возило со доволно морнарички 
способности за надминување на 
грубите морски услови. Технолошките 
предности на „DUKW“ овозможиле 
амфибиските операции да го 
достигнат својот зенит за време на 
Втората светска војна.

Александар Стојчевски

Тактичко-технички карактеристики:
ТИП Амфибиско возило

ПРОИЗВОДИТЕЛ „General Motors Corporation“
МАСА Празно возило – 5.900 kg

НОСИВОСТ 2.347 kg или 12 војници
ДОЛЖИНА 9,4 m

ШИРОЧИНА 2,5 m
ВИСИНА 2,17 m
ПОСАДА 1 + 1

МОТОР 1хGMC, 6 цилиндри, 94 hp
ОПЕРАТИВЕН ОПСЕГ На копно – 640 km/h при брзина од 56 km/h

БРЗИНА
На вода – 93 km
На копно - 80 km/h
Во вода – 10,2 km/h

Борбите против фашистичкиот 
окупатор на територијата на 
Македонија и Југославија се 
само мал дел од големиот 

мозаик на Втората светска војна 
на Балканот, но тоа не значи дека 
истите се помалку важни или 
немале придонес за постигнување 
на крајната цел и конечната победа 
над силите на Оската и нивните 
сојузници и сателитски режими. 
Генералната состојба во различните 
театри на војување на почетокот на 
1944 г., укажува на пресвртот што ќе 
се  случи во полза на сојузничките 
сили. Веќе во септември 1943 г. 
Хитлер губи еден од најголемите 
сојузници – Италија, а со нејзината 
капитулација се создаваат услови за 
започнување на  постепениот пробив 

на американските и сојузнички сили 
од западниот брег на Италија, во 
правец на север и североисток. На 
Источниот фронт, Црвената армија 
бележи значителни победи, па успева 
да ја помести линијата на фронтот 
до Полска во јули, ослободувањето 
на Крим во април, и преку Романија, 
веќе во септември, да се приближи 
дури до северната бугарска граница. 
Операцијата „Оверлорд“ за инвазија 
на Франција на 6 јуни, означува уште 

еден значаен удар за Германија и важи 
за предуслов за ослободувањето на 
Париз во август 1944 г. и отворањето 
на патот за Берлин.
Слабеењето на германската 
воена сила во текот на 1944 г. 
доведе до постепено губање на 
битките и освоените територии 
на сите фронтови, дополнително, 
конвергирањето на сојузничките 
сили од сите страни кон Берлин, 
укажа на потребата за повлекување 

Велес и Велешко во 1944 година –  
народноослободителните борби кои доведоа 

до ослободувањето на Велес
Народноослободителната борба во Македонија, не само што ја носи 

една од најсилните државотворни каузи чиј резултат ги поставува 
темелите на модерната македонска држава, туку таа во исто време 
нуди шанса и ја тестира можноста македонскиот народ за првпат да 

формира своја војска која доброволно ќе се бори за својата кауза 

Низ историјата

на германските сили од заземените 
територии и нивна концентрација  
околу Берлин, со цел негова одбрана. 
Веќе во август 1944 г., највисоките 
германски воени лидери оценија дека 
на територијата на Југославија и, 
конкретно Македонија, по секоја цена 
треба да се задржи и да се обезбеди 
железничката линија Солун – Скопје 
– Белград и патните комуникации 
долж оваа железница. Ова беше 
потребно за да се осигура непречено 
повлекување на германските сили, 
конкретно армиската група „Е“, од 
Грција и јужна Албанија. Отежнувачки 
фактор за Германија за изведувањето 
на оваа мисија беше тоа што Бугарија 
беше подготвена да капитулира и 
не беше подготвена да гарантира за 
безбедноста на германските трупи 
во повлекување по долината на 
реката Вардар и сѐ почесто требаше 
да одговара и да возвраќа на 
диверзиите и нападите од единиците 
на НОВ и ПОМ. Олеснувачки фактор 
беше тоа што повлекувањето 
требаше да го изврши армиската 
група „Е“, која претставуваше еден 
масивен конгломерат од различни 
и многубројни единици, па така 
несомнено беше дека задачата за 
обезбедување на комуникациите и 
разните комуникациски јазли ќе беше 
на некоја од тие единици. Имено, 
во истиот период кога германската 
Врховна команда одлучува да ги 
повлече своите сили од северниот 
дел на Медитеранот, во Казерта и 
Неапол, се одржува состанок помеѓу 
маршалот Тито и врховниот командант 
на сојузничките сили на Медитеранот 
– генералот Хенри Вилсон, што 
резултира со мисијата на НОВ и ПОЈ 
во овој период. На овој состанок се 
договара партизанските одреди на 
Југославија (и на ПОМ) во периодот од 
1 до 7 септември 1944 г. да ги засилат 
нападите над германските сили кои се 
повлекуваат од Грција и јужна Албанија 
преку главните комуникации на 
територијата на Југославија. Токму во 
ова повлекување на германските сили 
е најголемиот придонес на ГШ на НОВ 
и ПОМ во народното ослободување во 
Македонија. 
Податоците на 91. армиски корпус 
укажуваат на тоа дека германските 
сили се повлекувале преку три патни 
и еден железнички правец, а градот 
Велес се појавува како патен јазол 
на сите маршевски и железнички 
правци, од што се препознава 
неговата стратегиска важност во 
повлекувањето на армиската група „Е“ 
на Вермахтот. Првиот патен правец, 
„Зелено“, предвидувал движење на 
потегот Метсово – Дескат – Кожани 
– Птоломиас – Битола – Прилеп – 
Градско – Велес; вториот патен правец, 

„Црвено“ се протегал на правецот 
Волос – Лариса – Тирнавос – Кожани 
– Вериа – Гефира – Поликастрон – 
Гевгелија – Валандово – Бистренци 
– Градско – Велес и понатаму кон 
север; третиот патен правец „Сино“ 
предвидувал повлекување од Солун 
– Кукуш – Дојран – Валандово 
– Струмица – Радовиш – Штип – 
Кадрифаково – Куманово или Велес 
и дополнително железничкиот правец 
од Домослос – Фарсалас – Лариса 
– Платамона – Катерини – Солун – 
Поликастро – Гевгелија – Градско – 
Велес – Скопје и понатаму кон север.
Со оглед на фактот дека 
капитулацијата на Бугарија се 
претчувствуваше, веќе на почетокот 
на септември 1944 г., командата на 
силите во повлекување одлучи, како 
своја претходница, да ја испрати 4 
СС полициска оклопна дивизија и да 
ги запоседне сите јазли и железнички 
станици на пругата Гевгелија – Скопје, 
со цел да ги зајакне веќе присутните 

германски единици. Во оваа прва фаза 
на повлекувањето на армиската група 
„Е“, познато е дека по неколку дена, 
односно на 6 септември, 11. полска 
воздухопловна дивизија на Вермахтот 
ја заменува претходницата и ги 
запоседнува клучните места во реонот 
на Делчево и Крива Паланка и врши 
разоружување на дел од бугарските 
единици во реонот. Во истиот период 
делови на 22. пешадиска дивизија се 
распоредува во реонот на Ново Село 
(Струмичко) и Рупелискиот премин на 
реката Струма, а со една полковска 
група ја презема командата на градот 
Битола и организира своја окупациска 
власт. 
Втората фаза на повлекувањето на 
армиската група „Е“ се одвива во 
октомври 1944 г. и карактеристично 
е што во оваа фаза се повлекува 
главнината на германските сили, 
односно 104. и 112. пешадиска 
дивизија, како и делови на 297 
дивизија, придружувани од 

останати тврдински, артилериски, 
полициски, логистички команди 
и единици. Поради ова, токму во 
овој месец нападите и диверзиите 
на единиците на НОВ и ПОМ се со 
најголем интензитет. Третата фаза 
на повлекувањето на германските 
единици од Грција почнува од 
почетокот на ноември и трае до 
ослободувањето на Скопје (13 
ноември), при што низ територијата 
на Македонија се повлекува 
главнината на германската 41. 
тврдинска дивизија.
Карактеристично за есента 1944 
г. е тоа што ГШ на НОВ и ПОМ, а 
воедно и целокупниот президиум на 
АСНОМ, се преместува од Козјак 
во с.Горно Врановци. Оттука, од 
септември до првата половина на 
ноември 1944 г., се организираат 
и се координираат сите завршни 
операции за ослободувањето на 
Македонија. Што се однесува до 
борбените дејства во Велес и 
Велешко, она што е карактеристично 
за борбите и диверзиите изведувани 
од единиците на НОВ и ПОМ во 
септември 1944 г., е тоа што во 
првата половина на месецот, тие 
се случуваат главно на северната 
страна на Велес, долж железничката 
пруга Велес – Скопје, а во текот на 
втората половина на истиот месец, 
борбите се интензивираат на јужните 
и југозападните патни и железнички 
комуникации. Така, од страна на 42. 
народноослободителна дивизија во 
септември, неколку пати е минирана 
пругата во реонот на железничката 
станица Влахчани (денешна Рајко 
Жинзифов) и Зелениково, срушени 
се тунелите близу с. Кожле и 
минирани се повеќе мостови на 
железничката пруга кон Скопје, 
причинувајќи неколкудневни застои, 
материјални и персонални загуби кај 
непријателот и создавајќи потреба 
од дополнително ангажирање на 
сили и средства за поправање 
на железничката комуникација и 
продолжување на повлекувањето 
кон север. Во овој период на јужните 
и југозападните комуникации од 
Велес не се забележуваат особено 
карактеристични борби, сѐ до 23 
септември, кога од правецот на 
Битола и Прилеп продираат силни 
германски моторизирани единици 
и го заземаат градот. Со ова се 
зголемува интензитетот на борбените 
дејства на 41. НОД, па затоа и 
германските единици во повлекување 
ги претрпуваат најжестоките напади. 
Имено, кон крајот на септември 1944 
г., се забележани неколку директни 
судири на единиците на 41. НОД 
со германските единици, а како 
најкарактеристични се издвојуваат 

борбите на потегот с. Степанци – с. 
Смиловци на 23 септември, во кои 
покрај заробените МТС, се заробени 
и 20 непријателски војници. Веќе 
наредните два дена во реонот 
на с. Стари Град е попречено 
движењето на германските единици 
по патната комуникација Прилеп – 
Велес и поради жестоките борби 
и нанесените загуби на страната 
на Германците. За сето ова време 
диверзиите долж пругата Велес – 
Скопје не прекинуваат, особено во 
реонот на Башино Село., Влахчани 
и Зелениково, од страна на 42. 
НОД. Што се однесува до борбените 
дејства во октомври,  познато е дека 
во реонот на Велес веќе се присутни 
и дејствуваат 41. и 42. НОД со задачи 
41. НОД да дејствува по железничката 
пруга и патните комуникации на 
потегот Градско – Гевгелија, а 42. 

НОД да дејствува на потегот од 
Велес до Качаник. Штабот на 42. 
НОД во овој период ги распоредува 
своите сили по следното: 3. бригада 
дејствува на потегот од Велес до 
Зелениково, а 8. велешка ударна 
бригада и 12. бригада дејствуваат 
на железничката пруга во реонот на 
Скопје и водат борби со балистичките 
формации на Сува Гора и во 
поширокиот реон западно од Скопје. 
Како покарактеристични воени успеси 
во овој период се неколкукратните 
рушења на пругата околу Зелениково, 
како и разбивањето на германските 
единици на патот кон с. ‘Рлевци. 
Сите борбени дејства во октомври 
1944 г. се изведуваат во првата 
половина на месецот, затоа што потоа 
42. НОД ги ангажира своите сили  
за потиснување на балистичките 
формации западно и северозападно 

од Скопје, а 41. НОД ги продолжува 
дејствата на потегот Демир Капија – 
Гевгелија. 
Она што дополнително му дава на 
значење на овој период е фактот што 
во екот на борбените дејства против 
германските сили во повлекување, на 
територијата на Велес се формираат 
нови народноослободителни единици, 
кои  ќе придонесат за слабеењето 
на непријателот и конечното 
ослободување на Велес и Скопје. 
Тоа е познатата 8. велешка ударна 
бригада, формирана на 2 септември 
1944 г. во с. Отиштино, пополнета 
со борци од 5. прилепска бригада 
и нови борци од Велес и Велешко. 
Исто така, на 12 септември 1944 г. 
во с.то Војница, се формира и 12. 
македонска бригада, генерално 
составена од борци од Скопје и 
Скопско. На 14 септември во с. 

Лисиче по наредба на ГШ на НОВ и 
ПОМ, се формира и 42. НОД, во чиј 
состав влегуваат 3. (кумановска), 8. 
(велешка) и 12. (скопска) македонска 
бригада. 
Намалувањето на интензитетот на 
борбените дејства во околината 
на Велес кон крајот на октомври 
1944 г., во комбинација со силните 
удари и значајните успеси на 50. 
НОД во реонот на Штип и Штипско, 
вклучително и ослободувањето на 
Штип, ја отсликува воената умешност 
и тактичкото трпение на командантот 
на НОВ и ПОМ генералот Михаило 
Апостолски и неговиот штаб во Горно 
Врановци. Воедно, ова посочува на 
логичноста на иднините операции 
– групирање на силите и завршни 
операции за ослободување на Велес 
и на Скопје.

Бојан Миклош

Борка Талески бил роден на 19 
јули 1921 година во  Прилеп. 
Семејството на Борка Талески 
било скромно, но не се сметало 

за сиромашно за тој временски период. 
Основното образование го започнал 
во родниот град и бил одличен ученик. 
Своето средно образование го започнал 
во гимназијата во Прилеп, но кога 
дошол до петти клас, гимназијата била 
укината и Борка морал да го заврши 
средното образование во гимназијата 
во Битола. За време на училишните 
денови Борка станал голем љубител 
на белетристиката, а подоцна и на 
марксистичката литература. При крајот 
на средното образование тој почнал и 
сам да пишува одредени текстови, па 
така во 1938 година бил соработник на 
списанието „Подмладак“ од Крагуевац. 
Уште од првиот број на списанието во 
ноември 1938 година Борка бил еден 
од осумте автори, чии текстови биле 
објавени на 24 страници. Како дописник од 
Битола тој се јавил со текстот под наслов 
„Влијанието на географските фактори 
врз формирањето на културата“. Тој тука 
применил дијалектичко-материјалистички 
пристап. Неговиот текст бил објавен под 
името „Борислав Телевиќ“, во период 
кога имал само 17 години, а прикажал 
големо знаење, вештини за пишување и 
истакнатост. 
Со одличен успех го завршил 
средното образование и се запишал 
на Медицинскиот факултет во Белград 
во 1939 година. Во периодот кога 
се запишал на факултет, во ек било 
револуционерното движење. Борка 
Талески веднаш се приклучил на истото. 
Иако немал желба да се истакнува, 
сепак бил забележан од потесното 
организациско тело. Бил перцепиран 
како храбар и одлучен, вешт оратор и со 
силно развиено чувство на колективен 
живот. Поради своите карактеристики, 

вештини и посветеност, тој бил примен 
како член на Комунистичката партија на 
Југославија. Меѓу првите задачи кои ги 
добил било раководењето со групите 
за теоретско образование. Паралелно 
учествувал на сите демонстрации 
организирани во Белград, а покажал и 
организациски способности. За време на 
летните и зимските одмори,  Борка држел 
состаноци и курсеви во Прилеп, а држел 
и комунистички и работнички состаноци, а 
пишувал и летоци. 
Во 1940 година се одржала големата 
Илинденска демонстрација во Прилеп, 
после масовниот излет на Шаторов Камен. 
Борка Талески бил првиот говорник пред 
насобраната толпа народ во Прилеп. 
Пред народот зборувал за независноста 
и самобитноста на македонскиот народ и 
Македонија, a особено имал познавања 
од илинденскиот период. Поради овој 
настан Борка бил уапсен од властите. Тој 
бил држен во затворот на Ада Циганлија 
во Белград, а потоа во логорот Ивањица. 
Тој бил затворен неколку месеци. По 
ослободувањето од затвор, Борка се 
вратил во Прилеп во својство на член 
на Месниот комитет на Комунистичката 
партија. На 22 јуни 1941 година месниот 
комитет имал неофицијален состанок на 
Брдото во Прилеп, каде Борка Талески 
зборувал за војната, односно судирот, 
помеѓу  Хитлер и Сталин, како и за тоа 
дека советската победа е неизбежна. 
Таа вечер се договориле Месниот 
комитет да се сретне во проширен 
состав во месноста Шарена чешма, 
во домот кај некој извесен Бале. За 
тој состанок Борка Талески напишал 
убав голем реферат. По состанокот, 
подготовките за вооружена борба зеле 
забрзано темпо.  На Петровден целиот 
град Прилеп бил преплавен со летоци, 
главно  напишани од Борка Талески. За 
ова била известена полицијата на високо 
ниво и била во потрага по Борка Талески. 

Нивната желба за негово апсење не 
била исполнета. Многу наскоро Борка 
Талески бил земен како член на Бирото 
на ПК на КПЈ за Македонија во Скопје.. 
Талески не прифаќал мешање на БКП  
во македонската партиска организација, 
поради што бил исклучен од активностите 
за зацврстување на партиските 
организации. 
Од 9 до 19 октомври Борка бил меѓу 
партизаните по планините околу Прилеп, 
во период кога е извршен нападот на 
Прилеп на 11 октомври 1941 година.  
Во 1942 година повторни оперирал во 
Прилеп, за подоцна да го пратат во 
Кавадарци Во Кавадарци станал близок 
со Лазо Лавски, со кого имал  развиена 
меѓусебна почит и разбирање. Борка 
Талески заедно со Лазо Лавски оперирале 
според плановите на организацијата. Така, 
во 1942 година се нашле на патот Прилеп 
– Кавадарци. Тие биле заглавени кон 
правецот за врвот од Козјак, каде имало 
густа магла. Во меѓувреме наслушнале 
дека кон нив наидуваат камиони. Првично 
тие верувале дека се германски камиони. 
Сепак, поради предавство на тогашниот 
кмет на селото, Царевиќ, Талески и 
Лавски биле опколени од бугарските 
сили и свирепо биле изрешетени. 
Борка Талески починал во близиина на 
селото Плетвар на 2 март 1942 година. 
Според полицискиот билтен од 20 март 
1942 година, предавството го извршил 
тогашниот кмет од селото, Царевиќ. 
На 11 октомври 1951 година Борка 
Талески бил именуван за народен херој на 
Југославија од Македонија. 
Во негова чест се именувани поголем 
број институции и улици. Неговото 
име е запишано со златни букви во 
македонската историја, а неговата 
револуционерна борба и дело се 
светилник-патоказ за сегашните и идни 
генерации Македонци.

Антоанела Димитриевска

Борка Талески е македонски комунист, револуционер, партизан, 
борец во НОБ и народен херој на Југославија од Македонија. Тој 
е непосреден организатор на востанието против фашистичкиот 
окупатор кое започнало на 11 октомври 1941 година во Прилеп

Народниот херој 
Борка Талески, 

еден од организаторите на 
востанието на 11 октомври 

1941 година

Народни херои

По крајот на Првиот крстоносен 
поход и освојувањето на 
Ерусалим во јули 1099 година, 
крстоносните владетели не 

располагале со војска која би можела 
да ги брани освоените територии. Група 
од девет витези кои останале да живеат 
на оваа територија во 1119 година, под 
водството на Хју од Пањс, создале свое 
братство. Овие витези го посветиле 
својот живот на службата на католичката 
црква, со главна цел да дадат заштита на 
сите аџии од бандити и диви животни кои 
одат на аџилак кон Ерусалим. Вестите за 
активностите на оваа група за брзо време 
се прошириле на оваа територија. Во 
јануари 1120 година Хју бил повикан да 
учествува на црковниот совет во Наблус. 
Таму неговата група била официјално 
призната од страна на ерусалимскиот 
крал Балдуин II. Кралот им подарил имот, 
дел од поранешната Ал Акса џамија во 
Ерусалим. На тоа место овие витези 
го создале својот административен 
генералштаб. За Европејците ова место 
го носело името Храмот на Соломон, па 
според тоа оваа витешка група го добила 
името „Ред на сиромашните витези 
на Исус и Храмот на Соломон“. Секој 
посебен член бил наречен „Темплар“. 
Официјално признати од папата во 
Рим во 1129 година, „Темпларите“ биле 

свештеници и воини во исто време. 
Познатиот свештеник Бернард од Клерво 
им го напишал нивниот правилник. Во 
документот „De laude novae militia“ („Во 
слава на новото витештво“), Бернард 
дава објаснување зошто свештениците 
можат да бидат и воини, а со тоа ја 
оправдува доктрината на „Темпларите“. 
Според него тие се нова форма на витези 
кои се борат против општото зло во 
светот. Нивната борбеност е поткрепена 
и засилена од нивната вера. 
Два витези кои јаваат на еден коњ 
бил симболот на „Темпларите“. Тоа 
требало да прикаже дека темпларите 
се сиромашни воини. Нивната облека 
била бела, презентирајќи ја чистотата на 
душата на членовите на организацијата, 
на која е претставен црвен крст. Нивниот 
штит исто така е во бела боја, а еден 
дел бил бојадисан во црна боја. Тоа ја 
презентирало борбата на доброто против 
злото. Тие биле заштитени од нивната 
синџиреста кошула и метален шлем. 
Како примарни оружја користеле големо 

копје и меч во едната рака и штит во 
другата. Во некои записи наоѓаме дека 
користеле и мала форма на самострел, 
кој би можеле да го употребат додека се 
качени на својот коњ. Нивната улога на 
бојното поле била таа на коњаник, но и 
во нивните редови се наоѓале и пешадии. 
Тие обично биле маркирани од кафената 
и црна боја на нивната облека. 
„Темпларите“ воделе строг и 
дисциплиниран монашки живот, со 
правила и тренинг за воена борба. 
Нивниот правилник го одредувал 
нивниот начин на живот. „Темпларите“ 
смееле да јадат само два пати на 
ден, а нивните оброци се одвивале во 
целосна тишина. Во своето слободно 
време „Темпларот“ требал да си го 
одржува својот коњ и облека, како и да 
рецитира молитви. Овие воини не смееле 
кукавички да избегаат од борба, да го 
напуштат замокот без дозвола од својот 
претпоставен и слично, Организацијата 
можела да го банира „Темпларот“ од 
нивниот ред. На „Темпларите“ им било 

„Темплари“ 
Појава, развој и пад на крстоносните витези

Низ историјата

Облечени во синџирест оклоп и шлем, означени од белата туника 
и црвениот крст, „Темпларите“ претставуваат елитен воен одред, 

создаден да служи во придружба на војските на крстоносните 
кралства



забрането да имаат сексуални односи со 
жени, но на оние кои биле женети им било 
дозволено да станат дел од нивниот ред, 
ако се земе предвид нивната жена да се 
сложи на тоа. Хомосексуалноста била 
исто така забранета. Секој „Темплар“ бил 
пострижен на лик на католички свештеник 
и сите од нив морале да носат брада.
Сите „Темплари“ биле потчинети на 
нивниот претпоставен „master“ но, како што 
растел и се проширувал редот на Блискиот 
Исток, но и во Европа, така истиот добивал 
покомплексна владејачка структура и 
организација. Така власта била поделена 
на минорни административни единици, 
раководени од посебен командант.  Во 
поглед на нивната воена умешност, за 
„Темпларите“ можеме да кажеме дека 
биле елитниот воен одред на крстоносните 
кралства на Истокот. Нивното учество е 
забележано во битката кај Монтгизард 
(1177 г.), во чија битка кралот Балудин IV 
Лепрозниот, заедно со 500 „Темплари“, ќе ѝ 
нанесат катастрофален пораз на армијата 
на Саладин. Во битката кај Роговите на 
Хатин, крстоносците ќе бидат победени 
од Саладин. Големиот султан наредил 
егзекуција на сите заробени „Темплари“  
по крајот на битката. Тоа само може да ни 
покаже колку било важно да се отстранат 
овие воини од сликата на крстоносната 
армија за непријателот. Брутални во својот 
начин на војување, „Темпларите“ исто 
така се виновни за многу насилни дејства 
врз муслимански трговски каравани и 
ред други насилни епизоди врз невино 
население. Тие често биле тема на критика 
од страна на многу муслимански принцеви, 
но и од страна на многу црковни луѓе од 
Западна Европа и европски кралеви.
„Темпларите“ сепак биле повеќе 
организирани во своите економски и 
административни работи. Темпларските 
цркви и административни единици низ 
Европа главно служеле за финансирање 
на крстоносни походи, како и на самата 
организација. Поради тоа, тие за брзо 
време станале економски најмоќната 
организација во Европа. Иронично, 
секој од овие луѓе биле под заклетва 
дека ќе останат сиромашни, но за брзо 
време тие станале едни од најбогатите 
во Западна Европа. Нивната економска 
организираност довела до создавање 
на банкарскиот систем и до првата 
забележана употреба на чекови. До крајот 
на XII век „Темпларите“ држеле големо 
богатство, како и земја дадена од голем 
број на феудални господари. Тие граделе 
замоци и катедрали, вршеле извоз и увоз 
на материјални добра од далечни земји, 
а еден период и целиот остров Кипар бил 
под нивна власт. 
Падот на „Темпларите“ започнал со 
падот на крстоносните кралства на 
Блискиот Исток. На почетокот на XIV 
век организацијата продолжила да 
функционира главно само на нејзината 
економска основа, делувајќи како една 
средновековна банка. Многу феудални 

господари започнале да позајмуваат пари 
од „Темпларите“. Меѓу нив бил и кралот 
на Франција, Филип IV. Позајмуваќи пари 
од „Темпларите“, францускиот крал ја 
финансирал својата армија во војната 
со Англија и со тек на време западнал 
во големи долгови. Немајќи начин да ги 
исплати назад, тој започнал серија на 
лажни обвиненија кон „Темпларите“. На 13 
октомври 1307 година Филип IV наредил 
да се уапсат сите „Темплари“ и нивниот 
мастер – Жак де Молеј. Обвиненијата 
кои биле дадени биле измислени, дека 
„Темпларите“ веруваат во други божества, 
а нивниот симбол со два коњаника на еден 
коњ бил употребен за пропаганда дека се 
хомосексуалци. Сето тоа било толку добро 

исполитизирано и било отстварено без 
никаков доказ. Голем дел од „Темпларите“ 
ги признале овие обвиненија по долго 
време измачување. Со дополнителен 
притисок и закани кон папата Клемент, 
Филип IV успеал да ја уништи 
организацијата. Во 1312 година папата 
издал папска була преку што ја банира 
самата организација. Сите „Темплари“ на 
територијата на Европа се уапсени и голем 
дел од нив запалени на клада. На 18 март 
1314 година Жак де Молеј бил запален на 
клада во Париз. Останатите преживеани 
„Темплари“ или станале дел од други 
свети витешки редови или продолжиле да 
живеат како обични граѓани. 

Владимир Кухар

Официјално признати од папата во Рим во 1129 година, 
„Темпларите“ биле свештеници и воини во исто време. Познатиот 
свештеник Бернард од Клерво го напишал нивниот правилник. Во 

документот „De laude novae militia“ („Во слава на новото витештво“), 
Бернард дава објаснување зошто свештениците можат да бидат и 

воини, а со тоа ја оправдува доктрината на „Темпларите“

Понекогаш „завршуваме“ со 
работните обврски во 17 
часот, но потоа ја поминуваме 
ноќта размислувајќи за 

решенија за работните проблеми, 
зборуваме за нашата работа за време 
на вечерата и повторно заспиваме 
размислувајќи колку работа ќе 
завршиме утре. Една неодамна објавена 
студија забележува дека 7,8% од 
Норвежаните станале работохоличари. 
Научниците, пак, цитираат дефиниција 
за „работохолизам“ како „премногу 
загриженост за работата, водена од 
неконтролирана работна мотивација и 
вложување толку многу време и напор 
за работа што ги нарушува другите 
важни области на животот“. Веројатно, 
бројот на луѓе кои се вклопуваат во таа 
дефиниција ги вклучува и мнозинството 
американски работници, па врз 
овие појдовни постулати започната 
е и студија за работохолизамот во 

САД. Истата студија испитува како 
технологијата го продолжува нашето 
работно време и на тој начин се меша со 
неопходното когнитивно закрепнување, 
што резултира со огромни трошоци за 
здравствена заштита и трошоци за обрт 
за работодавците.  
Клучот за еластичност е да работиме 
навистина напорно, но потоа да 
застанеме, да се одмориме и да се 
обидеме повторно. Овој заклучок се 
заснова на биологија. Хомеостазата 
е основен биолошки концепт што 
ја опишува способноста на мозокот 
постојано да ја обновува и да ја 

одржува благосостојбата. Позитивниот 
невронаучник Брент Фурл од 
универзитетот „А & М“ во Тексас го 
измислил терминот „хомеостатска 
вредност“ за да ја опише вредноста 
што ја имаат одредени активности 
за создавање рамнотежа, а со тоа 
и благосостојба во организмот. Кога 
телото е надвор од усогласеност поради 
прекумерна работа, ние трошиме 
огромна количина на ментални и 
физички ресурси, обидувајќи се да се 
вратиме во рамнотежа пред да можеме 
да одиме напред. Во врска со ова, Џим 
Лоер и Тони Шварц имаат напишано 

Справување со стресот преку јакнење на еластичноста 
Како да си ги „наполниме батериите“

Клучот за еластичност е да работиме навистина напорно, но 
потоа да застанеме, да се одмориме и да се обидеме повторно. 

Овој заклучок се заснова на биологијата. Хомеостазата е основен 
биолошки концепт што ја опишува способноста на мозокот 
постојано да ја обновува и да ја одржува благосостојбата

Глобал

дека ако имаме премногу време во зоната 
на перформанси, ни треба повеќе време 
во зоната за обновување. Во спротивно, 
ризикуваме да дојдеме во состојба на 
исцрпеност. Собирањето на нашите 
ресурси за да „се обидеме напорно“ 
бара согорување на енергија за да се 
надмине нашето моментално ниско ниво 
на возбуда. Ова се нарекува урегулација. 
Исто така, ја влошува и исцрпеноста. Така, 
колку повеќе стануваме неурамнотежени 
поради прекумерна работа, толку повеќе 
има поголема вредност во активностите 
што ни овозможуваат да се вратиме во 
состојба на рамнотежа. Вредноста на 
периодот на заздравување се зголемува 
пропорционално на количината на 
работа што се бара од нас. Па, како 
да заздравиме а воедно да изградиме 
еластичност? 
Повеќето луѓе претпоставуваат дека 
ако престанеме да извршуваме задача 
како одговор на е-пошта или пишување 
на хартија, нашиот мозок природно ќе 
се обнови, така што кога ќе започнеме 
повторно подоцна во текот на денот 
или следното утро да работиме, ќе си 
ја вратиме енергијата. Но, сигурно секој 
што го читал ова имал периоди кога 
лежи во кревет со часови, не може да 
заспие затоа што мозокот размислува 
за работа. Ако поминуваме осум часа 

во кревет, можеби сме се одмориле 
но, сепак, може да се чувствуваме 
исцрпено следниот ден. Тоа е затоа што 
одморот и закрепнувањето не се иста 
работа. Запирањето со обврските не е 
еднакво на закрепнување. Затоа, ако се 
обидуваме да изградиме еластичност 
на работа, ни требаат соодветни 
внатрешни и надворешни периоди 
на опоравување. Како што пишуваат 
истражувачите Зијлстра, Кропли и 
Ридстед во својот труд од 2014 година: 
„Внатрешното заздравување се однесува 
на пократки периоди на релаксација што 
се случуваат во рамките на работниот 
ден или работната поставка во форма 
на кратки закажани или непланирани 
паузи, со префрлување на вниманието 
или менување на други работни задачи 
кога менталните или физичките ресурси 
потребни за почетната задача се 
привремено исцрпени. Надворешното 
закрепнување се однесува на дејства 
што се случуваат надвор од работата, 
на пр. во слободното време, помеѓу 
работните денови и за време на 
викендите, празниците или одморите “. 
Ако после работа легнеме на нашиот 
кревет а притоа не вознемират политички 
коментари на нашиот телефон или сме 
под стрес размислувајќи за одлуки како 
да го реновираме нашиот дом, тоа значи 

дека нашиот мозок воопшто не добил 
прекин од високите состојби на ментална 
возбуда., а на нашите мозоци им е 
потребен одмор исто како и на нашите 
тела.
Ако навистина сакаме да изградиме 
еластичност, можеме да започнеме со 
стратешко запирање. Да си дадеме 
ресурси за да бидеме силни, создавајќи 
внатрешни и надворешни периоди 
на опоравување. Во врска со ова, 
во најавената книга за публикација 
„Иднината на среќата“, базирана на 
личното работно искуство на бизнис-
школата на универзитетот  „Јеил“, 
Ејми Бланксон пишува како стратешки 
да застанеме во текот на денот, 
користејќи технологија за контрола на 
прекумерната работа. Таа предлага 
да ги преземеме апликациите „Instant“ 
или „Moment“ за да видиме колку пати 
го вклучуваме телефонот во текот на 
денот. Имено, една просечна личност 
го вклучува телефонот 150 пати секој 
ден. Притоа,ако секое одвлекување на 
вниманието трае само 1 минута (што би 
било сериозно оптимистичко), тоа би 
претставувало 2,5 часа од секој ден.
Може да ги користиме и апликациите 
како „Offtime“ или „Unplugged“ за да 
создадеме зони без технологија со 
стратешки распоред на автоматски 
режими на авион. Покрај тоа, можеме 
да направиме когнитивна пауза на 
секои 90 минути за да ги „наполниме 
батериите“. Да се обидеме да не ручаме 
на нашата работна маса, но наместо тоа, 
да поминуваме време надвор со нашите 
пријатели, не зборувајќи за работа. Да го 
искористеме целото платено слободно 
време, што не само што ни дава периоди 
на заздравување, туку ја зголемува и 
нашата продуктивност и веројатноста за 
унапредување. 
Авторите на една студија започнале 
да го користат времето во авион 
како зона без работа, а со тоа и 
времето да се впуштат во фазата 
на закрепнување. Резултатите се 
фантастични. Вообичаено авторите 
биле уморни веќе од моментот кога ќе 
се качат во авион, а тесниот простор 
и брзата интернет врска ја правеле 
работата попредизвикувачка. Сега, 
наместо да „пливаат низводно“, тие 
се релаксираат, медитираат, спијат, 
гледат филмови, дневник или слушаат 
нешто забавно. И, кога ќе излезат од 
авионот, наместо да се истоштени, 
се чувствуваат подмладени и 
подготвени да се вратат во зоната на 
перформанси.

м-р Билјана Поповска 
(адаптирано од: https://hbr.org/2016/06/
resilience-is-about-how-you-recharge-not-

how-you-endure?utm_medium=social&utm_
source=facebook&utm_campaign=hbr&fbclid
=IwAR36Snwsjn8RondSBaV7k0iU6o8LhAh3

A8hFY5FpbTA6TDc2MdKxeObwRfE)

Преспа, убава, поубава да 
не може да биде. Езерото 
повлечено кон својата утроба, 
но со тиркизна медитеранска 

вода, опкружено со шумовитите Галичица 
и Пелистер, национални паркови што ги 
нема ни во Европа. И под двете планини 
е толку убаво што целото крајбрежје 
има полувековен статус на туристички 
регион. Тој епитет ја нема некогашната 
тежина од она време кога туристичките 
населби Отешево, Претор и Крани беа 
незаобиколна дестинација на хедонистите 
од некогашната СФРЈ и посебно на 
оние од северот на Европа. По сплет на 
околностите, јас имам среќа, па цели 
четири децении ја делам убавината и 
судбината на „македонскиот Медитеран“. 
Змијскиот остров, ендемските билки 
и животни на Галичица, преспанскиот 
крап, црницата во дворот на некогашниот 
летниковец на царот Самуил, едниот крак 
на Виа Игнација, славните варници во 
волшебниот Лескоец и вечното Стење, 
веќе се влезени во туристичките мапи и 
енциклопедии. Но, на лудите времиња 
и на несовесниот човек, сега за сега им 
одолеваат убавата планина и столетните 
шуми. Сè друго оди кон заборав. Езерото 
оди во илјадниците овоштарници во 

трите земји што имале среќа да го имаат, 
ретката дивеч и прочуената преспанска 
риба постојано се цел на ловократци и 
рибократци, вода за пиење се купува 
во гранапи, месниот автобуски превоз е 
мисловна именка, а за амбуланти  и да не 
зборуваме.

Хроничари и политичари според 
потреба
Во аномалиите што нагрнаа врз Преспа, 
посебно место заземаат локалните 
хроничари и дописници на државните 
медиуми. Ги има неколку и секое лето 
наизуст повторуваат исти  текстови, 
пишувани во славните денови на овој 
туристички регион. Македонското радио, 
на пример, еднаш неделно емитува 
„рапорт“ на својот дописник, а тој, кутриот, 
како да нема очи и уши. А тие рапорти, 
во летните месеци, се со непроменлива 
содржина; „Туристичката сезона започна, 
а преспанските туристички работници 
целосно се подготвени да ги пречекаат 
гостите од земјата и од странство...“ 

За недостигот на вода за пиење, за 
неконтролираното исцрпување на 
езерото, за запустеното крајбрежје, 
за немањето локален превоз ниту 
збор. А, македонскиот граѓанин, жилав 
како плевелот од Пелагонија, турка 
како знае и умее, на поле и на езеро. 
Пиперки и домати има, плинот е евтин, 
сместувањето во приватни куќи не е скапо, 
а водата е топла како никогаш порано. 
Во такви околности, десетина дена 
се заборава на сè, па и на актуелната 
состојба со вирусот.

Бате го фана, голем како чунка...
Јас сум скаран со плажа и лежење на 
песок, но до неа се спуштам како и секој 
амал. Лизабет ме натовари со столица, 
чадор против сонце, торба со крпа и вода 
со лимон и, правец плажа. Додека таа се 
сместува, стапнувам во топлата вода и 
слушам туристички муабети. Минатиот 
викенд, плажата во Стење како онаа во 
Сан Тропе, кога таму летуваа Урсула 
Андерс и Белмондо. Во галиматијас 

За Преспа, со љубов и надеж

Незадолжително

Убавото не е убаво ако нема некоја мана, но кога таа мана ќе биде 
како „рогови во вреќа“, тогаш нешто не е во ред со убавината. Токму 

таква судбина последниве дваесетина години ја следи Преспа



од дијалекти, штрчи пискав глас на 
Французинка од Магарево. Писка по 
момчето што се брчка во матната вода, 
а од врескањето го разбирам само 
зборот Мишел. Жолтокосата дама 
ја вознемирува плажата, а нејзиното 
„Мишел“ се слуша до Пресека. 
Малечкиот, пострижен како Балотели, не 
ја евидентира и продолжува да ја мати 
водата. „Мите, магаре низаедно, излевај 
од водата“, го апслолвира дамата 
својот француски, а Балотели излегува 
од водата како змија да го каснала. 
Отпосле дознав дека Французинката е 
од Магарево.
Ја завршувам дневната заповест и со 
ранчето за собирање шупливи камења, 
тргнувам кон сртот, рибарската база 
во Палма де Стење. Под гробиштата, 
помеѓу спечената трска, една мала група 
нашинци се подготвува за пикник. На две 
поголеми маси разен пијалок, а околу 
неа три жени и двајца мажи. Третиот, со 
телефон в раце врши директен пренос 
за роднините во Австралија.„Од сношти 
сме тука, се брчкаме и правиме скара, 
како што правевме пред дваесет години 
во Претор... Како не, има, сношти пред 
зајдисонце Бате го фана, ако верваш, 
голем е како чунката на стрико Сотир. 
Ене го во мрежа во езерто. Еве, види го 
езерото, мрежата е на десет чекори од 
мене, еве, од нозе натаму. Гледаш ли. 
Ние тука че останеме до вечерта, да ја 
смачакаме скарта, па че се пакуваме...“

Менде со лесна рака 
Сабота е пазарен ден во Ресен, мислам, 
така беше порано. Сега пазариштето 
дреме под вжештен покрив, а зеленчук 
може да се купи крај џадето Ресен – 
Битола, таму каде што е сега сместен 
маркетот „Кам“. Бостанџии од Струмичко 
измешани со неколку импровизирани 
тезги за овошје и зеленчук. Соседите ми 
посочија дека убав домат има кај оној 
до девојчињата што продаваат бостан. 
Лесно го детектирам и редам: два 
килограми домати, два килограми благ 
и еден килограм лут пипер... „Полека 
пријателе, со ред, да не згрешам во 
мерењето, вели пазарџијата и мери и 
вели „точно два килограми, а ова е од 
бате Мендо“, додава и во кесата фрла 
уште три домати. Истата процедура ја 
повторува при мерењето на сè, па и на 
компирите. „Ова е од батко Менде“, вели 
тој. Батко Менде е близу седумдесеттата, 
но  има лесна рака. Додека му ги 
подавам парите за купеното, ме прашува 
со кого сум. Со жената, ене ја во колата. 
Мендо, од гајбата со скапите праски, 
зема две најкрупни, ја претрчува улицата 
и ѝ ги подарува на Лизабет, велејќи ѝ: „ И 
ова е од батко Менде“.
Ритуалот го повторуваме секоја сабота и 
секогаш Менде има лесна рака. Истата 
приказна ќе ви ја раскаже полицаецот 
Саше, Миле Германецот, моите соседи, 

а верувам и стотина други кои имале 
искуство со бате  Менде. Еден од 
колегите на Менде, што везден дремат 
покрај џадето и гледаат редица пред 
неговата тезга, изгледа, решил да му се 
одмазди. Кој и како тоа го направил не 
знам, но следната сабота бате Менде го 
немаше, а немаше ни други пазарџии. 
Од дежурниот полицаец дознав дека 
некој пријавил и пазарџиите се тргнати 
„заради безбедноста“.

Робинзон од Лескоец
Секој што бил во Преспа, а не го посетил 
островот Голем Град, прочуен како 
Змијски Остров, или не се искачил на 
Галичица, како и да не бил таму. На мојот 
список на места што треба да се посетат, 
па макар и попатно, на поминување низ 
Ресен, секако се легендарните Стење и 
Брајчино. Сепак, на врвот на тој список 
е пикторескното селце Лескоец. Се 
наоѓа на два километри од Стење, а до 
него се стасува по убав асфалтен пат. 
Сместено е во пазувите во подножјето 
на Галичица и скриено е од арамиите 
и недобронамерните уште од времето 
на царот Самуил. Местоположбата го 
објаснува неговото раѓање, а новите 
времиња зборуваат за неговото сигурно 

исчезнување. Сепак, во него имаше 
двајца староседелци, а во оваа прилика 
ќе ви го спомнам Робинзон Бошко, 
познат и како брат на легендарниот 
стопанственик Живко од „Преспатекс“.
Неговата куќичка е сместена на врвот на 
селото, во горното маало и е прилепена 
за шумовитата падина. Таинствена 
е како и нејзиниот стопан, сè додека 
не ѕирнете во неа и не го слушнете 
модерниот чудак од Лескоец. Се 
познававме дваесет години и никогаш не 
се случуваше без разлика дали сам или 
со гости да одам во Лескоец, а да не го 
посетам самецот од Лескоец. И летово 
тргнав горе, а кога на Димуш му кажав 
за намерата, со еден збор ме стаписа. 
„Миќо, Бошко почина пред неколку 
месеци“. Проклета корона, како стаса 
до тој земски рај под Галичица. Повеќе 
не ми се оди во тој вруток на зеленило и 
тишина кој може да се слушне. 
Доколку по кој било повод тргнете 
во Преспа, ве уверувам дека секаде 
ќе бидете домаќински пречекани. 
Љубезноста на ресенчаните нема 
пандан на Балканов, како што немаат 
двојник преубавата Галичица и 
тиркизните води на Преспанското „море“.

Миле Раденковиќ

Павле Паја Јовановиќ е роден 
во Вршац 1859 година во 
семејство на угледен градски 
фотограф, па оттаму и не 

било изненадување што тој уште од 
најрана возраст покажал интерест за 
фотографија и сликарство. Зад себе 
остава богат опус од околу 1099 дела 
и благодарение на тоа, а посебно 
делата со специфична тематика од 
секојдневниот живот на обичниот човек 
и историските прикази, има извршено 
огромно влијание на подигањето на 
сеопштата култура и образование на 
српскиот народ. Сепак, запишувањето 
на Виенската академија за сликање 
не било лесно. Бидејќи немал 
завршено средно училиште и бил на 
несоодветна возраст, од него било 
потребно претходно да заврши средно 
училиште и да посетува училиште 
за цртање кај професорот Махолац. 
Наклонетоста на професорот, но и 
упорната и посветена работа на Паја, 
го прават наскоро да стане најдобриот 
ученик во ова училиште.Во април 1877 
година, тој се пријавува на конкурсот 
за прием на Виенската академија, 
на отсекот општо сликарство, а од 
октомври истата година станува 

Павле Паја Јовановиќ
Реалистичен приказ на историјата на српскиот народ

Уметниците и војната

Павле Паја Јовановиќ е еден од најимпозантните претставници на 
академскиот реализам во српската историја на уметноста. Негови 

позначајни дела се : „Ранет Црногорец“, „Мечување“, „Гуслар“, 
„Украсување на невестата“, „Во заседа“, „Арбанас“, „Арнаут со чибуке“, 

„Предавник“, „Борба со петли“,историските композиции „Големата 
преселба на Србите“, „Битка на шумата Теутобург“, како и голем број 

портрети на истакнати личности 



редовен студент на ова училиште во 
класата на  високо ценетиот сликар 
и добар уметнички педагог Кристијан 
Грипенкерл. Ги завршува редовните 
студии по сликарство за три години , а 
последователно своето образование 
го продолжува кај истиот професор, 
на специјализација за историско 
сликарство. Уште  како студент на 
Виенската академија, поттикнат од 
сопствената љубопитност, но и по 
предлог на професорот, речиси секој 
одмор го користел за да патува на 
Балканот, особено во Црна Гора, на 
Приморјето, во Албанија, во Босна 
и Херцеговина, во јужна и источна 
Србија. Таму прави скици и студии 
и се обидува да ја почувствува 
атмосферата на секојдневниот живот 
и обичаите на луѓето што е можно 
подиректно. Тој детаљно скицира 
пејзажи, ликови, костими, накит, 
оружје, што подоцна при враќањето 
во Виена ги користи како основа за 
изработка на неговите слики. Така и 
настанале неговите први позначајни 
дела, меѓу кои се : „Ранет Црногорец“, 
„Мечување“, „Гуслар“, „Украсување 
на невестата“, „Во заседа“, „Арбанас“, 

„Арнаут со чибуке“, „Предавник“, 
„Борба со петли“. Поради големиот 
интерес за случувањата на Балканот 
во тој период, сликите на Јовановиќ 
побудиле голем интерес во Европа, 
така што првото признание го добива 
во 1882 година, додека сè уште 
студирал во Виена, за сликата „Ранет 
Црногорец“. Сликата била изложена 
на годишната изложба на Академијата, 
и за неа ја добива првата награда и 
кралската стипендија. Следната година 
тој склучува десетгодишен договор 
со познатиот галерист Волис за 
Француската галерија во Лондон, и на 
крајот од таа 1883 година, се преселил 
во Лондон каде што живеел и работел. 
Од 1895 година започнува нова фаза 
во работата на Паја Јовановиќ, во која 
тој најмногу се посветил на создавање 
историски композиции (според 
многумина, најзначајните десет години 
од неговото творештво.Од тој период е 
и најпознатата слика на Паја Јовановиќ 
„Големата селидба на Србите“, која  
е направена во четири различни 
верзии и која поради некои политички 
несогласувања со нарачателот, 

патријархот Ѓорѓи Бранковиќ, не била 
изложена на Милениумската изложба 
во Будимпешта.
По ова, Паја Јовановиќ работи на 
други историски композиции: „Битка 
на шумата Теутобург“, за што прво 
ја добива Рајхловата награда на 
Виенската академија, а подоцна и 
Сребрен медал на Светската изложба 
во Сент Луис. Тој добива нарачка да 
наслика слика на тема  „Бракот на 
војводата Ферија IV со Елизабета 
од Хабсбург“ и истата ја слика на 
поинтилистички стил, следејќи ги 
актуелните уметнички трендови, што 
не му се допаднало на надвојводата 
Фернинанд од Хабсбург, па така  
сликата е отфрлена, за на крајот да го 
најде своето место во Дубровничката 
галерија.Покрај овие грандиозни 
сценски прикази, Паја Јовановиќ слика 
голем број на портрети кои заземаат 
значаен дел од неговиот сликарски опус. 
Паја Јовановиќ починал на 30 ноември 
1957 година во Виена. По негова 
желба, урната со пепел е префрлена и 
положена во Белград.

Трајче Чатмов

Филм

Управа за специјални операции – 
тоа е името на телото кое Велика 
Британија го формира во 1940 
година, откако соседна Франција 

паѓа во рацете на нацистите и го држи во 
строга тајност бидејќи таа организација 
продуцира исклучително храбри луѓе 
од кои зависи судбината на островската 
земја. Во очај и отсуство на идеи да се 
справи со Германија која незапирливо 
„гази“ на европскиот контитинент, оваа 
управа, поточно Секцијата „Ф“, треба да 
го тргне превезот на незнаењето за тоа 
што се случува преку каналот Ла Манш. 
Агентите на управата имаат потенцијално 
влијание да го сменат текот на војната, 
бидејќи успеваат да дојдат до најмоќното 
оружје кое една завојувана страна може 
да го поседува - информацијата. Луѓето 
за кои зборуваме се всушност жени. 
Британија одлучува да се потпре токму 
на нивните вештини и способности да се 
движат лесно и незабележано и да праќаат 

информации од другата страна на Ла 
Манш, да бидат „очи и уши“ на британските 
војници, да спремаат диверзии, саботажи 
и да го организираат и поттикнуваат 
анифашистичкиот локален отпор. Една од 
овие агентки - шпионки, зазема посебно 
место меѓу нив, токму поради нејзините 
вештини и придонес - младата Вирџинија 
Хол. „Повик за шпионажа“ е приказна за 
три жени чии судбини се испреплетуваат 
преку оваа опасна професија и под капата 
на организацијата, три жени со заедничка 
цел, но со различни мотиви и краеви.

Агентките на „Секцијата Ф“
Луѓето со леснотија можат да ги сместат 
мажите во контекст на војна и во секаква 
ролја во истата, но, жените најчесто во 
војна се визуелизираат во улога на жртва. 
Единицата на шпионки го разбива токму 
тој стереотип. Вера Аткинс е главната 
регрутерка на Управата за специјални 
операции, бидејќи умее да го детектира 

она што ги прави овие жени исклучителни 
шпиони, а тоа е нивниот жар да докажат 
нешто и да постигнат нешто по кое ќе 
бидат запаметени. Вирџинија Хол живее 
живот со попреченост. Но, нејзината 
физичка попреченост - ампутираната нога, 
која е резултат на несреќа при лов додека 
била дете, не престанува да ѝ пречи само 
во физичкиот домен. Тоа е и пречка за 
Вирџинија да стане дипломат, иако ги 
има сите квалификации за тоа. Отфрлена 
од светот на дипломатијата, Вирџинија 
ги добива нејзините пет минути токму 
благодарение на Аткинс, која ќе ја испрати 
на копното на друга држава, но, наместо 
како дипломатка, како шпионка. Наспроти 
сите кои ја гледаат попреченоста на Хол, 
Аткинс ги гледа нејзините потенцијали. 
Хол успева да направи толкава промена 
со нејзините исклучителни способности и 
да биде вредна поддршка на сојузничките 
сили што веднаш избива на врвот на 
најпосакувани цели и трн во око на 

„Повик за шпионажа“

Клаус Барби, главата на Гестапо во јужна 
Франција. 
За време на тренингот за да стане 
сојузнички шпион, Вирџинија кратко 
време поминува со цимерката Нур 
Кан, муслиманка позната под тајното 
име Меделин. Благородничка, ќерка 
на индиски пацифист кој емигрирал на 
европскиот остров, Нур сака да ја скрши 
сликата на имигрантка и да демонстрира 
рамноправност со британските граѓани, 
преку херојски чин и личен продонес 
во војната, иако со инволвирањето 
во војната таа треба да ги прегази 
пацифистичките ставови со кои е 
растена. Нејзините телеграфски 
способности ги надминуваат оние на 
нејзините колеги, поради што оваа 
телеграфистка ја добива можноста да 
се докаже себеси и да стане дел од 
Секцијата „Ф“. Иако нејзиниот тренинг 
не е завршен и таа не е доволно 
подготвена да се соочи и да се снајде 
во суровиот амбиент на окупираната 
Франција, недостатокот на информации и 
опасноста која се заканува е нужен повик 
сите достапни човечки ресурси да бидат 
испратени на терен.

Нова опасна професија
Опасностите на терен доаѓаат од многу 
страни. Од една страна тие морада го 
кријат нивниот идентитет пред нацистите 
и да презентираат конзистентни и 
убедливи лажни приказни за да не бидат 
откриени, додека истовремено треба да 
обезбедуваат логистика на агентите, да 
организираат диверзии и саботажи, но, да 
имаат и точна процена кому да веруваат, 
а кому не. Меѓу францускиот народ има 
многу желни за отпор, но има и многу 
предавници и соработници со окупаторот, 
воени профитери кои во замена за 
парични награди се подготвени да издадат 
информации и да ја извалкаат нивната 
совест со крвта на невини луѓе, како и 
двојни агенти. Секоја одлука дали некому 

да се верува или не е ризик кој може да 
чини многу. Вера Аткинс е искрена со 
своите обучени девојки дека шансите да се 
вратат дома се половични, предочувајќи им 
ја опасноста на нивната нова професија, 
како и фактот дека штом стапнат на 
француската почва – тие се оставени сами 
на себе. 
Но, која е Вера Аткинс? Таа е Еврејка 
по потекло, романска имигрантка во 
Лондон. За неа оваа борба има и лична 

компонента, особено кога ја дознава 
судбината на Евреите во Франција. 
Додека Британија се колеба да ѝ додели 
државјанство, неа ѝ се заканува реална 
опасност да биде депортирана во родната 
Романија, земја која е соработник на 
Оската и веројатно ќе биде егзекутирана, 
доколку тоа се случи. Поради тоа, таа 
мора да постави ултиматум. Од аспект 
на карактери, Аткинс и Хол се одликуваат 
со решителност, авторитативност и 
доминација во машкиот свет, додека Нур 
е исплашена и несигурна и нејзиниот 
недовршен тренинг е евидентен како 
пропуст во нејзините наивни постапки, 
иако нејзиниот квалитет е неспорен. 
Недостатокот на поддршка и логистика, 
како и грешките на оние кои ја имаат 
испратено на терен, ќе донесат трагичен 
крај. Сепак, сите три имаат огромен 

придонес за операциите на сојузниците 
и иако формирањето на оваа единица 
е очајнички чекор на Винстон Черчил 
да ја поткопа нацистичката инвазија кон 
неговата земја, она што го постигнале, 
навистина го оправдува нејзиното 
постоење и  вредност.

Филм „од жени за жени“
Ова е филм за неверојатните работи што 
три храбри жени успеале да ги направат 

во најтемните периоди на Втората 
светска војна, кога светот едвај 
можел да погледне во сенката на 
окупираните територии и да дознае 
што навистина се случувало таму. 
Целиот фокус е свртен токму кон 
ликовите кои ја градат фабулата, 
поткрепени со солиден контекст 
од историски и персонален 
аспект, без непотребни детали 
или разводнување на суштината 
– хероизмот на тајните агентки на 
Управата за специјални операции на 
Велика Британија. Сара Меган Томас, 
не само што се јавува во главната 
ролја на Вирџинија Хол, туку е и 

автор на сценариото и го продуцира овој 
филм. Всушност, ако се погледне листата 
на контрибутори на овој филм, може 
слободно да се каже дека ова е филм „од 
жените, за жените“. Како и многу други 
воени филмови за кои сме пишувале, и 
овој е основан на вистинска приказна и 
им оддава почит на овие хероини. Дури 
и по војната, Хол ѝ останала верна на 
професијата, станувајќи првата жена во 
новоформираната американска агенција 
ЦИА, додека Аткинс се посветува да ја 
истражи судбината на сите исчезнати 
агенти испратени на мисија во Франција 
и тоа успева да го потврди за речиси сите 
118 испратени агенти, освен за еден. 
Иако за триото Аткинс, Хол и Кан малку 
се зборува и се пишува, нивните дела 
сведочат за нивната големина.

Елена Ѓорѓиевска

Улоги: Stana Katic, Sarah Megan 
Thomas, Radhika Apte, Linus 

Baumgartner

Времетраење: 123 минути

Награди: Награда од публика на 
„Whistler Film Festiva“l, награда на 
„Edinburgh Film Festival“



Планината Кораб е богатство на 
површински водотеци – реки и 
потоци кои се влеваат во реките 
Радика и Црн Дрим. Тие имаат 

брзи текови, наизменично низ кањони 
и долини, често формирајќи брзаци и 
водопади. 
Корапскиот Водопад се наоѓа во горниот 
тек на Длабока Река на планината Кораб. 
До појдовната точка за Корапскиот 
Водопад се стигнува по асфалтен пат 
до мостот каде што патот се дели за с. 
Нистрово и с. Рибница. До с. Рибница 
може да се стигне и по неасфалтиран 
земјен пат, со лесно и теренско возило 
или со минибус. Патот до село Бибај е 
мошне лош, до селото може да се стигне 
со лесна кола со внимателно возење 
или со теренско возило. Патеката води 
низ шумовит предел (букова шума) над 
долината на Длабока Река, а под висовите 

на Рибничка Скала и Кабаш. Едниот 
пристап е преку селото Рибница, а другиот 
преку селото Бибај.
Со своите 130 метри, Корапскиот Водопад 
е највисок водопад на Балканот, особено 
во пролетните месеци поради топењето 
на снегот на источната страна на врвот 
Мал Кораб (под Мала Корапска Врата). 
Најголем интензитет има кон крајот на мај 
и на почеток на јуни, а понатаму во текот 
на летото губи од својaта јачина. Кон крајот 
на летото и на почетокот на есента, водата 
само се лизга по карпите, во сушни години 
комплетно пресушува, а  зимно време е 
комплетно замрзнат. Најдобриот пристап 
до Корапскиот Водопад е преку долината 
на Длабока Река
Глетката е прекрасна доколку се наоѓате 
на некој од околните ридови. Во зависност 
од сезоната и водостојот на изворот, 
водопадот варира во висина и интензитет. 

Бројките варираат меѓу 70 метри и 138 
метри. 
Горната точка на Корапскиот Водопад се 
наоѓа на надморска височина од околу 
2050 метри, а долната е на надморска 
височина од околу 1950 метри.
За незаборавно доживување се 
препорачува водопадот да се посети 
во месеците мај и јуни, да се направи 
еднодневна тура во природа. Патеката 
е маркирана, 70% во шума и 30% по 
пасишта, но со панорама која ќе ве 
маѓепса. Дополнителна убавина имаат и 
глацијалните езера. Кораб е украсен со 
осум постојани езера, а најголемо од нив 
е Корапското Езеро, кое се наоѓа на 2470 
метри надморска височина и претставува 
најголем планински бисер во Македонија. 
На планината Кораб има 52 врвови, што 
се издигаат со над 2.000 метри.

Кристина Илиевска

